
Útdráttur 

Enn í dag eru aldagamlar hugmyndir um hlutverk kynjanna ráðandi í myndböndum frá 

myndbandaráðum framhaldsskólanna. Þar fara strákar með öll völd og þær fáu stelpur sem 

sjást eru oftast kynferðisleg viðföng þeirra. 

 Þessi ritgerð, sem byggir á eigindlegri rannsókn, greinir frá upplifunum 

framhaldsskólanema á skipan í myndbandaráð framhaldsskólanna, á birtingarmyndum 

kynjanna í myndböndum frá myndbandaráðunum og á birtingu myndbrota á netinu sem tekin 

eru úr félagslífi þeirra. 

 Tilgangur rannsóknarinnar er að skoða hvort strákar og stelpur eigi jafna möguleika á því 

að komast í myndbandaráð; hvort staðalímyndir kynjanna hafi áhrif á það hvernig kynin 

birtast í myndböndunum og fá innsýn í hvernig framhaldsskólanemar upplifa það þegar 

einkalíf þeirra er gert opinbert á netinu. Tekin voru fimm einstaklingsviðtöl og þrjú 

rýnihópaviðtöl við alls 17 nema, átta stelpur og níu stráka, úr sjö framhaldsskólum.  

 Niðurstöðurnar sýna að myndbandaráðin eru skipuð strákum í miklum meirihluta þar sem 

þeim eru eignaðir ákveðnir eiginleikar sem stelpur eru ekki taldar hafa. Upplifanir 

framhaldsskólanemanna á myndböndum frá myndbandaráðum hafa sterka tilvísun í 

staðalímyndir kynjanna þar sem gert er ráð fyrir að kynin búi yfir ólíkum eiginleikum. 

Strákarnir fara með öll aðalhlutverkin og þær fáu stelpur sem birtast eru í lélegum 

aukahlutverkum sem kynferðisleg viðföng. Sú birtingarmynd sést einnig í öðru myndefni sem 

tekið er á vettvangi félagslífs framhaldsskólanna, hvort sem það er frá myndbandaráðum eða 

tekið upp á snjallsíma nemenda. Það er ljóst að hefðbundar staðlímyndir kynjanna eru enn 

ríkjandi í félagslífi íslenskra framhaldsskólanema. 

Abstract 

The thesis is a qualitative study, that analyzes the experiences of college students on how 

members are appointed to video committees in colleges; on the manifestations of the gender 

in videos made by the video committees; and the distribution of video clips on the internet 

taken from the students´ social life. 

 The main purpose of this study is to observe if the stereotypes of the gender influence 

how the gender appear in the videos and if they have equal opportunities to be appointed to 

the video committees; and to get an insight into the experiences of college students when 

their private life is made public on the internet. A total of 17 students, eight girls and nine 

boys from seven colleges, were interviewed in five personal interviews and three focus group 

interviews. 

 Results show that video committees consist mainly of boys. Boys are considered to have 

certain characteristics which girls do not. This means that girls do not have as easy an 

access to join the committees as boys do. College students' experiences have a strong 

reference to gender stereotypes, where it is assumed that the boys and girls possess 

different qualities. Boys play all the main roles and the few girls that appear play marginal 

roles as sexual objects. This manifestation is also apparent in other footages obtained at the 

scene of college social life, either from the video committees or recorded on students smart 

devices. It is clear that traditional stereotypes of the gender still dominate college students 

social life. 

1. Inngangur 

Markmið þessarar eigindlegu rannsóknar er að varpa ljósi á upplifun framhaldsskólanema á 

félagslífi þeirra í skólanum og birtingarmyndir kynjanna. Áhersla er lögð á myndbönd frá 

myndbandaráðum, skipan í myndbandaráð og birtingu myndbanda í leyfisleysi á netinu. 

Hugmyndin að efnisvalinu kviknaði í framhaldi af niðurstöðum úttektar minnar og Kolbrúnar 

Hrundar Sigurgeirsdóttur á félagslífi framhaldsskólanema vorið 2014 sem unnin var fyrir 

Mennta- og menningarmálaráðuneytið og Samband íslenskra framhaldsskólanema (SÍF). 

Þar kom m.a. fram að kynjuð birtingarmynd og orðræða sem áður var í skólablöðum hafði 

færst yfir á efni frá myndbandaráðum skólanna. Þar kom einnig fram að efni frá 

myndbandaráðunum endurspeglar hefðbundar staðalímyndir kynjanna þar sem ekki er gefið 

mikið svigrúm til að vera öðruvísi og vakti það sérstaka athygli hve kynjahlutföll í þessum 

ráðum voru ójöfn eða 91% strákar og aðeins 9% stelpur.  

 Fyrri rannsóknir á félagslífi framhaldsskólanema á Íslandi eru ekki margar og efni frá 

myndbandaráðum hafði ekki verið rannsakað fyrr en í áðurnefndri úttekt. Þær rannsóknir á 

félagslífinu sem gerðar hafa verið sýndu fram á að strákar og stelpur sæktu mismikið í ólík 

ráð innan skólanna. Strákar voru fleiri í formennsku nemendafélaga og í miklum meirihluta í 

íþróttaráðum, myndbandaráðum, MORFÍs og Gettu betur. Stelpur voru hins vegar 

fjölmennari í skemmtinefndum, skólablaðanefndum og leikfélögum (Jakobína Jónsdóttir, 

2012; Kolbrún H. Sigurgeirsdóttir og Rakel Magnúsdóttir, 2014; Þorgerður   Einarsdóttir   og  

Berglind  Rós  Magnúsdóttir,  2005). 

 Ég byggi rannsókn mína á kenningum Sylviu Walby (1990) um kynjakerfið, ásamt því að 

styðjast við kenningar um ríkjandi karlmennsku (Connell, 1995; Ingólfur Ásgeir Jóhannesson, 

2004) og styðjandi og mengandi kvenleika (Connell, 1987; Gyða M. Pétursdóttir, 2012; 

Schippers, 2007). Einnig verður komið inn á póstmóderníska kenningu Fredric Jameson er 

snýr að frumyndum og eftirmyndum og hún sett í samhengi við nútímatækni (Ritzer, 2000). 

 Tekin voru einstaklings- og rýnihópaviðtöl við samtals 17 framhaldsskólanema, átta 

stelpur og níu stráka, úr sjö framhaldsskólum, þar af sex á höfuðborgarsvæðinu og einum af 

landsbyggðinni. Í öllum þessum skólum eru myndbandaráð og framleiða þau myndbönd, 

ýmist tónlistarmyndbönd, leikin atriði eða upptökur af uppákomum á vegum 

nemendafélaganna. Fjöldi myndbanda er æði misjafn eftir skólum en getur verið allt frá 

tveimur og upp í rúman tug á hverju skólaári. Þessi myndbönd eru birt á heimasíðum 

nemendafélaganna, Facebook og á Youtube.com þar sem allir hafa aðgang að þeim. Þau fá 

frá nokkrum hundruðum og yfir eina milljón áhorf (Kolbrún H. Sigurgeirsdóttir og Rakel 

Magnúsdóttir, 2014; „Versló með“, 2012). Það felst ákveðin skólun í því að taka þátt í 

myndbandaráði og meðlimir öðlast reynslu sem nýtist þeim á framabrautinni. Auk þess 

skapast ákveðin tengsl út í atvinnulífið. Allmargir fyrrverandi meðlimir slíkra ráða hafa fengið 

tækifæri í fjölmiðlum og má þá nefna „Hraðfréttastrákana“ Benedikt Valsson og Fannar 

Sveinsson á RÚV og stjórnendur þáttarins „Áttunnar“ á sjónvarpsstöðinni Bravó1 (áður 

PoppTV)2, þá Egill Ploder og Nökkva Fjalar Orrason („Úr 12:00“; „Versló með“, 2012; Gunnar 

Leó Pálsson, 2014). Fyrrverandi meðlimir hafa komist inn í leikarabraut Listaháskóla Íslands 

og erlenda kvikmyndaskóla og má ætla að reynsla þeirra í myndbandaráðum 

framhaldsskólanna hafi ekki spillt fyrir (Birna Ketilsdóttir Schram, 2014; Svanhildur Gréta 

Kristjánsdóttir, 2015). Rannsóknir hafa sýnt mikla kynjaskekkju í myndbandaráðum og  

stelpur fá þar með ekki sömu tækifæri og reynslu og strákar á þessu sviði (Jakobína 

Jónsdóttir, 2012; Kolbrún H. Sigurgeirsdóttir og Rakel Magnúsdóttir, 2014).  Vert er að benda  

á í þessu samhengi að þegar listi á Wikipedia (e.d.a, e.d.b) er skoðaður yfir þá sem hafa 

tekið þátt bæði í mælsku- og rökræðukeppni MORFÍs og spurningkeppninni Gettu betur (sem 

hafa í gegnum tíðinna verið skipaðar strákum í miklum meirihluta3 ) má sjá þekkt nöfn 

karlmanna úr bæði stjórnmála-, fjölmiðla- og leiklistargeiranum.  Þetta sýnir að þeir sem taka 

þátt í MORFÍs, Gettu betur og myndbandaráðum öðlast reynslu sem er dýrmæt og kemur sér 

vel á ákveðnum sviðum atvinnulífsins og í hinu pólitíska umhverfi. Heiti ritgerðarinnar „[þ]etta 
hafa alltaf verið strákar og það hefur alltaf verið vinsælt, þannig af hverju breyta?“ vísar til 

viðhorfa eins fyrrverandi myndbandaráðsmeðlims og sýnir glögglega hversu sterk hefð hefur 

myndast fyrir því að myndbandaráð séu strákaráð. 

 Það er von mín að hægt verði að nýta niðurstöður rannsóknarinnar við gerð kennsluefnis 

fyrir jafnréttisfræðslu í framhaldsskólunum þar sem leitast yrði við að ná fram, til lengri tíma 

litið, viðhorfsbreytingu í samfélaginu og stuðla þannig að auknu jafnrétti og fjölbreytileika.  

1.1 Rannsóknarspurningar: 

1. Hvernig upplifa framhaldsskólanemar skipan í myndbandaráð í sínum skóla? 

� Er hún ólík milli skóla? 

2. Hvernig er birtingarmynd kynjanna í myndböndum myndbandaráða íslenskra 

framhaldsskóla? 

� Hver eru hlutverk kynjanna í myndböndunum? 

                                                 
1 Sjónvarpsstöðinn Bravó er í eigu 365 miðla sjá: http://www.ruv.is/frett/365-eignast-bravo-og-
miklagard 
2 Áður en þeir birtust í sjónvarpinu voru þeir með þætti á mbl.is 
http://www.mbl.is/frettir/sjonvarp/thaettir/hrafrettir og http://www.mbl.is/frettir/sjonvarp/thaettir/attan 
3 Á þessu skólaári er kynjakvóti settur á Gettu betur í fyrsta skipti. Þar þarf að vera a.m.k. einn af 
þremur þátttakendum af gagnstæðu kyni (Sótt af: 
http://www.mbl.is/frettir/innlent/2013/09/19/kynjakvoti_i_gettu_betur/) 

� Endurspegla myndböndin staðalímyndir kynjanna og þá hvernig? 

� Hvernig upplifa framhaldsskólanemar hlutverk kynjanna í myndböndunum?  

3. Hvernig birtist kynjuð orðræða hjá strákunum þegar val í myndbandaráð er rætt? 

4. Hvernig upplifa framhaldsskólanemar það þegar einkalíf þeirra er gert opinbert í 

leyfisleysi? 

� í myndböndum frá myndbandaráðum? 

� í myndböndum sem tekin eru á síma og sett á netið? 

1.2 Uppbygging ritgerðar 

Ritgerðinni er skipt upp í sjö kafla. Í kafla tvö er fræðileg umfjöllun um kynjakerfið sem byggir 

á kenningu Sylviu Walby (1990). Einnig er gerð grein fyrir hugmyndum og kenningum er lúta 

að karlmennsku og kvenleika byggðum á verkum Connell (1987,1995), Ingólfs Ásgeirs 

Jóhannessonar (2004) og Schippers (2007). Þar er einnig fjallað um það hvernig við 

framkvæmum kyngervi okkar út frá hugmyndum West og Zimmerman (2011/1987) ásamt því 

að líta á hugmyndir Bird (1996) um það hvernig karlaklúbburinn (e. male homosociality) 

heldur sig saman og viðheldur hugmyndum um ákveðna gerð karlmennsku. Stutt umfjöllun er 

um fræði sem tengjast hópum, hefðum og fyndni þar sem þetta eru allt þættir er varða 

myndbandaráðin með einum eða öðrum hætti. Inn í þessa fræðilegu umfjöllun fléttast atvik í 

samfélagi okkar í dag. Einnig er, þegar við á, vísað í rannsóknir sem hafa verið gerðar 

hérlendis á félagslífi framhaldsskólanna – þær eru hins vegar ekki margar. Hugmyndum er 

lúta að leiðtoga- og stjórnunarfræðum er varpað fram þar sem ætla má að margir stíga sín 

fyrstu skref sem stjórnendur og/eða leiðtogar í nefndum og ráðum framhaldsskólanna (Eagly 

og Carli, 2007; Goffee og Jones 2000; Guðný Guðbjörnsdóttir, 2007; Hackman og Johnson, 

2013; Sinclair, 1999). Fjallað verður um kenningu er snýr að frummyndum og eftirmyndum og 

hún sett í samhengi við nútímatækni (Ritzer, 2000). Komið er inn á lög er tengjast ákveðinni 

gerð myndbirtingar þar sem myndbandaráð framhaldsskólanna birta myndskeið af nemum á 

veraldarvefnum, en jafnframt hvernig skólayfirvöld bera ábyrgð á  félagslífi þeirra samkvæmt 

lögum. Í þriðja til fimmta kafla er gerð grein fyrir niðurstöðum rannsóknarinnar og í sjötta kafla 

eru niðurstöður dregnar saman og rannsóknarspurningum svarað. Í lok þess kafla varpa ég 

fram hugleiðingum mínum og vangaveltum. 

2. Fræðin og samfélagið 

Hér verður gerð grein fyrir kenningum er lúta að kynjakerfinu, karlmennsku og kvenleika og 

það sett í samhengi við það sem er að gerast í samfélagi okkar í dag.   

 Kaflinn er þrískiptur. Fyrst verður gerð grein fyrir kenningu Silvíu Walby (1990) um 

kynjakerfið og farið í kenningar er snúa að ríkjandi karlmennsku og styðjandi og mengandi 

kvenleika. Greint verður frá rannsóknum sem benda til þess að kyngervi hafi áhrif á það 

hverjir veljast sem leiðtogar og stjórnendur.  Inn í þessa fræðilegu umfjöllum er fléttað saman 

rannsóknum er gerðar hafa verið á efstu bekkjum grunnskóla og nemum í framhaldsskólum 

ásamt því að tengja saman það sem er að gerast í nútímanum hjá þessum aldurshópi. Annar 

hluti gerir stuttlega grein fyrir fyrirbærunum hópar, hefð og fyndni þar sem það eru þemu sem 

koma fram í umfjöllun nemanna þegar myndbandaráð og myndbönd eru rædd.  Í síðasta 

hluta verður fjallað um tæknina er snýr að unglingunum og greint frá póstmódernískum 

hugmyndum um frummyndir og eftirmyndir ásamt því að greina frá rannsókn á notkun 

unglinga á snjalltækjum og tölvum.  Að lokum er komið inn á myndbirtingar á netinu og 

tengingu þeirra við félagslíf framhaldsskólanema. 

2.1 Kynjakerfið  

Kenning Sylviu Walby (1990) um kynjakerfið fjallar um félagslegt yfirráðakerfi. Þar hafa karlar 

verið við völd og konur lotið þeim í aldanna rás, kerfið inniheldur því tvo ólíka hópa. Þetta 

kerfi sýnir hvað samfélag okkar er í raun kynjað og mótar okkur strax við fæðingu og e.t.v. í 

móðurkviði því okkar líffræðilega kyn hefur áhrif á hvaða félagslegu hlutverkum okkur er 

útdeilt í samfélaginu (Adams og Coltrane, 2005). Körlum eru eignaðir ákveðnir eiginleikar og 

konum aðrir. Yfirráð og völd fylgja oft eiginleikum karlanna. Walby tekur þó fram að þetta þýði 

ekki að allir karlar séu valdamiklir og allar konur séu valdalausar (Walby, 1990; Þorgerður 

Einarsdóttir, 2006).  

 Kerfið er jafnt að finna á opinbera sviðinu sem og einkasviðinu. Hún segir að miklar 

breytingar hafi orðið á kerfinu á síðastliðinni öld á þann hátt að í dag eru yfirráð yfir konum 

meiri á hinu opinbera sviði en þau voru áður meiri á einkasviðinu. Hún bendir á að í dag séu 

konur ekki útilokaðar frá því að taka þátt í samfélaginu heldur byggist yfirráðin yfir þeim á 

aðskilnaði og undirskipun. Konum og það sem er kvenlægt er skipaður lægri sess en körlum 

og því sem er karlmannlegt (Walby, 1990; Þorgerður Einarsdóttir, 2006). Í því samhengi má 

benda á lægri laun kvenna fyrir sömu vinnu og að það eru færri konur í stjórnum fyrirtækja 

(Bandalag háskólamanna, 2013; Velferðaráðuneytið, e.d.; Stéttarfélag í almannaþjónustu, 

2013; Þorlákur Karlson, Margrét Jónsdóttir og Hólmfríður Vilhjálmsdóttir, 2013; Þorgerður 

Einarsdóttir, 2006; Þórður Snær Júlíusson, 2015). Alþjóðleg fjölmiðlavöktun, sem Háskóli 

Íslands tók þátt í árið 2009, bendir til þess sama. Það eru samtökin Global Media Monitoring 
Project (GMMP) sem hafa staðið fyrir slíkri vöktun frá 1995, í kjölfar þess að Sameinuðu 

þjóðirnar settu fram framkvæmdaráætlun um málefni kvenna þar sem fram kom m.a. 

mikilvægi þess að jafna hlut kynjanna í fjölmiðlum og þess að gæta yrði að því  að sjónarmið 

beggja kynja kæmu fram (Eygló Árnadóttir, Valgerður Anna Jóhannsdóttir og Þorgerður 

Einarsdóttir, 2010; United Nations Department for Policy Coordination and Sustainable 

Development, 1995). Fjölmiðlavöktun á fréttamiðlum fór fram víðsvegar í heiminum á sama 

tíma. Niðurstöður hennar leiddu í ljós að í fréttum var fjallað um konur í 21% tilvika og nefna 

Eygló Árnadóttir, Valgerður Anna Jóhannsdóttir og Þorgerður Einarsdóttir (2010) að íslenskar 

rannsóknir sýni svipaðar tölur. Konur voru í minnihluta í fjölmiðlum á Íslandi eða um 27% 

þegar litið er til fjölmiðlafólks, viðmælenda og umfjöllunarefna.  

 Walby (1990) skiptir kynjakerfinu í sex svið sem eru: Vinnumarkaður, fjölskylda, menning, 

kynverund, ofbeldi og hið stofnanabundna. Þessi svið eru sjálfstæð en tengjast þó innbyrðis. 

Hún telur að þegar konum vex ásmegin á ákveðnu sviði færist valdapóllinn til, þ.e.a.s. 

kröfurnar breytast og valdið helst enn hjá körlunum (Walby, 1990; Þorgerður Einarsdóttir, 

2006). Ummerki þessa má finna í félagslífi framhaldsskólanema. Fyrri rannsóknir hafa sýnt 

að strákar voru meira í útgáfu skólablaða hér áður fyrr en í dag eru það stelpurnar (Þorgerður 

Einarsdóttir og Berglind Rós   Magnúsdóttir,   2005;;   Kolbrún H. Sigurgeirsdóttir og Rakel 

Magnúsdóttir, 2014). Í viðtali við Jón Ingvar Kjaran á RÚV árið 2012 greindi hann frá 

doktorsverkefni sínu og nefndi m.a. innihald skólablaða framhaldsskólanna og kynjaðar 

birtingarmyndir sem birtust þar („Stúlkur   minna“, 2012). Fram kom að sýnileiki stráka var 

meiri en stelpna. Þegar stelpur birtust þá voru þær oft hlutgerðar og sýndar á klámfenginn 

hátt, það sama átti ekki við um strákana. Í ljós kom að ef margar stelpur voru í ritstjórn þá 

voru stelpur sýnilegri í blöðunum. Í Úttekt á félagslífi framhaldsskólanema árið 2014 kom í 

ljós að fleiri stelpur en strákar voru í skólablaðsnefndum enda sýndu skólablöðin ekki eins 

kynjaða birtingarmynd. Það gerði efni frá myndbandaráðum skólanna hins vegar. Í dag 

tilheyra myndbandaráðin strákunum og því til staðfestingar má nefna að 91% stráka skipuðu 

þau ráð í framhaldsskólum landsins skólaárið 2013-2104 (Jakobína Jónsdóttir, 2012; Kolbrún 

Hrund Sigurgeirsdóttir og Rakel Magnúsdóttir, 2014). Vert er að benda á að útbreiðsla efnis 

frá myndbandaráðum er mun víðtækari en efni frá skólablaðsnefndum þar sem það er m.a. 

aðgengilegt á netinu og hafa myndbönd verið að fá yfir eina milljón í áhorf („Versló með“, 

2012). Þó nokkuð er um að strákar velji framhaldsskóla með tilliti til þess að þeir vilji komast 

að í myndbandaráðum (Birna Ketilsdóttir Schram, 2014; Svanhildur Gréta Kristjánsdóttir, 

2015).  

 Eitt af sviðunum sex í kenningu Walby (1990) er kynverundin (e. sexuality) og er vert að 

útsýra hvað það hugtak felur í sér. Alþjóðaheilbrigðismálastofnuninn (WHO) skilgreinir 

kynverund, árið 2000, á eftirfarandi hátt: 

Kynverund er lykilþáttur í því að vera manneskja lífið á enda og innifelur kynlíf, 
kynvitund og kynhlutverk, kynhneigð, erótík, ánægju, nánd og fjölgun mannkynsins. 
Fólk upplifir og tjáir kynverund sína með hugsunum, órum, löngunum, trú, 
viðhorfum, gildum, hegðun, venjum, hlutverkum og samböndum. Þó að kynverund 
geti innifalið allar þessar víddir, þá þurfa þær ekki alltaf allar að vera hluti af 
reynsluheimi eða tjáningu einstaklinga. Samspil líffræðilegra, sálfræðilegra, 
félagslegra, efnahagslegra, pólítískra, menningarlegra, siðfræðilegra, lagalegra, 
sögulegra, trúarlegra og andlegra þátta hefur áhrif á kynverund. (WHO, 2006. 
Lausleg þýðing mín.)4 

Þetta hugtak hefur verið að þróast innan heilbrigðis- og kynfræða á síðustu áratugum og á 

seinni árum fór það að taka meira mið af þáttum er lúta að kyngervi5 einstaklinga en ekki 

eingöngu út frá því hvort þeir væru líffræðilega kvenkyns eða karlkyns6 (Sólveig Anna 

Bóasdóttir, 2008). Í tengslum við kynverundina hefur verið talað um tvöföld skilaboð um hvað 

konum og körlum leyfist í kynlífinu. Má tengja það við aldagamlar hefðir eðlishyggjunnar sem 

flokkar fólk í tvo hópa eftir líffræðilegu kyni. Þessi tvískipting á rætur sínar að rekja til 

Aristótelesar og þeirrar hugmyndafræði að karlar séu skynsamari og gáfaðri en konur. Þær 

eru aftur á móti tilfinningasamari og tengdari náttúrunni og því þurfi að hafa stjórn á þeim 

(Sólveig Anna Bóasdóttir, 2008).  Sólveig Anna Bóasdóttir (2008) fjallar um það í bók sinni 

Ást, kynlíf og hjónabandið að konan hafi fyrr á öldum verið talin eign karlsins og átti hún að 

vera honum undirgefin og hlutverk hennar í kynlífinu var að fjölga mannkyninu. Það var ekki 

fyrr en með tilkomu getnaðarvarna7 að frelsi kvenna í kynlífi jókst (Weeks, 2010). Þau 

tvöföldu skilaboð sem nefnd voru hér að ofan lifa enn góðu lífi í íslensku samfélagi og vert er 

að benda á upplifun íslenskra unglinga í rannsókn sem Andrea J. Ólafsdóttir og Hjálmar 

Sigmarsson (2006) gerðu á viðhorfum þeirra til kláms. Þar segir einn kvenkyns viðmælandi: 

                                                 
4 „[Sexuality is] …a  central  aspect  of  being  human  throughout  life  encompasses  sex,  gender  identities  
and roles, sexual orientation, eroticism, pleasure, intimacy and reproduction. Sexuality is experienced 
and expressed in thoughts, fantasies, desires, beliefs, attitudes, values, behaviours, practices, roles 
and relationships. While sexuality can include all of these dimensions, not all of them are always 
experienced or expressed. Sexuality is influenced by the interaction of biological, psychological, 
social, economic, political, cultural, legal, historical, religious and spiritual factors.“ (WHO, 2006). 
5 Kyngervi (e. gender) hefur verið skilgreint sem okkar félagslega kyn. Við lærum að ákveðin hlutverk 
eru talin kvenleg og önnur karlmannleg. Kyngervi er breytilegt eftir stað og stund (Connell, 1987; 
Adams og Coltrane, 2005).    
6 Kyn (e. sex) á við um okkar líffræðilega kyn og þá þætti sem gera einstaklinga kvenkyns eða 
karlkyns (Connell, 1987; Adams og Coltrane, 2005). 
7 Getnaðarvarnarpillan kom á markað árið 1960 samkvæmt upplýsingum frá Kvennasögusafni Íslands. 
Sótt af: http://kvennasogusafn.is/index.php?page=getnadarvarnarpillan 

...ef  kona  heldur  framhjá  þá  er  hún  hóra,  ef  kall  heldur  framhjá  þá  er  hann  þú  veist  
„the man“   eða   e-ð   svoleiðis,   ef   kall   er   með   mo rgum   konum   þá   er   hann   bara  
svona   bósi,   ef   kona   er   með   mo rgum   ko llum   þá   er   hún   hóra   -   það   er   ekki  
jafnrétti!  (Andrea J. Ólafsdóttir og Hjálmar G. Sigmarsson, 2006, bls. 53) 

Í þessari frásögn sést skýrt að það gildir ekki það sama um konur og karla þegar talið beinist 

að kynlífi.   

 Í grein Mimi Schippers (2007) sem ber heitið, Recovering the feminine other: Masculinity, 
femininity and gender hegemony, fjallar hún um ákveðnar andstæður innan kynjakerfisins 

sem viðhalda stigveldi kerfisins. Hún segir að það sé ekki endilega bara tengt hinu líkamlega 

kyni hvar einstaklingar lendi innan kerfisins heldur lendi karlmenn sem teljist kvenlegir neðar í 

virðingarstiganum heldur en karlmenn sem eru karlmannlegir. Þetta snúist um hugmyndina 

um hvað þyki kvenlegt og karlmannlegt. Hugmyndir um að eitthvað sé kvenlegt geta átt við 

um karla. Það dregur þá úr völdum þeirra innan kerfisins því það sem er kvenlegt er ekki hluti 

af karlmennskunni (Connell 1987 og 1995; Schippers, 2007). Þetta rými vel við þá hugsun 

sem  fyrirfinnst  í  samfélaginu  að  það  þykir  í  lagi  að  vera  „strákastelpa“ en það vill enginn vera 

„stelpustrákur“ (Ingólfur Ásgeir Jóhannsson, 2004). Með þessum andstæðu pörun kynjanna 

myndast þessi vensluðu tengsl á milli hugmynda um það hvað sé kvenlegt og karlmannlegt. 

Þessar hugmyndir geta svo endað í gjörðum og athöfnum. Þannig öðlast eiginleikar karla 

lögmætingu þegar konunni eru úthlutaðir andstæðir eiginleikar sem jafnframt eru 

undirskipaðir (Schippers, 2007). Sem dæmi um það má nefna eiginleika eins og að karlar 

séu líkamlega sterkari en konur. Þetta felur í sér að konur eru ekki taldar vera eins líkamlega 

sterkar og karlar, þó að ekki séu allir karlar líkamlega sterkari en allar konur. En þetta verður 

ríkjandi  hugmynd  í  orðræðunni  um  það  hvað  telst  vera  „sannur“ karlmaður. Einnig má nefna í 

þessu samhengi þann eiginleika karla að vera taldir snillingar á hinum og þessu sviðum án 

þess að þurfa að hafa neitt fyrir því. Dæmi tengt þessu eru t.d. þær hugmyndir um að karlar 

séu sjálfkrafa betri á hin og þessi tæki en konur ((Adams og Coltrane, 2005; Connell, 1995; 

Ingólfur Ásgeir Jóhannsson, 2004). 

 Schippers (2007) gerir ráð fyrir því að það sé aðstæðubundið hvernig paraðir eiginleikar 

kynjanna birtast innan ólíkra samfélaga. Það sem þykir karlmannlegt í einu samfélagi þykir 

það ekki endilega í öðru en það á sér engu að síður andstæðu sem er kvenleg og er henni 

því skipaður lægri sess. Hún segir að kynjunum séu oft eignaðir ýktir og andstæðir eiginleikar 

og að þau eigi að bæta hvort annað upp og mynda þannig eina heild. Þessi eining byggir á 

því að í kerfinu eiga allir að vera gagnkynheigðir. Þar eru karlarnir gerendur og konurnar 

viðföng. Jón Ingvar Kjaran og Ingólfur Ásgeir Jóhannesson (2010) koma einmitt inn á það 

hvað framhaldsskólar á Íslandi eru gagnkynheigðir og að ekki sé mikið rými fyrir nemendur 

sem eru samkynheigðir, tvíkynhneigðir eða trans. Í grein þeirra  „Ég  myndi alltaf enda með 
einhverri stelpu“ (2010) útskýra þeir hugtakið heterósexisma8 og greina frá rannsókn sinni 

þar sem stofnanabundinn heterósexismi er skoðaður í tengslum við upplifun þriggja 

samkynheigðra karlkynsnemenda á veru sinni í framhaldsskóla á Íslandi. Fram kom að þeir 

upplifðu að samskipti og umhverfið í skólanum byggði á gagnkynheigð og þeim fannst 

ákveðið skilningsleysi ríkja gagnvart samkynheigð. Þeir áttu allir neikvæða reynslu er 

tengdist félagslífi framhaldsskólans, eins og t.d. skólaböll, þar sem reiknað var með að allir 

væru gagnkynhneigðir og skemmtanirnar tóku mið af því. Þeir höfðu allir reynt að taka þátt í 

hinum gagnkynhneigða leik í upphafi þegar þeir voru nýnemar og farið í sleik við stelpur á 

böllum en fundið að það átti ekki við þá. Viðmælendurnir, sem allir voru í sama skóla en þó á 

sitt hvorum tímanum, greindu einnig frá því að það væru fáar fyrirmyndir í skólanum sem þeir 

gætu tengt sig við og tveir þeirra nefndu að það vantaði fleiri fyrirmyndir en þessa svokölluðu 

„glamúrhomma“. Þeim fannst öllum skrítið hvað það væru fáir samkynhneigðir einstaklingar í 

eins stórum skóla og þeirra. Ekki væri mikið rætt um samkynheigð í skólanum, að þar ríkti 

ákveðin þöggun um hagsmuni þeirra og málefni. Jón Ingvar Kjaran og Ingólfur Ásgeir 

Jóhannesson (2010) töldu að framhaldsskólamenningin væri stofnanabundin og viðmótið 

byggði á gagnkynheigð sem hefði áhrif á líðan og hegðun hinsegin og gagnkynheigðra 

einstaklinga. Að stofnanabundinn heterósexismi sé „…  kerfislægur   i   formgerð og menningu 
skólanna.“ (Jón Ingvar Kjaran og Ingólfur Ásgeir Jóhannesson, 2010, bls. 11). Út frá 

niðurstöðum þeirra er hægt að benda á að gagnkynhneigð sé innbyggð inn í allt umhverfi 

framhaldsskólans og þar með talið félagslífið og lítið rými sé fyrir nema sem falla ekki innan 

gagnkynhneigðra viðmiða.   

2.1.1 Að framkvæma kyngervi sitt  

Í framhaldinu af umræðunni um hetrósexisma er áhugavert að skoða hvernig samfélagið 

gerir ákveðnar kröfur til einstaklinga eftir því hvaða kyni það tilheyrir. 

  Í greininni  „Doing Gender“ eftir West og Zimmerman (2011/1987) kemur skýrt fram hvað 

kyngervi hefur mikil áhrif á daglega líf okkar. Samfélagið byggir á því að karlar og konur 

„framkvæmi“9 kyngervi sitt á ákveðinn hátt. Á meðan það er gert gengur hið daglega líf 

snurðulaust fyrir sig en ef fólk bregður út af brautinni þá finnur það sterkt fyrir því hver norm 

samfélagsins  eru.  Ef  þú  fæðist  stelpa  þá  „framkvæmir“ þú stelpu og ef þú fæðist strákur þá 
                                                 
8 Jón Ingvar Kjaran og Ingólfur Ásgeir Jóhannesson greina frá skilgreiningu Pharr (2000, bls. 431) og 
læt ég hana fylgja hér í þýðingu þeirra: „Heterósexismi skapar hómófóbíu (gagnkynhneigðarhroka) 
skilyrði til að dafna með því að gera ráð fyrir að samfélög séu og verði að vera gagnkynhneigð. 
Birtingarform heterósexisma, áhrif hans og forréttindi, eru jafnframt undirstaða hins viðtekna 
gildismats. Heterósexismi er því kerfisbundin birtingarmynd hómófóbíu innan stofnana samfélagsins. 
Heterósexismi og hómófóbía stuðla því saman að þvingaðri gagnkynhneigð.“ (2010, bls. 3). 
9 Í þessari ritgerð þýði ég hugtakið „Doing Gender“ sem það að framkvæma kyngervi sitt. 

„framkvæmir“ þú strák. Samfélagið kennir okkur að það að vera karlmaður felur í sér önnur 

hlutverk en að vera kvenmaður. Þegar við hittum annað fólk byrjum við á flokka það eftir 

kyngervi og setjum það í karlkynskassann eða kvenkynskassann. West og Zimmerman 

(2011/1987) nefna sex atriði sem við notum til þess að setja fólk í réttu kassana, þau eru: 

Andlitshár, brjóst, herðar, hendur, rödd og framkoma. Þau segja að það er ekki fyrr en við 

förum út fyrir þessa kassa sem hafa mótast í samfélaginu að við áttum okkur á því hvað 

þessi viðmið eru fastmótuð. Í þessu samhengi má   nefna   málþing   sem   bar   heitið   „Út fyrir 
boxið - valdeflandi starf með börnum og unglingum“ sem var haldið 4. júní 2014, í 

Laugalækjarskóla. Þar hélt Þorsteinn V. Einarsson, verkefnisstjóri félagsmiðstöðvarinnar 

Dregyn, erindi. Hann sagði frá því þegar unglingsstrákar sem stunduðu félagsmiðstöðina 

tóku sig saman og ákváðu að naglalakka sig til að kanna hvaða viðbrögð þeir fengu frá 

samfélaginu ef þeir færu aðeins út fyrir kassann. Fram kom að strákarnir fundu fyrir því að 

samfélagið var ekki vant því að strákar væru almennt með naglalakk og þeir fengu mesta 

gagnrýni frá feðrum sínum og karlkynsíþróttaþjálfurum. Þessi tilraun í félagsmiðstöðinni 

rýmar við það sem West og Zimmermann (2011/1987) fjalla um í grein sinni, að um leið og 

kynin fara út úr þeim hlutverkum sem samfélagið hefur skipað þeim þá finna þau fyrir því. 

Það að strákar naglalakki sig tilheyrir ekki því að vera karlmaður. Annað sambærilegt atvik 

átti sér stað þegar 21 árs gamall íslenskur strákur ákvað að fara út í buxum með 

blómamynstri. Hann var varla kominn út úr húsi þegar hann fékk að heyra að hann væri 

hommi  og  það  margoft  á  skömmum  tíma.  Hann  segir:  „Fólk starði bara vegna þess að þetta 
var ekki normið. Talaði sín á milli um samkynhneigða, kallaði á eftir mér og starði.“ (Arnar 

Már Eyfells, 2014). 

 Það er ríkjandi í samfélaginu að telja það í lagi að einstaka stelpur fari yfir á hið svokallaða 

strákasvið en ekki að strákar fari yfir á stelpusviðið eins og dæmið hér að ofan sýndi. Þetta 

kom einnig fram í rannsókn sem Gerður Bjarnadóttir og Guðný Guðbjörnsdóttir (2011) gerðu 

á viðhorfum framhaldsskólanema til að brjóta upp hefðbundin kynjamynstur. Þar kom einnig 

fram að stelpur eru opnari fyrir að fara út fyrir hin hefðbundnu kynjamynstur  en strákar. 

Kvenkyns þátttakendur voru t.d. líklegri til að leyfa litla bróður sínum að leika sér með dúkku 

eða litlu systur að leika sér með bíl heldur en karlkyns þátttakendur. Það endurspeglar þá 

skipan kynjakerfisins að strákum eru sett stífari mörk en stelpum þegar kemur að því að fara 

út fyrir kynjuð viðmið. Við þetta má bæta að þær stelpur sem brjóta upp hefðbundin 

kynjamynstur fá  oft  á  sig  viðurnefnið  „strákastelpa“ (Ingólfur Ásgeir Jóhannesson, 2004). Í því 

samhengi vil ég vitna í orð Nönnu Bryndísar Hilmarsdóttur söngkonu í hljómsveitinni Of 
Monsters and Man sem birtist í Fréttablaðinu þann 21. mars 2015. Þar segir: 

Ég veit aldrei hvernig ég á að svara þessari spurningu því mér finnst þetta svo 
eðlilegt sjálfri. Þegar ég var að alast upp í Garðinum voru margir vinir mínir strákar. 

Ég var alltaf kölluð strákastelpa….  Mig  langaði bara að vera með strákunum enda 
fannst mér eins og þeir fengju að gera alla skemmtilegu hlutina. Þeir voru á 
hjólabrettum, að spila tölvuleiki og í hljómsveitum. Þeir voru að gera kúl hluti á 
meðan stelpurnar voru uppteknari af því að vera sætar og velta fyrir sér hverjum 
þær væru skotnar í. Þannig að já, ég var strákastelpa. En það er náttúrulega 
fáránlegt að vera kölluð strákastelpa fyrir að vera á hjólabretti og í hljómsveit. Af 
hverju eru þetta strákahlutir? Við verðum að breyta þessu, …   (Erla Björg 
Gunnarsdóttir, 2015, bls. 31-32). 

Hér  sést  að  það  hefur  ekki  sömu  merkingu  að  vera  kölluð  „strákastelpa“ og að vera kallaður 

„stelpustrákur“. Það síðarnefnda er frekar notað í þeim tilgangi að gera lítið úr viðkomandi 

strák og draga úr valdi hans en það getur hins vegar verið valdeflandi fyrir stelpur að vera 

„strákastelpa“ (Ingólfur Ásgeir Jóhannesson, 2004).  

  Rannsókn sem gerð var á upplifun 19 transeinstaklinga10 (Connell, C., 2010). sýnir að við 

það að breyta um kyngervi var komið öðruvísi fram við þau á vinnustaðnum. Transmenn 

fundu fyrir meiri virðingu, að það var hlustað á þá og ekki efast um hæfni þeirra. Aftur á móti 

upplifðu transkonur að það var farið að efast um hæfni þeirra og það var síður hlustað á þær. 

Þessar niðurstöður renna stoðum undir það að kyngervi einstaklinganna hefur áhrif á það 

hvernig þeir eru metnir að verðleikum og hvernig komið er fram við þá (Connell, C., 2010).

 En hvað felur hugtakið karlmennska í sér og hvaða eiginleikar hafa verið tengdir við það?  

Til að skoða það nánar er gott að leita í smiðju Raewyn Connell´s (1995) félagsfræðings og 

sjá hvernig hún hefur fjallað um hugtakið karlmennska og til skrifa Ingólfs Ásgeirs 

Jóhannessonar   en   hann   gaf   út   bókinna   „Karlmennska og jafnréttisuppeldi“ árið 2004. Þar 

fjallar hann m.a. um það hvernig strákar læra að verða karlmenn og hvernig bæði skólinn, 

foreldrar og allt samfélagið tekur þátt í að viðhalda ákveðnum karlmennskuhugmyndum.  

2.1.2 Karlmennska 

Það er gott að gera sér grein fyrir því áður en lengra er haldið hvað hugtakið karlmennska 

felur í sér.  Raewyn Connell skilgreinir karlmennsku (e. masculinity) á eftirfarandi hátt: 

Karlmennska er hvort tveggja í senn staður í tengslaneti kyngerva, sú framkvæmd 
sem karlar og konur nota til að staðsetja sig í sínu kyngervi, og áhrif þessara 

                                                 
10 Eftirfarandi skilgreiningar má finna í bæklingi sem TRANS-ÍSLAND (e.d.) lét gera. „Að   vera  
transsexual   er   að   fæðast   í   vitlausum   líkama,   þ.e.   að   fæðast   sem   kona   í   karlmannslíkama   eða  
karlmaður   í  kvenmannslíkama.  Einstaklingurinn  upplifir  sig  af  o�ðru  kyni  en   líffræðin  segir   til  um  og  
kýs   oft,   þó   ekki   alltaf,   að   gangast   undir   hormónameðferð   og/eða   kynleiðréttingaraðgerð.“ Þar segir 
einnig, „[t]ranskona   er   einstaklingur   sem   fæðist   líffræðilega   karlkyns   og   lætur   leiðrétta   kyn   sitt   í  
kvenkyn...“ og að „… [t]ransmaður  er  einstaklingur  sem  fæðist  líffræðilega  kvenkyns  og  lætur  leiðrétta  
kyn  sitt  í  karlkyn.“ (https://hinsegin.files.wordpress.com/2010/11/trans-bc3a6klingur.pdf). 

framkvæmda á líkamlega tjáningu, persónuleika og menningu. (1995, bls. 71, 
Þýðing mín).11 

Fellur þessi skilgreining hennar vel inn í umræðu West og Zimmerman (2011/1987) hér að 

ofan um að einstaklingar læra að framkvæma kyngervi sitt. Strákar læra það að ákveðin 

hlutverk og eiginleikar tilheyra þeim og aðrir stelpum. Ingólfur Ásgeir Jóhannesson (2004) 

nálgast hugmyndir um karlmennskuna út frá póststrúktúralískri sýn. Hann segir:  

…ég   lít   ekki   á   hugmyndir   um  karlmennsku  og   ímyndir   um  það  hvernig   karlmenn  
eru eða eiga að vera sem kyrrstæð fyrirbrigði heldur séu hugmyndir og ímyndir 
mótaðar í orðræðu og verði þannig að viðteknum hugmyndum. Þannig eru 
karlmennska og kvenleiki í rauninni hugmyndir um karlmennsku og kvenleika - ekki 
áþreifanleg   fyrirbrigði   heldur   samheiti   um   staðalmyndir   af   „eðlilegum“ körlum og 
konum. (bls. 61).   

Í þessu felst að karlmennska er ekki fast fyrirbæri og hægt er að hafa áhrif á hana með því 

að breyta orðræðunni og hafa þannig áhrif á það hvernig hugmyndir fólks um karlmennsku 

og kvenleika breytast í samfélaginu. Hér er ákveðin samhljómur með þeim, Connell (1995) 

og Ingólfi Ásgeiri Jóhannessyni (2004), að karlmennskan er fljótandi fyrirbæri og getur þ.a.l. 

breyst. Ingólfur Ásgeir Jóhannesson (2004) telur jafnframt að ef okkur takist að breyta 

þessum skilgreiningunum og auka rými karla til að skilgreina hvað það er að vera karlmaður  

þá getum við t.d. dregið úr skaðlegum áhrifum karlmennskunar. Fjallað verður um það aðeins 

nánar á eftir en lítum fyrst betur á kenningu Connell´s (1995) um ríkjandi karlmennsku. 

Kenningin fjallar um stigveldi karlmennskunnar. Hún gengur í grófum dráttum út á það að á 

hverjum tíma séu hugmyndir um ákveðna karlmennsku ríkjandi og þeir karlar sem uppfylli 

þær komist til valda. Hún skilgreinir ríkjandi karlmennsku (e. hegemonic masculinity) á 

eftirfarandi hátt: 

Ríkjandi karlmennska getur verið skilgreind sem form af framkvæmd kyngervis 
sem inniheldur hið núverandi viðurkennda svar við vandamálinu á lögmæti 
kynjakerfisins sem tryggir ráðandi stöðu karla og undirskipun kvenna (1995, bls. 
77. Þýðing mín).12  

Þar tróna því þeir karlmenn sem hafa eiginleika er teljast til ríkjandi karlmennsku efst og 

karlmenn sem hafa þá ekki neðst eins og t.d. þeir karlmenn sem eru samkynhneigðir eða  
                                                 
11 „´Masculinity´, to the extent the term can be briefly defined at all, is simultaneously a place in gender 
relations, the practices through which men and women engage that place in gender, and the effects of 
these practices in bodily experience, personality and culture.“ (Connell, 1995, bls. 71).  
 
12 „Hegemonic masculinity can be defined as the configuration of gender practice which embodies the 
currently accepted answer to the problem of the legitimacy of patriarchy, which guarantees (or is taken 
to guarantee) the dominant posistion of men and the subordination of women.“ (Connell, 1995, bls. 
77). 
 



  

 

 21 

trans. Hugmyndir fólks um hvað telst ríkjandi karlmennska er breytilegt eftir stað og stund og 

er þar með ekki föst stærð (Bird, 1996; Connell, 1995; Ingólfur Ásgeir Jóhannesson, 2004). 

Connell (1995) lítur svo á að félagsleg hegðun sé mótuð af kerfi sem nefnist kyngervi.  Hún 

nefnir að þó að kyngervi sé oft tengt við líkamlegan mun kynjanna eins og æxlunarfæri að þá 

sé það ekki grundvöllur kyngervis því það sé félagslegt.  Kyngervi eins og ríkjandi 

karlmennska er einnig háð því sögulega og getur þ.a.l. breyst með tímanum. Connell fjallar 

um það að hugmyndir um karlmennsku komi víða fram í samfélaginu, jafnt í félagslegum 

athöfnum einstaklinga sem og stofnana. 

 Connell (1995) flokkar þá karlmennsku sem ekki fellur undir ríkjandi karlmennsku í þrennt: 

a) Þeir undirokuðu (e. subordination), það eru þeir karlmenn sem eru andstæða þess sem er 

talið ríkjandi eins og t.d. samkynhneigðir og allt í fari karla sem getur talist kvenlegt, b) hinir 

samseku (e. complicity), í þennan flokk falla margir karlmenn því samkvæmt Connell uppfylla 

fáir karlmenn allar hugmyndir er tengjast ríkjandi karlmennsku en gera það þó að einhverju 

leyti. Hún telur alla karla vera samseka á einhvern hátt þar sem þeir geta ekki afsalað sér 

þeim forréttindum sem fylgir því að fæðast karlskyns og að lokum c) þeir sem eru á jaðrinum 

(e. marginalization). Hér á hún við að ekki sé allri karlmennsku gert jafnt hátt undir höfði.  Þó 

að viðkomandi karlmaður sýni ákveðna eiginleika sem tilheyri ríkjandi karlmennsku, þá fari 

það t.d. eftir kynþætti og stétt hvort viðkomandi eiginleiki teljist til karlmennsku sem er ríkjandi 

eða ei í því samfélagi. 

 Í bókinni Karlmennska og jafnréttisuppeldi er fjallað um skólun í karlmennskunni (Ingólfur 

Ásgeir Jóhannesson, 2004). Þar kemur fram að hún eigi sér stað í samfélaginu öllu, í 

fjölskyldunni  og  í  skólum.  Strákar  læra  að  til  þess  að  teljast  „sannur“ karlmaður þá þurfi þeir 

að tileinka sér ákveðna karlmannlega eiginleika en þeir eru að vera líkamlega sterkir, agaðir, 

ákveðnir, rökvísir, hlutlægir, snöggir að bregðast við hættum og vera í stöðugri samkeppni.  

Allir eiginleikar sem eru tengdir því sem er kvenlegt eru ekki æskilegir meðal stráka/karla. Má 

þá nefna að strákar eiga ekki að sýna tilfinningar, mega ekki gráta, þurfa ekki að vera góðir í 

að tjá sig eða vera skapandi og samvinna er ekki talin þörf. Körlum beri að afsala sér öllu 

sem sé kvenlegt því það sem tengist konum dregur úr karlmennsku þeirra (Adams og 

Coltrane, 2005; Connell, 1995; Ingólfur Ásgeir Jóhannesson, 2004).  

 Ingólfur Ásgeir Jóhannesson (2004) kom fram með hugtakið skaðleg karlmennska og 

útskýrir það á eftirfarandi hátt: „[Hún] … byggist á því að viðteknar hugmyndir um 
karlmennsku og margs konar fyrirkomulag og atferli sem tengjast slíkum hugmyndum séu 
skaðleg fyrir samfélagið í heild. Karlmennskan getur líka verið skaðleg körlunum sjálfum …“ 

(bls. 63). Ofbeldi karla er samkvæmt Ingólfi Ásgeiri Jóhannessyni dæmi um skaðlega 

karlmennsku. Hann segir að í samfélaginu séu ákveðnar hugmyndir til staðar um að ofbeldi 

sé fylgifiskur karlmennskunnar og það séu allt of fáir sem séu að reyna að breyta þeim 

hugmyndum. Í þessu samhengi leyfist því t.d. körlum að áreita konur kynferðislega því það er 

talið hluti af því að vera karlmaður. Hann kemur inn á að það er margt sem veldur því að 

staða karla helst áfram ríkjandi. Í orðræðunni þurfa einstaklingar sem gegna tilteknu störfum 

að hafa ákveðna eiginleika, þessir eiginleikar tilheyra oft því sem þykir karlmannlegt og því 

séu karlar hæfari til að gegna þeim. Það er talið karlmannlegt að gera ákeðna hluti eins og 

t.d. að stjórna fyrirtækjum en það þykir kvenlegt að sjá um heimilið (Adams og Coltrane, 

2005; Ingólfur Ásgeir Jóhannesson, 2004). Þetta viðhorf er enn við líði meðal íslenskra 

unglinga í dag ef niðurstöður rannsóknar sem Andrea Hjálmarsdóttir og Þóroddur Bjarnason 

gerðu árið 2008 eru skoðaðar en þau könnuðu viðhorf 10. bekkinga til jafnréttismála. Það að 

sú merking í orðræðunni um að kynin séu gædd ólíkum eiginleikum er enn ríkjandi verður til 

þess að völdin eru áfram í höndum karla, þar sem þau hafa verið frá örófi alda.  Í 

samfélaginu er karlmennska enn hið ríkjandi viðmið og þær fáu konur sem fá tækifæri til að 

spreyta sig á sviðum þar sem karlar hafa verið við völd taka því oft upp hin karlmannlegu 

viðmið. 

 Ingólfur Ásgeir Jóhannesson (2004) fjallar um mikilvægi þess að menntakerfið taki þátt í 

að búa til meira rými fyrir ólíkar tegundir af karlmennsku, að ekki allir strákar þurfi að uppfylla 

ímynd hinnar ríkjandi karlmennsku því annars séu þeir álitnir stelpur eða taldir vera hommar 

og að það sé til annars konar karlmennska sem gerir þá ekki að minni karlmönnum. Það sé 

hægt að hafa áhrif á orðræðuna og breyta þannig hugmyndum fólks um hvað sé 

karlmannlegt. Með þeim hætti væri hægt að draga úr hegðun karla sem er skaðleg og er 

framkvæmd í þeim tilgangi að sanna karlmennsku þeirra þar sem  hugmyndir um hvað það 

telst  að  vera  „sannur“ karlmaður hafa verið víkkaðar út, að það sé mikil breidd innan hópsins 

kyn það þurfi ekki allir að vera eins.  Þannig skapist meira rými fyrir bæði kynin. 

 Hann nefnir hina   „duldu   námskrá“ í karlmennsku sem eru hinar óskráðu reglur 

samfélagsins.  Þar  fá  drengir  skólun  í  því  hvernig  „sannir“ karlmenn hegða sér.  „Þeir reyna að 
laga sig að normum annarra drengja um hvernig þeir eigi að haga sér, svo sem hvernig þeir 
eiga að bera sig, ganga og tala.“ (Ingólfur Ásgeir Jóhannesson, 2004, bls. 71). Hann nefnir 

m.a.  eftirfarandi  þemu  í  „duldu  námskránni“: a) Hetjur, strákar eiga að vera hetjur, læra það 

snemma að þeir eiga ekki að gráta og ekki sýna tilfinningar. b) Snillingar, þeir þurfa ekki að 

hafa fyrir t.d. lærdómi. c) Útvaldir leiðtogar, það þykir sjálfsagt að strákar leiði hópinn. d) 

Líkamlega sterkir, það þykir ekki flott að vera eins og stelpa í útliti. e) Gagnkynhneigður, að 

vera ekki gagnkynhneigður dregur úr karlmennskunni (Ingólfur Ásgeir Jóhannesson, 2004).  

 Í grein Bird (1996), sem ber nafnið Welcome to the Men´s Club: Homosociality and the 
Maintenance of Hegemonic Masculinity, er fjallað um það hvernig ríkjandi karlmennsku er 

viðhaldið sem viðmiði með félagslegum samskiptum gagnkynhneigðra karla, svokölluðum 



  

 

 23 

karlaklúbbum13 (e. male homosociality), þrátt fyrir að til sé önnur karlmennska sem nær út 

fyrir þetta norm. Í karlaklúbbunum læra karlar að karlmennska merkir það að vera aftengdur 

tilfinningum, vera kappsamur og sjá konur sem kynferðislega hluti. Samskipti (e. interaction) 

karla í karlaklúbbunum viðhalda kerfinu sem setur það sem er kvenlegt og þá karlmennsku 

sem telst ekki til þeirrar ríkjandi skörinni lægra. Bird (1996) segir að karlmennska sem ekki er 

ríkjandi breyti ekki kynjakerfinu þar sem þeirra tjáningu er skipað neðar í valdakerfinu. 

 Í rannsókn Bird (1996) voru tekin viðtöl við 12 gagnkynhneigða karlmenn, á aldrinum 23-

50 ára, úr háskólasamfélagi í litlum bæ í Bandaríkjunum. Einnig voru framkvæmdar 

vettvangsathuganir á börum, kaffihúsum og veitingastöðum þar sem fylgst var með 

samræðum karlahópa. Fram kemur að „…aðaláherslan í viðtölunum var á hvernig hin 
skynjaða samþykkta karlmennska og samsvarandi tengsl á milli skilnings á sjálfum sér og 
ríkjandi karlmennsku hefðu þróast.“ (bls. 123, þýðing mín). Í rannsókninni kom fram að 

viðmælendur töldu að karlaklúbburinn hefði mikil áhrif á hegðun, skoðun og viðhorf þeirra.    

 Merking þátttakenda var flokkuð í þrjá hópa; aftenging tilfinninga, keppni og kynferðisleg 

hlutgerving kvenna. Bird (1996) fjallar um það hvernig þessum merkingum er viðhaldið meðal 

meðlima karlahópsins og hvernig annars konar merkingu er haldið niðri í samskiptum 

karlanna.   

 Þegar litið var á aftengingu tilfinninga kom fram í rannsókninni að strákar læra það ungir 

að aftengjast tilfinningum (Bird, 1996). Þeir eiga ekki að sýna tilfinningar og gráta. Þeir eiga 

að vera sterkir og harka af sér. Þeir læra það fljótt að strákar leika við stráka því það er ekki 

karlmannlegt að leika við stelpur (Adams og Coltrane, 2005). Samkvæmt Bird (1996) upplifðu 

karlmennirnir það að hegðun og tilfinningar sem voru tengdar konum voru ekki taldar 

æskilegar í karlaklúbbnum. Það væri hluti af karlmennskunni að aftengjast tilfinningum sínum 

og ef karlmaður sýnir tilfinningar sínar í karlahópnum er hann útskúfaður úr hópnum. Ríkjandi 

karlmennsku er ekki viðhaldið með því að tjá eða láta í ljós tilfinningar sínar. Þannig aðgreinir 

ríkjandi karlmennska karla frá konum og einnig frá þeim körlum sem uppfylla ekki skilyrði 

ríkjandi karlmennsku. Einn viðmælandi Bird (1996) segir að flestir karlmenn geri eins og 

samfélagið ætlist til af þeim og feli tilfinningar sínar. Ósamræmi var í því hvernig ákveðinn 

hópur viðmælendanna lýsti ríkjandi karlmennsku annars vegar og hins vegar sinni eigin 

karlmennsku. Þessi hópur gaf í skyn með svörum sínum að þeirra hegðun væri ekki hin 

„rétta“ hegðun karlmanna, karlmenn sem upplifi sína karlmennsku sem annars konar flagga 

henni ekki þar sem hún sé ekki hluti af ríkjandi karlmennsku. Einnig kom fram að þeir 

karlmenn sem aðgreindu sína karlímynd frá ríkjandi karlmennsku tóku þrjá hluti skýrt fram: a) 
                                                 
13 Ég nota hér orðið karlaklúbbur fyrir enska hugtakið „male homosociality“. Bird (1996) vísar í 
skilgreiningu Lipman-Blumen síðan árið 1976 þar kemur fram að homosociality vísi til tengsla 
einstaklinga við aðra einstaklinga af sama kyni, þó ekki kynferðislegra. 

Í barnæsku og á unglingsárum var það ríkjandi karlmennska sem stýrði för þeirra í 

samskiptum við aðra karla. b) Í núinu þegar þeir voru í kringum aðra karla var það ríkjandi að 

þess var vænst af þeim að þeir aftengdust tilfinningum sínum. c) Þeir lýstu því að í núinu 

voru þeir meira fyrir samskipti við bæði kynin (e. heterosocially) frekar en eingöngu við karla 

(e.   homosocially).   Bird   (1996)   dregur   þetta   saman   og   segir   að   merking   „homosocial“ og 

„heterosocial“ karlmennsku   sé   ólík.   Þessir   viðmælendur   hennar   lýsa   „homosocial“ 

karlmennsku sem því að aftengja tilfinningar   á  meðan   „heterosocial“ karlmennska dragi úr 

þeim þætti.14  

 Keppni við aðra karlmenn tengist karlmennskunni og að ná völdum - felur í sér nokkurs 

konar goggunarröð. Félagsskapurinn í karlaklúbbnum styður við karlmennskuna og veitir 

karlímynd mannanna aðhald. Þeir karlmenn í rannsókninni sem lýstu sér sem ekki eins 

miklum keppnismönnum tóku það samt fram að þess væri vænst af karlmönnum að þeir 

væru keppnismenn. Kynferðisleg hlutgerving kvenna er leið karlanna til þess að halda 

völdum. Bird (1996) tekur dæmi um hóp karla sem keppist um að ná athygli konu og þá er 

það í raun leikur hjá körlunum um það hver þeirra vinni. Fyrir karlaklúbbnum eru konurnar 

„hinir“ og oft er litið á þær sem kynferðislega hluti, karlar gorta sig af kvennaafrekum sínum 

við aðra í karlaklúbbnum. Þær eru hlutir - þeir eru menn. Flood (2007) komst að sömu 

niðurstöðu í sinni rannsókn þegar hann skoðaði hvaða áhrif félagsskapur karla við aðra karla 

hefði á kynferðisleg sambönd (e. sexual relations) ungra gagnkynheigðra karla á aldrinum 

18-26 ára. Þar kom m.a. fram að karlar nýttu sér gagnkynhneigt kynlíf og frásagnir af því til 

að styrkja tengsl sín við karlahópinn og sönnuðu þannig sína eigin karlmennslu. 

 Bird (1996) tekur fram að það þurfi að hætta að mæla karlmennsku eftir því hvort 

karlmaðurinn sé aftengdur tilfinningalega, sé kappsamur og hlutgeri konur kynferðislega. Það 

þurfi að endurskilgreina þá merkingu sem lögð er í það að vera karlmannlegur og kvenlegur 

bæði út frá viðhorfum, væntingum og skoðunum. Aðeins þá getum við vænst breytinga á 

kynjakerfinu. 

2.1.3 Kvenleiki 

Samhliða þessum hugmyndum um karlmennskuna er vert að skoða hugmyndir fræðimanna 

um kvenleikann. Hvaða eiginleika þarf einstaklingur að bera til að teljast til kona?  

 Innan kynjafræðinnar er oft talað um tvær gerðir kvenleika. Styðjandi kvenleiki (e. 

emphasized femininity) er annar þeirra og á rætur að rekja til Connell (1987) en hún á einnig 

heiðurinn af hugtakinu ríkjandi karlmennska, sem fjallað var um hér að ofan. Þetta er sá 
                                                 
14 Þar  sem  ekki  eru  til  íslensk  heiti  yfir  hugtökin  „homosocial“ og  „heterosocial“ karlmennsku hef ég þau 
á ensku í textanum, hið fyrra vísar til þeirra karlmanna sem vilja eingöngu vera innan um karlmenn og 
hið síðarnefnda til karlmanna sem vilja vera innan um bæði kynin. 

kvenleiki sem er ríkjandi í kynjakerfinu og tekur þátt í að viðhalda völdum karla. Connell 

(1987) tekur það skýrt fram að þó að sú tegund kvenleikans sé ríkjandi þá merkir það ekki 

það sama og ríkjandi karlmennska, því völd hennar eru undirskipuð. Eiginleikar sem tengjast 

þessum kvenleika samkvæmt Connell (1987) eru m.a. umhyggjusemi, hlýðni, samkennd og 

uppfylling  þráa og langana karlanna. Gyða Margrét Pétursdóttir (2012) orðar hugmyndir 

Connells (1987) á þennan hátt: 

Styðjandi kvenleiki mætir þörfum og löngunum karla. Styðjandi kvenleiki og ráðandi 
karlmennska eiga í gagnvirku sambandi; styðjandi kvenleiki viðheldur athöfnum og 
gjörðum sem styrkja í sessi og stofnanabinda yfirráð karla yfir konum. Hlýðni (e. 
compliance) er miðlæg styðjandi kvenleika; konur hlýða og hlýðninni er viðhaldið í 
fjölmiðlum og ýmiskonar markaðsstarfi langt umfram það sem þekkist varðandi 
ráðandi karlmennsku. (Gyða Margrét Pétursdóttir, 2012, bls. 7).  

Samfélagið tekur þátt í að útiloka annars konar kvenleika og taka konur jafnt sem karlar þátt í 

því. Þannig viðhelst núverandi kynjakerfi (Connell,1987; Schippers, 2007; Gyða Margrét 

Pétursdóttir, 2012).  Mengandi kvenleiki15 (e. pariah femininity) er hinn kvenleikinn sem fjallað 

er um hér og er það hugtak komið frá Mimi Schippers (2007). Þessi kvenleiki er andstæða 

styðjandi kvenleika og á við um þær konur sem gagnrýna ríkjandi völd karla og krefjast þess 

að  konur  eigi  rétt  á  að  sitja  við  sama  borð  og  þeir.  Þetta  eru  þær  konur  sem  eru  „óhlýðnar“ og 

taka til sinna ráða. Þessar konur hafa tileinkað sér ákveðna eiginleika sem samfélagið álítur 

karlmannlega og eigi þ.a.l. ekki að tilheyra konum. Með því að taka upp eiginleika sem hafa 

tilheyrt körlum eru þær að trufla sambandið sem hefur verið viðhaldið í kynjakerfinu á milli 

ríkjandi karlmennsku og styðjandi kvenleika (Connell, 1987; Schippers, 2007; Gyða Margrét 

Pétursdóttir, 2012). Það verður oft til þess að konur sem teljast til mengandi kvenleika lenda í 

því  að  verða  kallaðar  illum  nöfnum  eins  og  „hórur“,  „druslur“,  „lesbíur“ og  „helvítis  femínistar“. 

Er það gert í þeim tilgangi að draga úr valdi þeirra og tengja ákveðna eiginleika sem taldir eru 

neikvæðir í samfélaginu við þær (Schippers, 2007; Gyða Margrét Pétursdóttir, 2012).  

 Í næsta hluta er ætlunin að skoða hvernig þessir ólíku eiginleikar sem kynjunum hefur 

verið úthlutað geta haft áhrif á möguleika kvenna og karla sem leiðtoga og stjórnendur og þá 

hvernig það hefur t.d. áhrif á það hverjir komast að í ráðum og nefndum framhaldsskólanna 

þar sem sú hefð hefur myndast að ákveðin ráð tilheyri karlkyninu og önnur kvenkyninu. 

                                                 
15 Ég styðst hér við hugtök sem Gyða Margrét Pétursdóttir (2012) setti fram  í  greininni  „Styðjandi og 
mengandi kvenleiki innan áru kynjajafnréttis“. Schippers (2007) notar ráðandi kvenleiki (e. hegemonic 
femininity) og paríu kvenleiki (e. pariah femininity). Orðið paríur merkir hinir stéttlausu og er ættað frá 
Indlandi. 
 



  

 

 26 

2.1.4 Konur og karlar sem leiðtogar og stjórnendur 

Framhaldsskólanemar fá oft sín fyrstu kynni af því að vera leiðtogar og stjórnendur með því 

að taka þátt í nefndum og ráðum nemendafélaganna og vert er að skoða þau hlutverk aðeins 

nánar.  

 Í stjórnunar- og leiðtogafræðum hefur því verið velt fram hvort leiðtogahlutverkið sé kynjað 

og þá á þann hátt  að það falli undir hatt karlmennskunnar - að til þess að einstaklingur geti 

sinnt þessu hlutverki þurfi hann að vera karlmaður þar sem eiginleikar sem hafa verið tengdir 

við þá hafa verið tengdir stjórnunar- og leiðtogahlutverkum. Þessir karlmennskueiginleikar 

eru t.d. það að vera metnaðargjarn, kappsamur, sjálfstæður, skynsamur og ekki gefast upp 

(e. stoicism). Þetta gerir það að verkum að kvenleiðtogar eiga erfiðara með að fóta sig og ná 

langt innan fyrirtækja þar sem staðalímyndir gera sjálfkrafa ráð fyrir að þetta hlutverk tilheyri 

körlum (Eagly og Carli, 2007; Goffee og Jones 2000; Guðný Guðbjörnsdóttir, 2007; Hackman 

og Johnson, 2013; Sinclair, 1999). Félagssálfræðingar hafa sýnt fram á með rannsóknum að 

ef hlutfall hóps á tilteknu starfssviði er minna en 20% þá sé hætta á því að staðalímyndir taki 

völdin hjá viðkomandi hópi (Eagly og Johnson, 1990; Goffee og Jones 2000). Þekktar 

staðalímyndir  af  kvenleiðtogum  eru:   „hjálparhella“,   „umhyggjusöm“ og  „daðrari“. Rannsóknir 

hafa sýnt að konur forðast þessar neikvæðu staðalímyndir á mismunandi hátt. Sumar gera 

sig ósýnilega með því að klæða sig ekki á áberandi hátt eða reyna að tala á grófan máta eins 

og karlkynsvinnufélagar þeirra gera. Annar valkosturinn er að andmæla þessum 

staðalímyndum og að lokum eru það þær sem reyna að nýta sér þessar staðalímyndir til 

þess að koma sér áfram en því getur fylgt ákveðinn fórnarkostnaður. Hann liggur aðallega í 

þeim tíma og orku sem fer í að uppfylla ákveðnar staðalímyndir eins og t.d. að vera 

„umhyggjusöm“  í staðinn fyrir að geta einbeitt sér að vinnunni sjálfri (Goffee og Jones, 2000; 

Sinclair 1999). Þessar neikvæðu staðalímyndir verða til þess að konur tapa ákveðinni 

sérstöðu, sem er talið lykilatriði til þess að þær teljist trúverðugir leiðtogar (Goffee og Jones, 

2000).  

 Kvenleiðtogar sem þurfa að taka óvinsælar ákvarðanir eru oft taldar of harðar og fá 

stundum viðurnefnið tík (e. bitch) þar sem gjörðir þeirra eru andstæðar hinni ríkjandi 

staðalímynd kvenna um að þær séu svo blíðar og umhyggjusamar (Hackman og Johnson, 

2013; Mavin, 2008). Út frá ofangreindum fræðum má lesa að það er ekki auðvelt fyrir konur 

að hasla sér völl í samfélaginu sem leiðtogar eða stjórnendur þar sem staðalímyndir 

kynjanna hafa stöðugt áhrif á það hvernig þær eiga eða mega hegða sér.  

 Sinclair (1999) kemur inn á mikilvægan punkt sem tengist þessari umræðu í bók sinni 

Doing Leadership Differently-Gender, power and sexuality in a changing business culture. Til 

þess að skapa meira rými fyrir konur sem leiðtogar og stjórnendur þurfi ákveðin 

viðhorfsbreyting að eiga sér stað í samfélaginu og hana sé hægt að ná fram með: a) að 

karlar upplifi breytt viðhorf til kvenna í gegnum dætur, systur, mæður, eða eiginkonur sínar b) 

að þátttaka kvenna fari yfir 33%, sem oft er nefndur hinn krítíski massi (e. critical mass), þ.e. 

að þá myndast síður þessar staðalímyndir og c) samfélagslegum breytingum eins og t.d. 

fæðingarorlof feðra. Þetta allt geti stuðlað að breytingum á viðhorfum til kvenna í 

samfélaginu. Childs og Krook (2009) hafa gagnrýnt hugmyndir um hinn krítíska massa og að 

allar konur muni berjast fyrir konur séu þær nægilega margar. Þær vilja í því sambandi frekar 

tala um krítíska gerendur (e. critical actors) sem þær skilgreina sem löggjafarfulltrúa sem 

leggja til stefnubreytingu í þágu kvenna, annað hvort sjálfir og/eða með hvatningu til annarra, 

óháð fjölda kvenfulltrúa. Þær leggja sérstaka áherslu á að krítískir gerendur geti a) verið einn 

einstaklingur eða hópur fólks, b) geti tekist eða mistekist að vekja athygli á málefnum er 

varða konur og c) geti verið kona eða karl, þó þeir séu oftar konur.  

 Í eigindlegri rannsókn sem var gerð í unglingadeild í grunnskóla á höfuðborgarsvæðinu 

kom fram að stelpur og strákar eru líklegri til þess að velja strák sem leiðtoga bekkjarins 

fremur en stelpu (Berglind Rós Magnúsdóttir, 2003). Strákur sem valinn var leiðtogi af 

bekkjarfélögum hafði eiginleika sem tengja má við karlmennskuna eins og að vera líkamlega 

sterkur, þ.e.a.s. góður í alls konar íþróttum, vera klár án þess að hafa nokkuð fyrir því og 

stæra sig af því ef honum gengur vel í ákveðinni námsgrein. Stelpan sem helst kom til greina 

sem mögulegur leiðtogi stelpnanna hafði eiginleika sem tengja má við styðjandi kvenleika 

eins og að trana sér ekki fram, gorta ekki af velgengni sinni í skólanum, vera hljóðlát og prúð. 

En þess má geta að hún fékk engin atkvæði frá strákunum. Það er áhugavert að sjá hvernig 

ólík vinatengsl kynjanna hafa áhrif á það hvernig þau velja sér leiðtoga. Það kom fram í 

þessari rannsókn að strákarnir voru fleiri saman í hópum og völdu frekar sama 

strákleiðtogann á meðan  stelpurnar skiptust í minni vinahópa og þær áttu erfitt með að velja 

stelpu sem leiðtoga ef hún tilheyrði ekki litla vinahópnum (Berglind Rós Magnúsdóttir, 2003).  

 Það er ekki hægt að alhæfa út frá þessum niðurstöðum en þær gefa okkur samt ákveðna 

vísbendingu um það hvernig kynin velja sér leiðtoga. Þetta er ef til vill ein af ástæðunum fyrir 

því að strákar fá fleiri atkvæði sem leiðtogar  en stelpur. Þeir fá hlutfallslega fleiri atkvæði frá 

báðum kynjum en stelpurnar. Þess má geta að í rannsókn Berglindar Rósu Magnúsdóttur 

(2003) völdu þeir fáu strákar sem kusu stelpur ekki þá stelpu sem fékk flest atkvæði 

stúlknanna. Því var hins vegar öfugt farið með strákinn sem fékk flest atkvæði, hann fékk líka 

mörg atkvæði frá stelpunum.  

 Rannsóknir sem gerðar hafa verið á hlutfalli kynjanna í ráðum og nefndum 

framhaldsskólanna undanfarin ár sýna að kynjahlutföll í ákveðnum ráðum og nefndum 

framhaldsskólanna hafa verið hliðstæðari karlkyninu. Má þar nefna formenn 

nemendaráðsfélaga, myndbandaráð, íþróttaráð og keppendur í Gettu betur og MORFÍs 

(Þorgerður Einarsdóttir og Berglind Rós Magnúsdóttir, 2005; Jakobínu Jónsdóttir 2012; 

Kolbrún Hrund Sigurgeirsdóttir og Rakel Magnúsdóttir, 2014).  

  Í eigindlegri rannókn Jakobínu Jónsdóttur (2012), þar sem tekin voru viðtöl við 16 

framhaldsskólanema frá níu skólum á höfuðborgarsvæðinu, kom fram að í þessum níu 

skólum voru sjö strákar formenn nemendafélaga á móti tveimur stelpum. Þátttakendum 

fannst  sjálfsagt  að  strákar  væru  í  „strákaráðum“ og  stelpur  í  „stelpuráðum“. Strákaráð eru t.d. 

íþróttaráð og myndbandaráð á meðan stelpuráð eru t.d. skemmtinefnd. Þar var einnig 

áhugavert að sjá að í ákveðnum ráðum eins og myndbandaráði eru meðlimum eignaðir 

ákveðnir eiginleikar sem má telja til staðalímyndar karla og þá sérstaklega kjarkurinn, að 

þora að framkvæma. Þar segir einn kvenkynsviðmælandinn að níu stelpur og níu strákar hafi 

sótt um að komast í myndbandaráð í hennar skóla en það voru bara strákar teknir inn því 

þær  væru   „hræddar við þetta, skilurðu. Höfðu ekki svona, svona hvað segir maður. Svona 
guts [kjark] í þetta bara.“ (Jakobína Jónsdóttir, 2012, bls. 40). 

 Þessar rannsóknir sýna að strákar taka að sér leiðtoga- og stjórnunarhlutverk í efstu deild 

grunnskóla og í framhaldsskólum og er það í samræmi við kenningu Walby (1990) um 

kynjakerfið sem fjallar um yfirskipun karla á hinu opinbera sviði samfélagsins.  

2.2 Hópar, hefðir og fyndni 

Í þessum kafla verður gerð stuttlega grein fyrir því hvað felst í hugtökunum hópur og hefð. Í 

framhaldsskólunum eru myndaðir ákveðnir hópar sem gegna ákveðnu hlutverki í félagslífi 

nemanna. Myndbandaráð framhaldsskólanna eru dæmi um einn slíkan hóp og þar skapast 

ákveðnar hefðir eins og að búa til fyndin myndbönd. Því mun ég einnig koma inn á hugtakið 

fyndni og hvernig ákveðin gerð hennar getur verið valdeflandi fyrir stráka en einnig dregið úr 

völdum stelpna. 

2.2.1 Hópar og hefðir 

Í þjóðfræðibókinni Living Folklore,   segir:   „Á hverjum degi deilir fólk bröndurum, sögum, 
leikjum, hefðum, trú og siðum. Þessir hlutir hjálpa okkur að tjá okkur og styrkir samsömun 
hópsins.“ (Sims og Stephens, 2005, bls. 30, þýðing mín). Sims og Stephens (2005) koma inn 

á það að hefðir eiga stóran þátt í að auka samheldni í hópum sem verður til þess að 

einstaklingum finnst þeir tilheyra hópnum betur. Einstaklingar sem tilheyra ákveðnum hópum 

taka þátt í hefðum sem hafa myndast í kringum þann hóp. Samkvæmt skilgreiningu Alan 

Dundes, sem birtist árið 1980, er hópur: Tveir eða fleiri einstaklingar sem eiga eitthvað 

sameiginlegt. Þeir þekkja siði og venjur annarra í hópnum (Sims og Stephens, 2005). Til að 

teljast meðlimur í hópi þarf viðkomandi að þekkja hegðun, tungumál og reglur hans, bæði 

skráðar og óskráðar. Þau samskipti endurspeglast í trú, gildum, viðhorfum og heimssýn 

hópsins, bæði gagnvart eigin meðlimum og þeim er standa utan við hann. Það er virkni 

hópsins sem heldur honum saman með sameiginlegum hefðum, en þær geta þó breyst og 

þróast með hópnum. Hefðir tengja okkur saman hvort sem það er innan fjölskyldunnar, í 

vinahópum eða öðrum hópum sem við tilheyrum. Þær eru hluti af því hvernig við skilgreinum 

okkur og hver við erum. Við aðlögumst hefðum sem þegar eru til, en við sköpum einnig nýjar. 

Hefðir hafa áhrif á hvernig sjálfsímynd okkar mótast (Sims og Stephens, 2005). Hefð felur í 

sér fróðleik hóps sem og að koma fróðleiknum áfram með samskiptum. Hefð felur einnig í sér 

allt það ferli sem þarf til að búa til og móta hefð. Hún felur í sér samfellu og það að deila 

siðum, efni (e. materials) og orðatiltækjum sem halda áfram að vera til innan ákveðins hóps.  

Hópurinn endurtekur það sem skiptir hann máli og þannig verður það að hefð. Við deilum 

hefðum innan hópa, á milli hópa og einstaklinga og það á sér stað í núinu. Einstaklingar taka 

þátt í hefðum hópsins en þannig finnst þeim þeir vera hluti af hópnum. Hefðir geta komið frá 

gamalli tíð en við aðlögum þær líka að nútímanum. Þær geta tekið breytingum ef hópurinn 

hefur áhuga og hag af því og nýjar hefðir verða líka til (Sims og Stephens, 2005). 

2.2.2 Fyndni 

Á Íslandi hefur þjóðfræðideild Háskóla Íslands haldið utan um íslenska brandara. Bryndís 

Björgvinsdóttir (2012) gerir þeim góð skil í grein sinni Af hverju er konur með fætur? Þar 

fjallar hún m.a. um það hvernig brandarar geta styrkt eða mótað staðalímyndir og tekur 

sértaklega fyrir hvernig staðalímynd konunnar birtist í þeim. Fram kemur að til þess að 

brandari skiljist og kalli fram hlátur þarf sá sem hann heyrir að hafa þekkingu á ákveðnum 

menningarbundnum staðalímyndum. Í okkar samfélagi er t.d. gert ráð fyrir að kynin séu 

andstæður og þeim eignaðir ólíkir eiginleikar sem brandarar ganga svo út á. Í 

brandarasafninu koma skýrt fram ólík hlutverk kynjanna. Konur birtast með öðrum hætti en 

karlar. Bryndís Björgvinsdóttir (2012) komst að því að brandarar sem vísa til hlutverka, sem 

bæði kynin sinna í daglegu lífi, birtast yfirleitt sem hlutverk karlmanna. Konur birtast aðallega 

í hlutverkum sem ekki er reiknað með að karlar sinni og einnig í tengslum við þeirra kvenlegu 

eiginleika. Hún flokkar hlutverk kvenna í bröndurum í fjóra flokka. Þeir eru: Líkami fer til 

læknis, hefðbundin kvennahlutverk, ljóskubrandarar og lítillækkandi brandarar. Í bröndurum 

þar   sem   „líkami fer til læknis“ er áherslan einungis lögð á þá líkamshluta kvenna sem eru 

ólíkir körlum en það sama á ekki við um karlana. Þegar brandarar fjalla um hefðbundin 

kvennahlutverk koma fram staðlaðar týpur eins og sítuðandi eiginkonur eða hórur. 

Ljóskubrandararnir fjalla um kynþokkafullar og skilningslausar konur sem eru tilkippilegar á 

kynferðislegan hátt fyrir karlmennina. Lítilslækkandi brandarari er notaður til að gera lítið úr 

ákveðnum  hópum  og  er  það  gert  með  ólíkum  hætti  sem  fer  eftir  því  „…hvar hann er sagður, 
hverjum, hvenær og á hvaða forsendum.“ (Bryndís Björgvinsdóttir, 2012, bls. 428). Þessar 

lýsingar Bryndísar á kvenhlutvekum í bröndurunum eru í fullu samræmi við atriði úr 

myndböndum frá myndbandaráðum framhaldsskólanna sem þátttakendur í þessari rannsókn 

horfðu á sem nánar verður fjallað um síðar. 

 Helga Kotthoff (2006) hefur tekið saman rannsóknir síðustu áratuga og skoðar þar hvernig 

kynjuð kímnigáfa hefur þróast. Hún nefnir fjóra þætti sem tengjast kynjuðu gríni (e. joking), 

þeir eru: Staða, árásargirni, félagsleg skipun og kynverund.  

 Ef litið er á stöðu þá á hún við að þeir sem eru hærra settir í samfélagsstiganum geta gert 

grín að þeim sem eru lægra settir. Þeir sem eru neðar gera ekki grín að þeim fyrir ofan sig en 

geta gert grín að jafningjum og þeim sem eru neðar í samfélagsstiganum. Þar sem við búum 

í samfélagi þar sem körlum er skipaður hærri sess leyfist þeim að gera grín að konum en 

ekki öfugt. Einstaklingur í valdastöðu getur í návist undirmanna nánast gengið út frá því að 

hlegið verði að hans gríni, sama hversu lélegt það er, vegna stöðu hans.  

 Með árásargirni á Kotthoff (2006) við að hægt sé að nota kímnigáfu (e. humor) í þeim 

tilgangi að niðurlægja annað fólk. Það er gert með þeim hætti að eitthvað óviðeigandi er sagt 

við einstakling sem er neðar í stigveldinu, oft konur, en svo bætt við að þetta hafi bara verið 

grín. Slíkum árásum er oft erfitt að bregaðst við.  

 Með félagslegri skipun er átt við  ákveðna gerð gríns sem t.d. konur nota og felur í sér að 

gera grín að margvíslegri sameiginlegri reynslu þar sem hlegið er með viðkomandi en ekki að 

henni. Það getur þá verið valdeflandi.  

  Þegar kemur að kynverund þá er algengt að gera grín að kynlífi þar sem það er oft 

forboðið. Stundum nota karlmenn það til þess að reyna við kvenfólk en þeir gera það þá á 

þann hátt að ef það ber ekki tilætlaðan árangur þá geta þeir alltaf sagst hafa verið að grínast. 

Kotthoff (2006) segir að mörkin á milli þess hvað teljist grín og hvað sé kynferðisleg áreitni 

séu oft óskýr. Þannig getur sá sem beitir slíku ofbeldi falið sig á bak við grínið og sá sem 

verður fyrir því verið hálf varnarlaus. En hún kemur einnig inn á að til sé feminískt grín sem 

felist m.a. í því að snúa út úr kynlífsgríni sem byggi á karlrembu. Hún tekur dæmi af 

kvenkyns uppistandara sem snýr kynjahlutverkum við þannig að konur svari kynferðislegum 

athugasemdum án þess vera slegnar út af laginu og það sé karlinn í brandaranum sem 

verður vandræðalegur.   

 Þessu tengt þá benti Laura Mulvey (2003) á árið 1975 að sjónarhorn kvikmyndanna væri 

iðulega frá hinu karllæga auga þar sem karlinn væri virkur gerandi en konan valdalaus og 

óvirk. Sú umfjöllun hennar rímar vel við ofnagreinda frásögn af fyndni og er vert að hafa í 

huga þegar kemur að upplifunum framhaldsskólanemanna á hlutverkum kynjanna í 

myndböndum frá myndbandaráðum. 

2.3 Nútímatækni og myndbirtingar á netinu  

Póstmóderníski kennismiðurinn Fredric Jameson (Ritzer, 2000) skrifaði greinina 

„Postmodernism, or The Cultural Logic of Late Capitalism,“ árið 1984 er fjallaði um rökvísi 

síðkapitalismans í nútímasamfélaginu. Ekki er ætlunin að fara djúpt í umræðu um hann hér 

heldur að skoða hugmyndir hans um frummyndir og eftirmyndir með nútímatækni, eins og 

myndbirtingar á netinu, í huga. Jameson dró upp mynd af því hvernig póstmódernískt 

samfélag væri samsett úr fjórum grunnþáttum. Fyrst fjallaði hann um það hvað samfélagið 

væri í raun yfirborðskennt og skorti alla dýpt. Hann vildi meina að í nútímasamfélagi gerði 

enginn greinarmun á því hvað væri frummynd og hvað eftirmynd (e. simulacrum). Etirmyndin 

gæti líka verið eftirmynd af annarri eftirmynd en ekki frummyndinni sjálfri, eins og t.d. málverk 

sem gert væri eftir ljósmynd. Hann taldi að eftirmyndir skorti alla dýpt og væru því 

yfirborðslegar.  Í öðru lagi þá væru eftirmyndir ekki „ekta“, þær tjáðu ekki raunveruleg geðhrif 

eða tilfinningar. Í því samhengi benti hann á málverk af þekktri leikkonu og sagði það skorta 

raunverulegar tilfinningar og vera yfirborðslegt.  Þar með hefði skapast ákveðin firring og 

siðrof á milli þess sem ætti sér stað í nútímanum og þess sem væri liðið. Firringu hins 

póstmóderníska heims hefði verið skipt upp í marga smærri parta (e. fragmentation) og þar 

með væri fólkið og heimurinn orðinn að smábrotum og tilfinningarnar sem eftir væru yrðu  

ópersónulegar og óljósar (e. „free floating“). Í þriðja lagi yrði tap á sögulegum sannindum 

þ.e.a.s. að það væri ómögulegt að vita hvað gerðist í fortíðinni og þó að við hefðum texta 

sem greindi frá því væri það ekki raunveruleikinn. Síðan væru gerðir aðrir textar sem væru 

eftirmyndir fyrir textans þannig að úr þessu yrði til nokkur konar stæling (e. pastiche)  á 

atburði sem átti sér stað í fortíðinni.  Þar sem ekki væri mögulegt að finna hinn raunverulega 

sannleika um fortíðinna sættum við okkur við stælingu á því sem gerst hefði. Hann nefndi að 

sögubækur gætu einungis sýnt okkur  staðalímyndir og hugmyndir og  tók dæmi um bíómynd 

sem átti að gerast árið 1930 þar sem allt væri látið líta út fyrir að það væri í raun árið 1930. 

Þetta væru hins vegar ímyndir af því hvernig við héldum að allt hefði verið á þeim tíma. Þetta 

væri ekki raunverulegt. Fjórða atriðið sneri svo að tækninni í póstmóderníska samfélaginu. 

Nútímatæknin væri ólík tækni iðnbyltingarinnar og væri meira á hinu rafræna sviði, t.d. 

sjónvörp og tölvur, en sú tækni framkallaði einungis flatar ímyndir. Hann taldi nútímatæknina 

skapa annars konar menningarlegar afurðir en þá tækni sem kom fram hér áður fyrr (Ritzer, 

2000).  

 Tækninni hefur fleytt hratt fram á síðustu áratugum og hefur það haft í för með sé bæði 

jákvæðar og neikvæðar afleiðingar. Í dag er einn af staðalbúnuðum unglinga snjallsímar og 

tæki sem tengjast internetinu (tölvur og spjaldtölvur) (Hundley og Shyles, 2010). Þessi tæki 

nota þau sér til afþreyingar, eins og að hlusta á tónlist, horfa á þætti, taka myndir og hlaða 

þeim upp á síður á netinu. Rannsókn sem gerð var á unglingum á aldrinum 12-16 ára í 

Bandaríkjunum sýndi að þessi tækni væri mikilvægur hluti af lífi þeirra (Hundley og Shyles, 

2010). Þau notuðu snjallsíma og nettengda samskiptamiðla til þess að vera í samskiptum við 

vini sína og til þess að finna sér ýmiss konar afþreyingu þegar þeim leiddist. Þau vissu af 

ákveðnum hættum sem leyndust í netheimum og brugðust við þeim með því að samþykkja 

ekki ókunnuga á samfélagsmiðlum, eins og t.d. Myspace og Facebook, og settu ekki inn of 

miklar upplýsingar um sjálf sig á þessar síður. Algengt var að þau væru með 85-200 vini á 

vinalistanum og þau sögðust ekki vera hrædd um einkalíf sitt á samfélagsmiðlum þar sem 

þau væru eingöngu með fólk á „vinalistanum“ sem þau þekktu (Hundley og Shyles, 2010). 

Þau gerðu sér grein fyrir að til væru hakkarar sem reyndu að komast inn í tölvurnar þeirra en 

það væri hluti af þessum internet veruleika. Sum þeirra höfðu lent í því að hakkarar 

skemmdu eitthvað fyrir þeim, t.d. á Myspace, en nokkur þeirra tóku það fram að þá byrjuðu 

þau bara upp á nýtt á síðunni. Þau nefndu það einnig að fólk væri ekki alltaf heiðarlegt á 

þessum síðum og dæmi væru um síður sem settar væru upp í nafni einhvers og skáldskapur 

og lygar settar þar fram af illum vilja (Hundley og Shyles, 2010). 

 Rannsóknin fór ekki nánar í það atriði að aðrir einstaklingar gætu sett upplýsingar og 

myndir af öðrum á netið án þeirra vitneskju (Hundley og Shyles, 2010). Í minni rannsókn 

verður reynt að varpa ljósi á hvað framhaldsskólanemum finnst um myndbirtingar af þeim 

sjálfum á netinu án þeirra samþykkis. 

 Tæknibreytingar gerast oft það hratt að löggjafarvaldið hefur ekki í við að laga og breyta 

þeim lögum sem þarf til að samfélagið virki sem skyldi. Eitt slíkt tilfelli hefur verið mikið í 

umfjöllun í samfélaginu síðustu misseri og lítur það að fyrirbæri sem kallað hefur verið 

hefndarklám. Í lok mars síðastliðnum féll dómur í Héraðsdómi Austurlands þar sem 

fyrrverandi kærasti stúlku var dæmdur fyrir að birta kynferðislegar myndir af henni á 

Facebook síðu án hennar leyfis (Héraðsdómur Austurlands, 2015; Kristjana Björg 

Guðbrandsdóttir, 2015). Byggðist sá dómur á almennum hegningarlögum nr. 19/1940 og 

barnaverndarlögum nr. 80/2002, en í dómnum segir nánar að ákært sé:  

…fyrir brot gegn barnaverndarlögum, brot gegn blygðunarsemi og stórfelldar 
ærumeiðingar gegn fyrrum unnustu sinni, B, þá 17 ára, með því að hafa þann 2. 
febrúar 2014 birt fimm nektarmyndir af B á Facebook samskiptasíðu sinni, en með 
háttseminni særði ákærði blygðunarsemi B auk þess að móðga hana og smána. 
(Héraðsdómur Austurlands, 2015)16.  

Fyrir Alþingi liggur nú frumvarp þar sem farið er fram á að þessum lögum verði breytt þannig 

að skýrt komi fram að hefndarklám sé refsivert athæfi. Þar er tekið fram að ef fólk sendir 

áfram eða birtir myndir eða myndskeið af annarri manneskju, sem sýna nekt eða eru 

                                                 
16 http://www.domstolar.is/domaleit/nanar/?ID=S201400036&Domur=5&type=1&Serial=1&Words= 

kynferðisleg, án hennar samþykkis þá séu viðkomandi einstakingar að brjóta lög (Þingskjal 

nr.668/2014-2015). Hér fyrir neðan má sjá hvernig hefndarklám er skilgreint í frumvarpinu. 

Hefndarklám felur í sér dreifingu eða birtingu á myndum eða myndskeiðum án 
leyfis þess sem á myndefninu er og sem er til þess fallið að valda viðkomandi tjóni 
eða vanlíðan eða er lítilsvirðandi fyrir hann. Oft er um að ræða nektarmyndir eða 
bersýnilega kynferðislegar ljósmyndir og/eða myndskeið af einstaklingi. 
Hefndarklám dregur nafn sitt af því að myndefninu er stundum dreift í hefndarskyni 
að loknu ástarsambandi en jafnframt getur verið um að ræða dreifingu myndefnis 
sem einstaklingur hefur sent í góðri trú. (Þingskjal nr. 668/2014-2015) 

Kvenréttindafélag Íslands (2015) hefur gert athugasemd við að þetta hugtak verði notað og 

vill  það    nota  orðið  „hrelliklám“ í stað orðsins hefndarklám. Einnig óskar það eftir því að betur 

verði gerð grein fyrir því að þetta fyrirbæri feli meira í sér en eingöngu myndbirtingar sem 

birtar eru í hefndarskyni þar sem myndum er líka dreift af einstaklingum sem þekkja ekki 

þann sem er á myndunum. Í yfirlýsingu frá því segir:  

Kvenréttindafélagið  mælir  með  að  hugtakið  „hrelliklám“ sé notað um þetta fyrirbæri. 
Í  hugtakinu  „hrelliklám“ er áherslan ekki aðeins á myndefnið heldur einnig á það að 
birting myndefnisins felur í sér ofsóknir og aðför að frelsi einstaklingsins, sem og á 
þá staðreynd að með þessum myndbirtingum fylgja oft beinar ofsóknir í símtölum, 
tölvupóstum, skilaboðum á netinu, o.s.frv. (Kvenréttindafélag Íslands, 2015). 

Samfélagsmiðlar hafa greint frá stúlkum og konum sem hafa orðið fyrir slíku kynferðisofbeldi.  

Það eru dæmi þess bæði hérlendis og erlendis að unglingsstúlkur hafa lent í hremmingum 

vegna myndbirtinga af þeim, sem hafa jafnvel endað á því að þær hafa svipt  sig  lífi  („Drógu  

upp“, 2014; Erla Hlynsdóttir, 2014; Dufour, 2012; Kristjana Björg Guðbrandsdóttir, 2015 og 

Sveinn Arnarson, 2014). 

 Ýmsar myndbirtingar eiga sér stað í félagslífi framhaldsskólanema. Algengt er að 

myndbandaráð  taki  upp  svokölluð  „sleikmyndbönd“ þar sem krakkar17 sjást kyssast á balli og 

það birt á netinu án þeirra samþykkis. Einnig eru dæmi þess að myndskeið sem sýna 

framhaldsskólanema stunda samfarir fyrir utan skólaböll séu tekin upp í leyfisleysi á 

snjallsíma  og  sett   á  netið.  Það  er  því   ljóst   að   fræðsla  um   „hrelliklám“ er nauðsynleg innan 

veggja skólanna (bæði í grunn- og framhaldsskólum). Vert er að benda á að samkvæmt 

lögum bera skólayfirvöld ábyrgð á félagslífi framhaldsskólanema og þau eiga einnig að sjá til 

þess að framhaldsskólanemar fái jafnréttisfræðslu (Mennta- og menningarmálaráðuneytið, 

2011;Lög nr. 10/2008; Lög nr. 92/2008). Í jafnréttislögum kemur skýrt fram að skólum beri að 

stuðla að því að auka jafnrétti kynjanna og veita nemendum jafnréttisfræðslu (lög nr. 

10/2008, gr. 23). Í lögunum er sérstaklega tekið fyrir að meðal markmiða laganna sé að 

„breyta hefðbundnum kynjaímyndum og neikvæðum staðalímyndum um hlutverk kvenna og 
                                                 
17 Ég nota orðið krakkar  þar sem viðmælendur mínir sjálfir nota það orð um framhaldsskólanema. 

karla.“  (lög nr. 10/2008, gr.1.). Með þessum orðum endar þessi fræðilega úttekt og verður nú 

gerð grein fyrir aðferðafræði rannsóknarinnar. 

3. Aðferðafræðin 

Rannsóknin sem hér er fjallað um er eigindleg. Þar eru skoðuð samskipti einstaklinga við 

umheiminn, upplifun frá sjónarhorni þeirra og hvaða merkingu þeir leggja í hann. Þannig 

getum við kallað fram reynslu sem er sammannleg (Esterberg, 2002; Helga Jónsdóttir, 

2013). Í eigindlegum rannsóknum er ekki til einn raunveruleiki heldur er hann talinn vera 

margs konar og því sé til margs konar sannleikur. Þessi margbreytilegi raunveruleiki birtist 

m.a. í svörum þátttakenda þar sem sjónarhorn þeirra á sama fyrirbærinu getur verið ólíkt og 

komið fram sem þemu þegar unnið er með gögnin (Creswell, 2013). Þessi aðferð byggir á 

því að safna gögnum, túlka þau og í sumum tilfellum búa til kenningar í framhaldinu. Þær 

kenningar byggja á að veruleikinn sé skapaður út frá félagslegum þáttum (Esterberg, 2002). 

 Creswell (2013) kemur inn á allmörg einkenni eigindlegra rannsókna í bók sinni 

Qualitative Inquiry & Research Design. Má þar m.a. nefna að slíkar rannsóknir fari fram í 

sínu eðlilega umhverfi (e. natural setting), þ.e.a.s. ekki inni á rannsóknarstofu og að 

rannsakandinn safni upplýsingum í beinum tengslum við þátttakendur og að hann sé í raun 

aðal rannsóknartækið. Einnig að reynt sé að safna gögnum á fleiri en einn veg til þess fá 

sem heildstæðasta sýn á fyrirbærið sem verið er að rannsaka.  Öll gögn eru síðan flokkuð 

eftir t.d. þemum sem birtast endurtekið í gögnunum en það var einmitt gert í þessari 

rannsókn. Röksemdafærslan í eigindlegum rannsóknum byggir á því að skoða hið smáa fyrst 

og fara þaðan yfir í það stærra.  Út frá því fáum við svo heildarmyndina. Í öllu 

rannsóknarferlinu er lagt upp úr því að skilja hvaða merkingu þátttakendur leggja í 

fyrirbærið/það sem verið er að rannsaka, en ekki hvað rannsakandinn eða fræðin segja um 

það. Rannsóknarferlið í eigindlegri rannsókn er ekki fastmótað að því leyti að það getur 

breyst þegar rannsakandi fer að safna gögnum og t.d. geta nýjar rannsóknarspurningar 

komið fram þegar gögn eru skoðuð og þemu fara að birtast í gögnunum sem leiða 

rannsakanda á nýjar slóðir (Creswell, 2013).  Rannsakandinn þarf að gæta þess að hafa 

hvorki áhrif á þátttakendur né að láta sínar eigin skoðanir hafa áhrif á niðurstöðurnar 

(Esterberg, 2002; Hennink, Hutter og Bailey, 2011). Í eigindlegum rannsóknum er ekki hægt 

að alhæfa um niðurstöður þeirra fyrir alla einstaklinga. Niðurstöðurnar eru háðar huglægu 

mati, upplifun rannsakandans og ákveðnum stað og tíma. Því er ekki hægt að endurtaka 

rannsóknina og fá sömu niðurstöður. En þær geta hins vegar gefið okkur ákveðna innsýn í 

samfélag okkar (Hennink o.fl., 2011).  

 Í rannsókn minni studdist ég við rannsóknarferli byggð á hugmyndum Michael Crotty 

(1998) en hann leggur mikla áherslu á fræðilegar undirstöður í upphafi rannsóknar og skiptir 

þeim niður í fjóra hluta. Aðferðir (e. methods), aðferðafræði (e. methodology), fræðilegt 

sjónarhorn (e. theoretical perspective) og þekkingarfræði (e. epistemology).   



  

 

 36 

 Með aðferðum er átt við þá ferla og tæki sem notuð eru til þess að safna saman og greina 

gögn sem koma til með að svara rannsókarspurningunum. Í mínu tilfelli var stuðst við viðtöl 

með tvennum hætti, annars vegar fimm einstaklingsviðtöl og hins vegar þrjú rýnihópaviðtöl. 

Allir þátttakendur horfðu á 5 myndbönd frá myndbandaráðum framhaldsskólanna áður en að 

viðtölin sjálf fóru fram  (sjá nánari lýsingu hér neðar). Þegar aðferðir eru valdar þarf að hafa í 

huga hvaða aðferðafræði liggur að baki þeim. Í aðferðafræðinni er lagður grunnur að  

skipulagi, framkvæmdaráætlun og verkferlum sem hjálpa okkur að velja réttar aðferðir sem 

henta rannsókninni og þjóna markmiðum hennar. Ég byggði mína rannsókn á vinnubrögðum 

grundaðrar kenningar og fyrirbærafræði. Einnig ákvað ég síðar í rannsóknarferlinu að beita 

orðræðugreiningu á ákveðinn hluta rannsóknargagnanna þar sem mér fannst það styrkja 

rannsóknina.  

 Grunduð kenning felur það í sér að bera kennsl á ákveðna þætti, flokka þá og finna tengsl 

þeirra við aðra þætti. Eitt af aðalatriðum í grundaðri kenningu er að þróa kenningu út frá þeim 

gögnum sem hefur verið safnað og hafa verið greind á kerfisbundinn hátt í rannsókninni með 

sífelldum samanburði (Charmaz, 2014; Creswell, 2013; Sigríður Halldórsdóttir, 2013). 

 Rannsókn mín studdist við grundaða kenningu á þann hátt að gögnin voru greind 

kerfisbundið og í öllu rannsóknarferlinu fór greining fram (Creswell, 2013; Esterberg, 2002). 

Ekki er þó ætlun mín að búa til kenningu að svo stöddu.  Þemu voru greind í gögnunum og 

gerður samanburður og það síðan sett í samhengi við fræðin. 

 Einnig var stuðst við fyrirbærafræði en með henni er reynt að skilja hvernig mannleg 

reynsla af tilteknu fyrirbæri eða hugtaki úr hinu daglega lífi er upplifuð. Einnig er reynt að 

öðlast skilning á því hvaða merkingu þessi reynsla hefur. Hægt er að afla gagna með 

viðtölum, eins og gert var í þessari rannsókn (Creswell, 2007; Sigríður Halldórsdóttir, 2013). 

Þá voru gagnabútar flokkaðir eftir þemum og myndaðir merkingarhópar. Þessir 

merkingarhópar voru síðan notaðir til þess að  skrifa lýsingu á upplifun þátttakenda af 

ákveðnu fyrirbæri. Kjarninn í því var svo kallaður fram til að varpa ljósi á sameiginlega 

merkingu bak við ólíka reynslu þátttakenda. Hafa ber í huga að þegar stuðst er við 

fyrirbærafræðilega aðferð þarf rannsakandi að setja sína reynslu og fyrir fram gefnar 

hugmyndir til hliðar til að geta einblínt á lifaða reynslu þátttakenda (Creswell, 2013).  

Creswell (2013) kemur þó inn á að það geti verið erfitt að útiloka alla reynslu rannsakandans.  

 Hluti gagnanna var orðræðugreindur. Í umfjöllun Ingólfs Ásgeirs Jóhannessonar (2006) 

um  orðræðugreiningu  segir:  „Orðræðan byggist upp á orðum, hugmyndum og athöfnum sem 
eru þrástef í orðræðunni.“ (bls. 179). Þetta er ferli sem er skapað bæði meðvitað og 

ómeðvitað í daglegu lífi okkar allra hvort sem er í orðum eða gjörðum. Mynstur sem birtast í 

orðræðunni endurtekið nefnast þrástef (e. discursive theme). Í greiningarlegum skilningi þarf 

þrástef ekki að vera neikvætt hugtak, þó það merki það stundum í hinni daglegu umræðu. 

Hann kemur inn á svokallað löggildingarlögmál (e. legitimating principles) þar sem ákveðin 

mynstur í orðræðunni öðlist löggildingu og verði þannig að skráðum eða óskráðum reglum 

sem við tökum tillit til ef við viljum að tekið sé mark á okkur. Í orðræðunni felist vald sem er 

bæði beint og óbeint. Það er ekki eingöngu nóg að skoða í texta hversu oft ákveðin orð og 

hugmyndir birtast heldur verður einnig að lesa í þagnir, hvað er sagt og hvað er ekki sagt í 

textanum (Ingólfur Ásgeir Jóhannesson, 2006).   

 Crotty (1998) fjallar um mikilvægi þess að gera grein fyrir því út frá hvaða fræðilega 

sjónarhorni rannsakandinn horfir en það heimspekilega sjónarmið leggur grunn að þeim 

rökum, ferlum og viðmiðum sem hann beitir og skapar þar með ákveðið samhengi.  Í þessari 

rannsókn var fræðilega sjónarhornið femíniskt. Með femínísku sjónarhorni er leitast við að 

varpa ljósi á óréttlæti sem beinist gegn konum í samfélaginu með það fyrir augum að stuðla 

að jafnrétti (Esterberg, 2002; Rannveig Traustadóttir, 2013).  

   Fjórða atriðið í rannsóknarferlinu er þekkingarfræði, sem felur í sér kenningu um þekkingu 

og er hún innbyggð í fræðilega sjónarhornið og þ.a.l. aðferðafræðina. Þekkingarfræðin leitast 

við að útskýra hvernig við vitum eitthvað og hvert umfang og eðli þekkingar er ásamt því að 

átta okkur á því hvernig við öðlumst hana. Í minni rannsókn er þekkingarfræðin byggð á 

félagslegri mótunarhyggju sem er sú stefna sem leitast við að útskýra að hvaða leyti 

hugmyndir fólks á fyrirbærum mótist af félagslegum aðstæðum (Ásta Kristjana Sveinsdóttir, 

2009; Esterberg, 2002). Hver einstaklingur smíðar þar merkingu í huganum út frá sinni 

reynslu og þannig verður hans túlkun á heiminum til. Sú túlkun hans er háð stað, stund og 

félagslegu umhverfi.  Þess vegna getur fólk lagt mismunandi merkingu í sama fyrirbærið 

(Crotty 1998; Kristín Þórarinsdóttir og Rúnar Sigþórsson, 2013). 

 Crotty (1998) leggur áherslu á það að þessar fjórar undirstöður upplýsi hver aðra, þ.e.a.s. 

þær myndi samfellu og tengi rannsóknina saman á heildstæðan hátt þannig að niðurstaðan 

verði heilsteypt og trúverðug.  

3.1 Þátttakendur 

3.1.1 Val 

Þátttakendur í rannsókninni voru sautján talsins – níu strákar og átta stelpur.18 Viðmið við val 

á þátttakendum var að þeir væru allir nemar í framhaldsskólum og hefðu náð 18 ára aldri þar 

sem þá þurfti ekki leyfi foreldra fyrir þátttöku. Þátttakendurnir voru á aldursbilinu 18-20 ára. 

Þar sem ég stefndi á að fá sem víðtækasta sýn á upplifun framhaldsskólanema leitaðist ég 

við að ná til ólíkra nemenda, þ.e. bæði stelpna og stráka innan og utan nefnda, sem kæmu 
                                                 
18 Þrátt fyrir að þátttakendur séu orðnir fullorðið fólk (18 ára og eldir) þá fjalla ég um þá sem stelpur og 
stráka þar sem þeir tala sjálfir um sig á þann hátt. 

frá mismunandi skólum.  Þar sem ég hét þátttakendum nafnleynd og að ekki yrði hægt að 

rekja upplýsingar til þeirra eru þeirra réttu nöfn ekki birt hér. Af sömu ástæðu eru heiti 

skólanna ekki birt þar sem þetta er lítið samfélag og ekki margar stelpur t.d. í 

myndbandaráðum. Ég vil samt taka það fram að nemendurnir komu frá sjö framhaldsskólum 

og þar af einum af landsbyggðinni.  

 Í einstaklingsviðtölunum var talað við formenn tveggja nemendafélaga, sinn af hvoru 

kyninu,  núverandi og fyrverandi meðlim í myndbandaráði, sinn af hvoru kyninu og að lokum 

við kvenkyns framhaldsskólanema sem var ekki í neinu ráði eða nefnd. Í rýnihópaviðtölunum 

var leitast við að hafa hópana kynjablandaða og einnig kynjaskipta. Í fyrsta hópnum voru þrír 

strákar og tvær stelpur. Þau komu úr sama skólanum utan af landi. Tvö þeirra voru í 

femínistafélagi, einn úr myndbandaráði, ein úr málfundarfélagi og einn utan ráða. Annar 

hópurinn var skipaður þremur stelpum. Ein þeirra var formaður nemendafélags, önnur í 

ritsjórn skólablaðs og sú þriðja var ekki í neinni nefnd. Þær koma hver frá sínum skólanum. 

Þessi rýnihópur átti upphaflega að vera með fjórar stelpur en vegna ófærðar komst ein þeirra 

ekki. Ég taldi samt nauðsynlegt að fá sjónarhorn hennar fram þar sem hún var/er í 

myndbandaráði og varð úr að ég tók einstaklingsviðtal við hana aðeins seinna. Þriðji 

rýnihópurinn var skipaður fjórum strákum, þrír hafa verið í eða eru í myndbandaráði og sá 

fjórði  var  í  „nördafélagi“. Í rýnihópi tvö og þrjú þekktust þátttakendur ekki innbyrðis. 

3.1.2 Aðgengi 

Ég nálgaðist þátttakendur með margvíslegum hætti en þar sem ég hafði áhuga á að heyra 

sjónarmið framhaldsskólanema sem eru ólíkt staðsettir innan veggja skólans notaði ég  

markvisst úrtak (e. purposive sampling). Þá eru valdir þátttakendur sem henta markmiði 

rannsóknarinnar og fjöldi þeirra ekki ákvarðaður fyrir fram (Katrín Blöndal og Sigríður 

Halldórsdóttir, 2013). Haft var samband við formenn nemendafélaga, meðlimi í ráðum og 

nefndum og einnig hinn almenna nemanda sem gegnir ekki slíkum störfum. Þessa 

þátttakendur fann ég m.a. á heimasíðum nemendafélaganna og sendi ég þeim tölvupóst þar 

sem ég kynnti mig og hvað ég væri að rannsaka. Í sumum tilfellum svöruðu þau með 

tölvupósti og sögðust vilja taka þátt og í öðrum tilfellum fylgdi ég póstinum eftir með því að 

hringja í viðkomandi. Þannig fékk ég sex viðmælendur en haft var samband við um fimm 

aðra sem gátu ekki tekið þátt eða náðist ekki í. Einnig leitaði ég til kunningja og kannaði hvort 

þeir þekktu til einhverra unglinga sem væru í framhaldsskóla og þannig fékk ég tengingu við 

ellefu einstaklinga. Ég þekkti ekki þá unglinga sem ég tók viðtöl við. Það gekk erfiðlega í 

upphafi að finna þátttakendur í fyrsta rýnihópinn þar sem ég hafði ítrekað reynt að ná í 

formann í viðkomandi skóla, bæði með tölvupósti og í gegnum Facebook, en hann svaraði 

mér ekki. Þá hafði ég afspurnir af því að einn kennari minn úr Háskóla Íslands þekkti til á 

staðnum og þannig komst ég í samband við nemanda í nemendafélaginu sem fann fyrir mig 

fimm nemendur sem voru til í að taka þátt.  

 Hér á eftir mun ég notast við gervinöfn nemendanna en þau eru: Agnar, Axel, Daði, 

Dagný, Einar, Halla, Jón, Gísli, Karen, Katla, Lísa, Margrét, Pétur, Steinn, Kristín, Vala og 

Viðar. 

3.2 Framkvæmd rannsóknar 

3.2.1 Gagnasöfnun og úrvinnsla 

Öflun gagna í þessari rannsókn fór annars vegar fram með því að taka fimm 

einstaklingsviðtöl og þrjú rýnihópaviðtöl og voru þátttakendur samtals sautján. Tvö 

einstaklingsviðtalanna fóru fram á nemendaráðsskrifstofum og þrjú á heimili rannsakanda. 

Eitt rýnihópaviðtalanna fór fram í skólastofu úti á landi og tvö í hópavinnuherbergi á 

Þjóðarbókhlöðunni.  

 Einstaklingsviðtölin voru hálf opin en þá er miðað við að spurningar séu stuttar, skýrar og 

einfaldar. Þær mega hvorki vera leiðandi né þannig orðaðar að einföld já og nei svör verði 

niðurstaðan (Hennink o.fl., 2011). Viðtöl sem þessi krefjast þess að rannsakandinn mæti 

viðmælendum sínum á jafnréttisgrundvelli. Það er samt rannsakandans að ákvarða 

umræðuefnið og ná þannig fram upplifun og skilningi viðmælendanna á fyrirbærum í tilveru 

þeirra (Helga Jónsdóttir, 2013). 

 Í slíkum viðtölum er lagt upp með viðtalsramma með fyrirfram ákveðnum spurningum sem  

stuðst er við í viðtalinu svo engir mikilvægir þættir gleymist.  Rannsakandi getur svo farið út 

fyrir rammann og bætt við spurningum í samræmi við þróun viðtalsins eða til að fylgja 

spurningum eftir (e.probe) (Hennink o.fl., 2011). Einnig er leyfilegt að víxla númeraröð 

spurninga í viðtalsrammanum en þó þarf að passa að spyrja lykilspurninganna. Vert er að 

benda á að spyrja um eitthvað almennt og létt í upphafi en fara svo dýpra í spurningarnar 

þegar líður á viðtalið. Undir lokin er gott að fara aftur í léttari spurningar (Hennink o.fl., 2011). 

Gætt var að orðalagi spurninga í viðtalsramma sem notaður var í viðtölum við þátttakendur – 

að þær kölluðu fram svör viðmælenda en ekki svör sem rannsakandi vildi heyra út frá því 

sjónarhorni sem hann var að rannsaka (Hart, 2005; Yin, 2014) (sjá viðauka 3 og 4). 

 Rýnihópar voru myndaðir, en það er rannsóknaraðferð sem notuð er til að ná fram 

gögnum með því að taka hópaviðtöl um viðfangsefni sem er skilgreint af rannsakanda. Þá er 

efnið rætt á markvissan hátt og þannig fæst skilningur á reynslu og viðhorfum hópsins 

(Hennink ofl. 2011; Krueger, 1994).  Það er hópurinn sem myndar gögnin með samræðum 

sínum. Hópurinn getur samanstaðið af fjórum til tólf einstaklingum (Krueger, 1994). Heppileg 

tímalengd á rýnihópaviðtali eru 60-90 mínútur og mikilvægt er að skapa afslappað og 

þægilegt andrúmsloft á viðtalsstaðnum (Hennink ofl. 2011). Þegar notast er við 

rýnihópaviðtöl þarf að varast að einn úr hópnum verði ráðandi og hinir fylgi öllum skoðunum 

hans (Hennink o.fl. 2011; Krueger, 1994). Gott er að hafa einn stjórnanda sem sér um 

viðtalið og einn aðstoðarmann sem sér um t.d. upptökur og að fylgjast með viðbrögðum 

þátttakenda (Hennink o.fl. 2011). Að þessu sinni gafst ekki færi á því og sá rannsakandi um 

bæði þessi hlutverk.  

 Áður en framhaldsskólanemar komu í einstaklingsviðtölin voru þeir beðnir um að horfa á 

fimm myndbönd sem myndbandaráð frá fimm framhaldsskólum höfðu framleitt (sjá lýsingu 

hér neðar og lista í myndbandaskrá). Ég sendi þeim tengla á Youtube með tölvupósti. Fyrst 

horfðu þau á myndböndin fimm sem voru valin út frá niðurstöðum Bechdel prófs19 sem gerð 

var í áðurnefndri úttekt á félagslífi framhaldsskólanema vorið 2014. Þar voru tólf myndbönd, 

sem valin voru af handahófi, skoðuð með Bechdel prófi og féllu níu af tólf á prófinu20. Af 

þessum tólf voru valin þau fjögur myndbönd sem voru með mest áhorf (allt að 110.080 áhorf) 

á Youtube. Auk þess var sett inn myndband sem var með minnstan sýningartímann til að 

draga úr áhorfstímanum en samtals voru þessi 5 myndbönd 46 mín. og 37 sek. Skilyrði fyrir 

vali á myndbandi var að það væri framleitt af myndbandaráði og mátti það vera 

tónlistarmyndband,   árshátíðarmyndband,   „sketsar“, auglýsingar, o.s.frv. Þessi fimm 

myndbönd voru mjög lýsandi fyrir fjöldann allan af myndböndum sem koma frá 

myndabandaráðum framhaldsskólanna og voru að   fá   áhorf   yfir   eina  milljón   („Versló  með“, 

2012). Mörg þeirra myndu falla ef Bechdel prófinu yrði beitt á þau sem sýnir að konur fá ekki  

sambærileg hlutverk og karlarnir. Þau eru því ekki til þess fallin að breyta hugmyndum 

áhorfenda um hlutverk karla og kvenna í samfélaginu sem er eitt  eitt af megin markmiðum 

jafnréttislaga (Lög nr.10/2008).  

 Í upphafi rýnihópaviðtalanna horfðu þátttakendur saman á stytta útgáfu af þessum fimm 

myndböndum (tvö lengstu myndböndin voru stytt) áður en viðtölin fóru fram. Þannig varð 

sýningartíminn 16 mínútur í heildina. Í síðasta einstaklingsviðtalinu, sem bar brátt að, horfði 

þátttakandi á rýnihópaútgáfu myndbandanna heima hjá mér á undan viðtalinu. 

 Hvert viðtal var hljóðritað á tvö tæki (iPad og iPhone) og þeim síðan hlaðið inn á tölvu. 

Viðtölin voru tekin á tímabilinu 25. september 2014 til 1. febrúar 2015 og stóðu yfir í 50 til 84 

mínútur hvert. Því næst voru viðtölin skrifuð upp orðrétt, áður en þeim var eytt, og varð 

umfang afritaðra gagna 422 bls. Þátttakendum voru gefin gervinöfn í afritun viðtala til þess að 

virða nafnleynd.  Athugasemdir rannsakanda (A.R.) voru skráðar bæði við afritun og við 

                                                 
19 Bechdel próf mælir þátttöku kvenna í myndböndum út frá þremur þáttum: Hvort a.m.k. tvær konur 
séu nafngreindar, hvort þær tali saman, og þá um eitthvað annað en karlmenn (bechdeltest.com). 
20 Í úttektinni var litið framhjá því hvort konurnar væru nafngreindar þar sem í mörgum tilvikum voru 
einstaklingar ekki nafngreindir yfir höfuð. 

endurtekinn lestur gagnanna, en þær fela í sér túlkanir, minnisatriði og hugleiðingar 

rannsakanda. Í gagnagreiningu eru athugasemdir rannsakanda gagnlegar og gott að eiga 

þegar unnið er áfram með gögnin og tími er liðinn frá því að viðtalið átti sér stað (Hennink 

o.fl., 2013).  

3.2.2 Lýsing á myndböndunum fimm 

 1. myndbandið – Fyrsta vídeósýning Marvin 2013. 

Þetta myndband inniheldur nokkra mismunandi myndbandsbúta, m.a. tónlistarmyndband, 
auglýsingar, sýnishorn frá nýnemaferð og busaballi. Sjö strákar birtast úti í náttúrunni, líklega 
við Hvaleyrarvatn, þar sem er sól og sumar og þeir dansa, hlaupa, hoppa og velta sér um í 
sandinum. Lagið Stingum af með Unni Eggertsdóttur hljómar undir. Þetta myndband 
myndbandaráðsins virðist vera skopstæling á tónlistarmyndbandi Unnar sem birtist á 
youtube.com í ágúst 2013. Strákarnir eru hversdagslega klæddir, í gallabuxum og 
joggingbuxum og í bolum. Sumir eru með húfur, derhúfur og/eða sólgleraugu. Engar stelpur 
sjást í þessu atriði. Það er tekin nærmynd af strák liggjandi í grasinu í gervipels, með 
sólgleraugu.  Hann  „lipsyngur“ [varasyngur] og rödd Unnar hljómar skýrt við munnhreyfingar 
hans. Í lok lagsins liggja stákarnir í grasinu og mynda hring og leiðast. Þá fyrst heyrast raddir 
þeirra  og  þeir  syngja   „hlaupum í burtu héðan“ og enda á því að hlæja. Inn á milli í þessari 
vídeósýningu birtast auglýsingar og þar má t.d. sjá eina þar sem verið er að auglýsa veiðiháf. 
Talmál fylgir auglýsingunni en þar kemur fram að veiðiháfurinn komi sér vel á djamminu 
þegar stelpa vill ekki koma heim með stráknum. Þá sé gott að nota veiðháfinn og veiða 
stelpuna   í   hann   og   „vandamálið   [sé]   úr   sögunni“. Í þessum myndbroti sést ein af fáu 
stelpunum sem birtast í þessari vídeósýningu og er hún í hlutverki stelpu sem er veidd með 
veiðháfi. Næst er sýndur bútur úr nýnemaferð þar sem krakkarnir eru sýndir fara í allskyns 
leiki, m.a. keppni þar sem krakkar drekka pilzner þar til þau æla. Strákar og stelpur eru pöruð 
saman og látin leika samfarastellingar með því að hafa stóran bolta á milli 
kynfærasvæðanna. Einnig er sýnt frá busaballi þar sem nærmyndir af krökkum í sleik eru 
sýndar meðan danstónlist er spiluð undir. Þetta er tuttugu og einnar mínútu langt myndband 
með mörgum smá klippum. Þeim sem hér hefur verið lýst gefa innsýn í eðli þeirra.  
https://www.youtube.com/results?search_query=Fyrsta+videósýning+2013  

2. myndabandið – Tónlistarmyndband. 

Fjallað var um þetta tónlistarmyndband í skýrslunni sem ber heitið Úttekt á félagslífi 
framhaldsskólanema þar sem því er lýst á eftirfarandi hátt: 

„Fjórir   ungir   menn   eru   í   vinnu   sem   þeim   þykir   ekki   sómi   að,   þrír   þeirra   eru   að   vinna á 
öskuhaugunum og einn er stöðumælavörður. Þeir líta til baka og sjá eftir því að hafa ekki 
verið duglegri að læra eða allt þar til þeir muna ástæðuna fyrir því að þeir einbeittu sér ekki 
að náminu. Félagslífið var svo frábært og það var það sem öllu máli skipti. Þeir voru kóngar, 
lífið snerist um djamm og böll. Þeir áttu böllin, stelpurnar snerust í kringum þá og m.a. má sjá 
hvar einn þeirra yfirgefur ballstað með fjórar píur í takinu og um leið syngur hann um það að 
hann ætli sér að eiga einnar nætur gaman með þeim öllum. Það virtust ekki hafa verið nein 
takmörk fyrir gleðinni. Menntaskólalífið var ljúft, einn strákurinn syngur um að á föstudögum 
hafi   hann   fengið   sér   steik  og   „blowjob“ og má sjá hvar hann situr við borð og gæðir sér á 
góðum mat á meðan stúlka er á fjórum fótum undir borðinu og gefið er í skyn að hún sé að 
veita honum munnmök. Aftur er komið að lífi þeirra í dag og þá er einn þeirra sýndur í stöðu 
helgarpabba sem nennir ekki að hugsa um börnin sín og dreymir um að komast á barinn 
með strákunum. Annar á konu heima við sem hringir í hann, með barnið í fanginu einungis til 
að nöldra í honum og hann hlakkar ekki til að fara heim. Allir eiga strákarnir það sameiginlegt 

að sakna menntaskólaáranna, góðu tímanna.“ (Kobrún H. Sigurgeirsdóttir og Rakel 
Magnúsdóttir, 2014, bls. 40). 
https://www.youtube.com/results?search_query=12%3A00+breytir+t%C3%ADmar 

 

3. myndbandið – Tónlistarmyndband. 

Þetta er tónlistarmyndband þar sem aðalsöguhetjurnar eru sex strákar og fjallar um það að 
Menntaskólinn í Reykjavík (MR) sé eini skólinn á landinu og strákar sem hafa verið í þeim 
skóla öðlist völd og peninga. Þeir eru sýndir heilsa upp á fyrrverandi karlkyns MR-inga eins 
og Illuga Gunnarsson mennta- og menningarmálaráðherra, Össur Skarphéðinsson 
fyrrverandi utanríkisráðherra og núverandi alþingismann og Davíð B. Eggertsson 
borgarstjóra í Reykjavík. Myndbandinu má skipta upp í nokkra kafla þar sem fimm strákanna 
skiptast á að syngja aðal laglínuna og þá birtast myndir af þeim að framkvæma hina og 
þessa hluti sem teljast mega karlmannlegir. Má þar nefna dæmi eins og að keyra 
reykspólandi sportbíl, kasta peningaseðlum upp í loft, sitja umkringdir stelpum sem horfa 
aðdáunaraugum á þá, dýrka þá og dá. Inn á milli eru fleiri strákar sýndir saman í hóp, upp á 
klæddir í jakkafötum, þeir eru aðalgæjarnir, hafa nóg af peningum, stelpum og hafa völdin. 
Textinn  „Það er bara einn skóli á landinu“ hljómar endurtekið í laginu. 
https://www.youtube.com/watch?v=fEvrcnprn6I 

4. myndbandið – Glæsiballsmyndin 2013. 

Þetta er stuttmynd sem er fimmtán mínútur að lengd. Hún fjallar í grófum dráttum um 
menntaskólastrák sem fer að upplifa það að sjá andlitslausa veru út um allt, bæði heima hjá 
sér og í skólanum. Myndin er byggð upp sem nokkurs konar spennuhryllingsmynd og leikur 
drungaleg tónlist stórt hlutverk. Einn strákur fer með aðalhlutverk myndarinnar og leikur strák 
að nafni Stefán. Auk hans birtast tveir aðrir aukaleikarar. Annar þeirra er stelpa sem leikur 
kærustu Stefáns og er hennar helsta hlutverk að vera tillitssama kærastan sem hefur 
áhyggjur   af   kærastanum   sínum.      Dæmi   um   setningar   sem   hún   segir   eru:   „Er allt í lagi, 
elskan?“,   „Þetta var bara martröð, þetta verður allt í lagi.“ og „Viltu að ég búi til eitthvað 
handa þér að borða?“. Hinn aukaleikarinn er strákur sem Stefán hittir í skólanum. Sá bútur 
birtist um miðbik myndbandsins og snýst um það hvort stelpur prumpi. Það spjall endar svo 
með því að karlkynsaukaleikarinn mælir með því að Stefán prufi að stinga sígarettu upp í 
rassgatið á kærustunni sinni næst þegar hún prumpi. Þegar þetta atriði er búið heldur myndin 
áfram. Stefán sér þessa veru út um allt og er drulluhæddur og kærastan hans segir að hann 
þurfi að leita sér hjálpar því hann sé ekki búinn að vera í lagi undanfarna daga. Síðan birtist 
svartur skjár og að lokum yfirlitsmynd af íbúðinni sem endar inni í bílskúr þar sem er miði á 
vinnuborði  sem  á  stendur  „Always watches, no eyes“ og myndband klárast.   
https://www.youtube.com/results?search_query=glæsiballsmyndin 

5. myndbandið – Golfmótsauglýsing. 

Golfbíll sést keyra á golfvelli, í honum eru fjórir strákar í litríkum klæðnaði, með derhúfur og 
tveir þeirra halda á hvor á sinni golfkylfunni. Annar strákur einnig í litríkum fötum sést hlaupa 
á eftir golfbílnum, haldandi á golfkylfu og stekkur upp í bílinn. Hér er verið að auglýsa golfmót 
sem íþróttafélag MS stóð fyrir haustið 2013. Í næsta atriði er athyglinni beint að strák sem er 
að skjóta golfkúlu ofan í holu. Það sést þegar einn strákurinn hittir í holuna og hinir fjórir 
fagna með honum. Nú hafa allt í einu bæst í hópinn tvær ljóshærðar, sætar stelpur. Þær eru 
ekki klæddar í litrík föt eins og strákarnir heldur eru þær hversdagslega klæddar og í úlpum. 
Þær eru kylfuberar og í næsta atriði beinist athyglin að því þegar önnur þeirra sækir boltann 
sem strákurinn náði að setja í holu rétt áður. Hin er svo sýnd stinga flagginu ofan í holuna. 
Því næst birtist texti sem segir að það sé busauppboð daginn fyrir þessa golfkeppni. Nú er 

sýnt aftan á hópinn sem gengur í burtu. Stelpurnar eru fremst fyrir miðju og strákarnir í litríku 
fötunum umhverfis þær.  Í blálokin klappar einn strákurinn létt á rassinn á einni stelpunni og 
lítur til baka í átt að myndavélinni, sposkur á svip. 
http://www.youtube.com/watch?v=uuMDPlKff0Q 

3.2.3.Greining rannsóknargagna 

Að lokinni gagnasöfnun voru gögn kóðuð og greiningarblöð (e. analytic memo) skrifuð. 

Kóðun gagna felur það í sér að við fáum fram merkingu gagnanna með kerfisbundum hætti. 

Til eru nokkrar aðferðir til að þemagreina en í þessari rannsókn var notast við opna og 

markvissa kóðun. Opin kóðun felur það í sér að þá eru gögn, til að mynda texti í 

viðtalsnótum, lesin línu fyrir línu og þau greind í þemu og/eða kóðunarflokkar fundnir og 

greiningarblöð rituð. Greiningarblöð hjálpa rannsakenda við að skilja gögnin og þannig nær 

hann meiri dýpt. Þau hjálpa honum að festa kóðunarflokka, sem hann finnur, á minnið og 

hvaða þemu birtast. Því næst var farið í markvissa kóðun – þá eru gögnin afmörkuð enn 

frekar. Þemu eða kóðunarflokkar sem fundust í opinni kóðun eru höfð í huga og textinn 

lesinn aftur yfir með eitt ákveðið þema eða flokk í huga í einu. Þetta er gert til þess að koma 

betra skipulagi á gögnin, gera þau einfaldari og umfangsminni. Hér eru greiningarblöð skrifuð 

með það fyrir augum að dýpka, þróa og tengja hugmyndir og þemu með sífelldum 

samanburði (Charmaz, 2014; Emerson, Fretz, og Shaw, 1995; Unnur Guðrún Óttarsdóttir, 

2013). Í gagnagreiningunni var fyrirbærafræðin notuð til að skoða hvernig 

framhaldsskólanemar upplifa birtingarmyndir kynjanna eins og þær koma fyrir í 

myndböndunum en jafnframt hvernig staðið er að vali einstaklinga í myndbandaráð. Einnig 

var skoðuð hver reynsla þeirra af birtingu myndbúta úr félagslífinu væri, þar sem þau máttu 

eiga vona á því að það efni birtist á netinu. Fyrirbærafræðin var notuð til að draga fram hvaða 

merkingu framhaldsskólanemarnir legðu í þessar upplifanir og reynslu (Creswell, 2013). 

Orðræðugreining var notuð á þann texta í gögnunum sem fól í sér umræðu um val á 

nemendum í myndbandaráð. Þrástef voru fundin í þeim texta og þannig kom í ljós hvaða 

orðræða var ríkjandi í þeim málaflokki og hvernig hún hafði áhrif á löggildingarlögmálið (þ.e. 

þegar mynstur í orðræðu eru endurtekin nógu oft og öðlast þannig löggildingu) sem aftur 

hafði áhrif á það hverjir kæmust að í þessu ráði (Ingólfur Ásgeir Jóhannesson, 2006).  

 Hægt er að nota ýmis forrit til þess að hjálpa sér við greiningu, eins og t.d. Atlas.ti og 

Wordle, en að endingu er það alltaf rannsakandinn sem greinir gögnin. Í þessari rannsókn 

voru gögn fyrst greind handvirkt, var þá notast við útprentaðar nótur og notaður blýantur og 

yfirstrikunarpennar til að merkja þemu og flokka. Á síðari stigum rannsóknar voru gögnin sett 

inn í foritið Atlas.ti með það að leiðarljósi að ná betur að tengja þemu á milli viðtala saman og 

ná utan um gögnin. Creswell (2013) kemur einmitt inn á það að slík tölvuforrit geti hjálpað til 

við greiningu gagna. 

3.3 Aðferðafræðilegar og siðferðilegar áskoranir 

3.3.1 Aðferðafræðilegar áskoranir 

Þegar kemur að eigindlegum rannsóknum er lögð áhersla á að samræmi sé á milli þess sem 

fólk segir og gerir og rannsóknargagna (Esterberg, 2002). Samkvæmt skilgreiningu í 

Handbók í aðferðafræði rannsókna er   réttmæti   „…mælikvarði á sannleika eða nákvæmni 
fullyrðingar“ (Sigríður Halldórsdóttir, 2013, bls. 27). Lincoln og Guba vilja notast við önnur 

hugtök eins og t.d. trúverðugleika (e. credibility) þegar skoða á innra réttmæti í eigindlegum 

rannsóknum þar sem þeim finnst innra réttmæti ekki vera nothæft í slíkum rannsóknum. 

Þættir sem þau nefna til að auka trúverðugleika rannsókna, og ég nýtti mér, eru margprófanir 

(e. triangulation) og kollegakynning (e. peer debriefing) (Sigríður Halldórsdóttir og Sigurlína 

Davíðsdóttir, 2013).  

 Margprófanir eru gerðar með því að nota fleiri en eina aðferð til að varpa skýrara ljósi á 

fyrirbærið sem rannsaka á (Creswell, 1998; Hart, 2005; Sigríður Halldórsdóttir, 2013). 

Margprófun fór fram með því að nota einstaklingsviðtöl og rýnihópaviðtöl  (margprófun 

gagna, e. data triangulation). Einnig með því að beita bæði fyrirbærafræði og 

orðræðugreiningu á ákeðinn hluta gagnanna. Það eykur réttmæti rannsóknarinnar (Yin, 

2014). Einnig var samþætting kenninga (e. theory tringulation) notuð en þá eru mismunandi 

kenningar notaðar á sama gagnasafn (Sigríður Halldórsdóttir, 2013).  

 Kollegakynning fór fram á málstofum kynjafræðinema í nóvember 2014, sem samkvæmt 

Creswell (1998) er eitt af átta verklagsferlum til að sannprófa (e.verification) eigindlegar 

rannsóknir. Hann telur að það þurfi að styðjast við minnst tvö af þessum ferlum í hverri 

rannsókn og í þessari rannsókn var einnig stuðst við margprófanir eins og komið hefur fram. 

3.3.2 Siðferðileg áskoranir 

Sigurður Kristinsson (2013) fjallar um fjórar höfuðreglur í siðfræði vísindarannsókna í bókinni 

Handbók í aðferðafræði rannsókna. Sjálfræðisregluna, skaðleysisregluna, velgjörðarregluna 

og réttlætisregluna.  

 Hér var leitast við að fylgja þeim reglum. Þátttakendur skrifuðu allir undir samþykkisblað 

þar sem þeim var gerð grein fyrir því í hverju þátttakan fælist og að hún snerist m.a. um það 

hvernig staða kynjanna birtist í myndböndum myndbandaráða framhaldsskólanna. Öllum 

þátttakendum var heitið nafnleynd og trúnaði. Þeir fengu gervinöfn við afritun og leitast var 

við að ekki væri hægt að bera kennsl á þá í verkefninu. Viðtölum verður eytt þegar 

meistararitgerð hefur verið skilað inn og hún metin. Rannsakandi gætti þess að skaða engan 

við framkvæmd rannsóknarinnar. Persónuvernd hefur verið tilkynnt um rannsóknina. 

3.3.3 Staðsetning rannsakanda  

Í femínískum rannsóknum er talið mikilvægt að rannsakandi geri grein fyrir staðsetningu sinni 

þar sem reynsla rannsakenda almennt er talin hafa áhrif á þá þekkingu sem verður til. Það sé 

ómögulegt að útiloka alla reynslu og því er það talið auka réttmæti rannsókna að 

rannsakandi staðsetji sig (Creswell, 2013; Harding 1996; Þorgerður Einarsdóttir, 2004).  

 Hér geri ég því grein fyrir staðsetningu minni. Ég er gagnkynhneigður hjúkrunarfræðingur 

og gift kona sem á tvö börn, stelpu og strák, og er femínisti. Réttlæti hefur, frá því ég man 

eftir mér, verið ofarlega í huga mér, þar með talið jafnrétti kynjanna. Ég var mikill bókaormur 

sem barn og las allt sem ég komst yfir. Þegar ég varð fullorðin áttaði ég mig loks á því hversu 

mikið af því sem ég las var skrifað út frá sjónarhorni karla og stráka. Sá veruleiki sem ég las 

um sem barn fól yfirleitt í sér þá heimssýn að hlutverkum kynjanna væri skipt í tvennt. 

Hlutverk karla og stráka (sem voru oft aðalpersónurnar) var að stjórna og hafa völdin á 

meðan konur og stelpur hlýddu þeim. Hlutskipti kvennanna var að ná sér í þann mann sem 

kom á hvíta hestinum og bjargaði þeim. Það var strákanna að bjarga og stelpnanna að láta 

bjarga sér. Ég man eftir því á tímabili þegar ég var barn að mig langaði að vera strákur, eins 

og stelpan Georgía í Fimmbókunum eftir Enid Blyton, af því að mér fannst þeir oft vera að 

gera svo spennandi hluti sem ekki var ætlast til að stelpur gerðu. Ég tel að umhverfið hafi 

mikil áhrif á það hvernig börn mótast og vil stuðla að því að stelpur jafnt sem strákar fái að 

blómstra út frá þeim eiginleikum sem þau bera með sér en ekki þeim eiginleikum sem 

ákveðnum kyngervum eru eignaðir. Mér er það mjög minnisstætt úr æsku þegar ég var 

gestur á ákveðnu heimili að það voru alltaf stelpurnar sem hjálpuðu til við að ganga frá eftir 

matmálstímann á meðan strákarnir, óháð aldri, voru lausir allra mála og gátu strax farið að 

leika sér. Ég man hvað mér þótti þetta óréttlátt – ef allir hefðu hjálpast að hefði verkið klárast 

fyrr og allir komist fyrr í að gera það sem þá langaði. Ég ólst upp á heimili þar sem báðir 

foreldrar sáu um heimilisverk eins og þrif og eldamennsku sem var ekki algengt á þeim tíma. 

Annað sem er mér mjög hugleikið er sú birtingarmynd kynjanna að stelpur og konur eru 

iðulega sýndar í kynferðislegu ljósi í tónlistarmyndböndum og kvikmyndum. Í því samhengi vil 

ég benda á að það er ekkert að því að sjá nakta líkama en það hvernig þessir miðlar eru 

gegnum sýrðir af kynferðislegri hlutgervingu kvenlíkamans er óþolandi. Karllíkaminn er ekki 

hlutgerður á sama hátt í þessum miðlum. Það að alla vega nektarmyndir skuli birtast við það 

að   slá   inn   orðið   „skólastelpa“ á leitarvélum á netinu þegar það sama á ekki við um orðið 

„skólastrákur“ finnst mér lýsandi dæmi um það að við höfum ekki náð jafnrétti. Þetta sem ég 

nefni hér að ofan er einungis smá brot af mörgum birtingarmyndum kynjakerfisins. Ég tel að 

hægt sé að hafa áhrif á kerfið og að það sé mögulegt að breyta þeim hefðum sem hafa 

skapast í tímanna rás.  Ég vil taka þátt í að benda á óréttlæti núverandi kerfis og breyta því. 

Ég vil fræða ungt fólk um mikilvægi jafnréttis og um það að allir eigi rétt á að fá sömu 

tækifæri í lífinu óháð kyni. Ég vil að dóttir mín og sonur geti þroskast og dafnað í samfélagi 

þar sem kynin sitja við sama borð og fá bæði jafn stóra sneið af kökunni (og gangi svo bæði 

frá í sameiningu). Ég tel að með því að losa aðeins um þessa fyrirfram skipulögðu 

kynjakassa þá verði meira rými fyrir fjölbreytileikann í samfélaginu og þar með talið fyrir ólíkar 

gerðir karlmennsku og kvenleika.  

  



  

 

 47 

4. Hver velst í myndbandaráð? 

Í þessum kafla er greint frá upplifun viðmælenda minna á því hverjir komast að í 

myndbandaráðum framhaldsskólanna. Út frá þeirri upplifun er reynt að varpa ljósi á hvaða 

eiginleika einstaklingar sem vilja komast í myndbandaráð þurfa að bera til þess að eiga 

möguleika á að komast að.  Rannsóknir hafa sýnt að strákar hafa verið áberandi í ákveðnum 

ráðum innan framhaldsskólanna, t.d. myndbandaráðum (Jakobína Jónsdóttir, 2012; Kolbrún 

H. Sigurgeirsdóttir og Rakel Magnúsdóttir, 2014). Hér er leitast við að skyggnast inn í 

reynsluheim framhaldsskólanema til þess að sjá hvaða ástæður þeir telja að liggi að baki. Þá 

er einnig skoðað hvernig ákveðin þrástef birtast í orðræðu meðal karlkyns viðmælenda 

minna sem endurspegla það að strákar eiga meiri möguleika á að komast að í 

myndbandaráðum en stelpur. Í lok kaflans er greint frá reynslu stelpu sem hefur verið í 

myndbandaráði og einnig hvernig aðrir viðmælendur upplifa það að stelpur séu í því ráði. 

4.1 Aðferðir við val í myndbandaráð 

Áður en lengra er haldið vil ég taka fram að kosning í myndbandaráð er ekki sambærileg í 

öllum framhaldsskólum. Í viðtölunum komu fram fjórar mismunandi útfærslur á því hvernig 

kosið er í ráðin. Í fyrsta lagi er kosinn hópur sem býður sig fram saman og fyrirfram er vitað 

hver verður formaður ráðsins. Í öðru lagi bjóða nemar sig fram sem einstaklingar en mynda 

samt saman hóp sem keppir við aðra hópa. Þeir einstaklingar sem fá flest atkvæði komast 

áfram og sá sem fær flest atkvæði er sjálfkrafa formaður ráðsins. Þriðja leiðin er þegar stjórn 

nemendafélagsins velur formann og hann velur svo meðlimi ráðsins. Í fjórða lagi eru tvö 

myndbandaráð innan sama skóla þar sem annað er eingöngu skipað stelpum og hitt 

strákum.  

 Þessar ólíku aðferðir við skipan í myndbandaráð eiga þó yfirleitt það sameiginlegt að í 

upphafi skólaársins þurfa þau að taka inn einn nýnema.  Þá eru oft haldin inntökupróf sem 

það myndbandaráð, sem var kosið á síðasta skólaári, sér um að halda.  

4.2 Inngönguviðmið  

Þegar hæfileikar stráka í myndbandaráðum eru skoðaðir kemur í ljós að það gilda ákveðin 

viðmið um það hverjir eiga möguleika á að tilheyra þeim hópi. Strákar komast inn í 

myndbandaráð vegna vináttutengsla, þeir eru teknir inn vegna tæknikunnáttu eða vegna 

eigin vinsælda og á fyndni þar stóran þátt. 

 Fyrsta atriðið er vinatengsl við einhvern sem fer í framboð til myndbandaráðs eða er þegar 

í ráðinu. Það eykur líkurnar á að komast inn. Pétur  segir:  „Já já, það er alltaf klíka, ég var t.d. 
formaður [myndbandaráðs] og ég tók inn í alvörunni gæja sem ég þekkti.“  

 Annað atriði er að búa yfir tæknikunnáttu við upptöku myndbanda, klippingu, lýsingu eða 

eitthvað slíkt. Bæði Pétur, Einar og Davíð úr strákarýnihópaviðtalinu og Agnar sem var í 

einstaklingsviðtali koma inn á það að strákar kunni meira á tækin.  

Agnar: Þetta er valið mikið út frá einhverju sem þú býrð yfir. Þegar við fórum í þetta 
þá  vorum  við  með  einhvern  gæja  …  sem  var  einhver  þvílíkur myndbandasnillingur 
og   [kann   á]   svona   klippiforrit   …   og   það   var   tekið   hann   inn   og   síðan   er   tekinn  
þennan inn af því að hann er búinn að vera að slá í gegn hjá vinsælu krökkunum 
…,   hann   er   svona   fyndinn  …   á   endanum   ertu   kominn  með   einhverja   gæja   sem  
eiga  allir  að  vera  þvílíkir  trúðar  …  skólinn  kýs,  þessir  gæjar  eru  allir  fyndnir  tökum  
þá inn. 

Þriðja atriðið tengist vinsældum og húmor. Því grófari sem strákarnir eru - því fyndnari eru 

þeir og þykja meira töff. Það er jákvætt upp að vissu marki að vera álitinn trúður. Þann stimpil 

fá þeir sem eru „fyndnir“, „flippaðir“ og  „steiktir  í  hausnum“. Hins vegar getur verið þunn lína á 

milli þess að vera álitinn „fyndinn trúður“ eða „algjör hálfviti“. Til þess að vekja athygli 

„vinsælu  krakkanna“ þarf t.d. að fíflast og gera grín, og verða þannig þekkt andlit í skólanum. 

„Vinsælir krakkar“ eru þeir sem eru t.d. í nefndum og ráðum. Með því að fíflast og vera 

fyndnir opnast leið þeirra inn í strákahópinn og „pláss við vinsæla borðið“. Pétur segir: „  …  

þetta er allt að breytast en samt eru einhverjir hlutir eins og myndbandaráð yfirhöfuð eru alltaf 
fleiri strákar og þetta er soldið mikið vinsældarkosning skilurðu.“. 

4.2.1 Inntökupróf nýnema 

Þeir strákar sem hafa sýnt að þeir eru hugaðir og kaldir karlar eiga greiðari aðgang inn í 

hópinn. Í sumum skólum þurfa kjörnir einstaklingar að standa fyrir inntökuprófum fyrir 

nýnema sem ganga í sumum tilfellum út á að nýnemarnir eru látnir framkvæma eitthvað sem 

er sjokkerandi og sýna þannig fram á hvað þeir þori að gera. Sá sem er til í hvað sem er á 

greiða leið inn í hópinn. Þetta viðhorf kemur fram hjá Agnari:  

Já, við vorum búnir að mana okkur upp í að halda áfram og reyna að fá þau til að 
mana sig upp og ef einhver gæi var til í allt að þá var hann settur niður, þessi gaur 
er til í allt, því þarna þú veist við vorum einhverjir gæjar sem, þú veist, vorum til í 
allt á þeim tíma.  

Hann  kemur  líka  inn  á  það  að  þora  og  segir:  „Það er svo stórt fyrir stráka að vera kjarkaður 
og allt þetta.“. Það er komið inn á svipaðan hlut í blandaða rýnihópnum, að strákar sem þora 

og eru grófir komist frekar inn í ráðið. 

Jón:  Já ef þú þorir meiru þá kemstu að. Ef þú ert meira framtakssamur 
eða eitthvað þannig.  

Lísa:  Já 
Gísli:  Að vera grófur kemur náttúrlega inn í það. 



  

 

 49 

Strákur   í   framhaldsskóla   sem   er   „töff“ er sá sem er fyndinn á grófan hátt fyrir framan 

strákahópinn. Það þykir fyndið að sjokkera fólk t.d. með því að ýkja hlutina. Sem dæmi þykir 

það flott að vera í hópi fimm til sex stráka sem semja niðrandi texta um stelpur. Það sýnir 

karlmennsku að sofa hjá stelpum eftir ball eða að fá þær til að totta sig. Strákar í 

myndbandaráði fá hrós frá öðrum félögum ef þeir eru með gróf myndbönd og ekki skemmir 

fyrir ef skólastjórinn bannar eitthvað myndband því þá er það bara meira töff og þ.a.l. 

fyndnara.  Þeir  eru  „rebels“ og eru með völdin. Agnar segir: 

 …   þeir   gæjar   sem   hafa   verið   í   vídeóráði   á   undan   þeir   tja   bara   hrósuðu   okkur  
skilurðu fannst þetta vera fínt myndband og skemmtilegt og svona allt í lagi. Við 
þurftum aðeins að taka myndbandið okkar í gegn, því við þóttum vera of grófir. Það 
var alveg lokað á okkur fyrst, sko. 

Ef það er mönun í gangi þá er það vanalega hópþrýstingurinn sem tæklar viðkomandi strák 

og hann framkvæmir það sem strákahópurinn leggur til. Þetta sjónarmið kemur fram hjá 

a.m.k. tveimur strákum, þeim Agnari og Jóni, sem báðir hafa verið eða eru í myndbandaráði. 

Jón segir að það stoppi ekkert „...  tíu  gaura,  testósterón  drifnir  gaurar  í  hóp.“. Þeir kýla bara á 

það og láti vaða þegar verið er að gera myndbönd. Þessar lýsingar strákanna eru eins og 

klipptar út úr kenningu Connells (1995) um ríkjandi karlmennsku og umfjöllun Ingólfs Ásgeirs 

Jóhannessonar (2004) um skólun stráka í karlmennsku. Einnig má finna hér samhljóm við 

umfjöllun Bird (1996) og Flood (2007) um karlaklúbbana þar sem kynferðisleg hlutgerving 

kvenna og hollusta við strákahópinn eru lykilatriði. 

 Í ljósi ofangreindra niðurstaðna er vert að líta á mynd 1 sem sýnir hvernig ákveðnir þættir 

sem teljast karlmannlegir hafa áhrif á það að strákar komast frekar að í myndbandaráðum en 

stelpur.  

Mynd 1 - Val í myndbandaráð 

Á myndinni sést hvernig það að vera vinsæll, búa yfir tæknikunnáttu og eiga réttu vinina 

eykur líkur á að strákur komist inn í myndbandaráð. Þar má einnig sjá hvað það að vera 

fyndinn spilar stórt hlutverk. Grófur húmor gerir viðkomandi strák meira töff sem eykur 

vinsældir hans meðal strákanna og þannig kemst hann inn í ráðið. Önnur leið er að þora að 

gera það sem strákahópurinn, sem fyrir er í ráðinu, leggur upp með. Allt eykur þetta líkurnar 

á að verða tekinn inn í hópinn. 

4.3 Völd stráka í myndbandaráðum  

Þrástef sem birtist endurtekið í orðum strákanna er að til þess að komast í myndbandaráð 

þurfi viðkomandi að vera gæddur ákveðnum eiginleikum sem stelpur búi ekki yfir, eins og t.d. 

tæknikunnáttu, húmor og kjarki eins og fram kom hér að ofan. Þetta eru allt eiginleikar sem 

nauðsynlegt er að hafa til þess að eiga möguleika á að komast í ráðið og gerir það jafnframt 

strákahópnum auðveldara að útiloka stelpurnar. Þannig skapast sú hefð í orðræðunni að 

myndbandaráð tilheyri strákunum. 

 Í orðræðunni birtist vald strákanna, bæði hvað varðar að bjóða sig fram í myndbandaráðin 

og að vera teknir inn í þau eftir inntökupróf. Í viðtölunum mátti sjá tengingu við 

eðlishyggjulögmálið sem kemur fram í þeirri kynjuðu orðræðu um að strákar séu fæddir með 

ákveðna eiginleika og stelpur aðra, þar af leiðandi eigi þeir meiri rétt á því að vera í 

myndbandaráði og halda völdum þar. Þannig er hugmyndum um mismunandi eiginleika 

kynjanna viðhaldið sem verður til þess að strákar eru áfram í meirihluta í myndbandaráðum. 

Orðræðan um karlaklúbbinn á líka vel við hér. Af orðum strákanna má sjá að þeir hópa sig 

saman, fara með völdin og það er erfitt fyrir stelpur að fá að vera með (Bird, 1996). Flestir 

strákanna töldu að ástæða þess að þeir væru aðallega í myndbandaráðum væri sú að þeir 

hefðu aðra eiginleika sem gerðu þá hæfari en stelpurnar. Stelpurnar voru ekki sammála 

þessu og töldu þær líka hafa þessa eiginleika og vel geta verið í myndbandaráðum, það 

vantaði bara fyrirmyndir.  

 Tvö úr sama skóla, strákur og stelpa, lýstu þó upplifun sinni af myndbandaráði í sínum 

skóla á annan hátt en hinir 15 viðmælendurnir. Þau upplifðu að bæði  stelpur og strákar 

tækju virkan þátt í ráðinu og að þeirra myndbönd væru öðruvísi en í hinum skólunum að því 

leyti að stelpur væru þar líka í aðalhlutverkum. Strákurinn tók þó fram að strákahópur hefði 

beðið þær stelpur sem eru í núverandi ráði um að vera með í framboði til ráðsins. Það er í 

samræmi við fleiri frásagnir af stelpum sem sitja í eða hafa setið í myndbandaráðum annarra 

framhaldsskóla. Þær sem fá að vera með eru oft valdar af strákahópum sem hafa ákveðið að 

fara í framboð. Það er að þeirra frumkvæði að ein eða í mesta lagi tvær stelpur fá að vera 

með. Sú lýsing á vel við kenningu Walby (1990) um stigveldi kynjakerfisins, þar sem strákar 

hafa meiri völd en stelpur. 

 Katla, sem er/var eina stelpan í myndbandaráði síns skóla segist hafa verið mjög feimin 

fyrst þegar hún byrjaði í framhaldsskóla og að hún hafi ekki þorað að bjóða sig fram í 

myndbandaráð. En þegar hún var búin að vera í skólanum í einhvern tíma, búin að taka þátt í 

félagslífinu og gera sig sýnilega, þá báðu nokkrir strákar hana um að vera með þeim í 

framboði til myndbandaráðs og hún segir:  

Ég var beðin um að koma með í þetta og ég svona JÁBB21 en ég hefði ekki gert 
það  [nema  af  því  að  þeir  báðu  mig]  ….  ég  var  búin  að  vera  ótrúlega sýnileg og fólk 
þú veist vissi hver ég var og vissi hvaða húmor ég var með og þú veist að ég held 
að það hafi hjálpað mér.  

Hér endurspeglast sú sterka hefð sem hefur myndast í skólunum. Hér er það skýrt í 

orðræðunni að þeir hafa völdin. Þær sem þeir velja hafa e.t.v. sýnt ákveðna   „karllæga“ 

eiginleika eins og að vera mjög fyndnar eða hafa vit á kvikmyndagerð eins og sjá má hér að 

                                                 
21 Hástafir eru notaðir til að sýna að viðmælendur mínir lögðu sérstaka áherslu á viðkomandi orð. 

neðan. Þar segir Axel frá því hvernig myndbandaráðið sem hann er í var myndað. Einnig 

kemur fram vald strákanna, þótt stelpur séu í ráðinu þá eru það strákarnir sem leyfa þeim að 

vera með, þeir ráða og hljómar þetta líkt frásögn Kötlu hér að ofan sem þó er ekki í sama 

skóla.  

Axel:  Hvorugar  að  leika.  Ein  þeirra  já  hefur  áhuga  á  kvikmyndagerð  …  við  vorum,  
hverjir eru skemmtilegir og væru til í að gera myndbönd með, tökum þessa og 
þessa…og  settum  okkur  það  skilyrði   að   við  ætluðum  að  velja  stelpu  áður  en   við  
buðum okkur fram og það var ekkert verra, það var ekkert eitthvað OH við verðum 
að velja stelpu það var bara sjálfsagt mál og það var bara betra fyrir okkur.  

Hverjir   eru  þessir   „við“ sem hann talar um? Út frá samhenginu má ráða að   „við“ sé hópur 

stráka sem ákveði að velja stelpu með í ráðið því þeir telji það henta þeim betur í 

kosningabaráttunni. Axel er í skóla, sem sker sig úr, þar sem það þykir betra að bæði kynin 

séu í framboði.  

 Einn strákanna í rýnihópaviðtali nefnir að stelpur geti líka bara stofnað annað 

myndbandaráð. Þessi orðræða, að strákar og stelpur séu með aðskilda klúbba, sýnir enn og 

aftur hvað samfélag okkar er kynjaskipt og hversu lítill áhugi er fyrir því að kynin myndi hópa 

saman. 

Jón:  …   dæmi   um   það   að   það   séu bara gaurar í þessu, það náttúrulega byggir 
langmest á því að þetta eru vinahóparnir sko, þeir eru ekkert að segja nei við neina 
stelpu, þær geta líka stofnað svona félög.  

Margrét: Ég   held   að   þetta   sé   rosalega   mikið  …vinahópurinn  …   sem   heldur   sig  
saman og gerir þetta og það eru fáar stelpur í vinahópnum. Fáar stelpur sem hafa 
áhuga á þessu. En svo eins og hér í skólanum að þá voru stelpur sem ákváðu bara 
að gera og þær stofnuðu sitt eigið myndbandafélag. 

Hér er ákveðin mótsögn í því þegar hún segir að fáar stelpur hafi áhuga á þessu en þær eru 

samt það margar að þær geta myndað sitt eigið myndbandaráð.  

 Kynjuð orðræða og hæfileikaorðræðan lifir góðu lífi. Þrástefin eru að strákarnir hafa þá 

hæfileika sem þarf til að vera í myndbandaráði en stelpur ekki. Ein og ein fær að vera með 

strákunum en þeir velja hana þá af kostgæfni. En í raun tilheyrir hún aldrei strákahópnum 

sem slíkum. Þar sem hún er stelpa er hún neðar í stigveldi kynjakerfisins og á ekki möguleika 

á að útvega sér alla þá karllægu eiginleika sem þarf til að fá inngöngu í karlaklúbbinn – hann 

er aðeins fyrir karla (Bird, 1996; Walby, 1990). 

 Í einu myndbandaráði þurfti að taka inn tvo nýja meðlimi. Þáverandi meðlimir, ein stelpa 

og þrír strákar, héldu inntökupróf og í það mættu bæði stelpur og strákar. Stelpumeðlimurinn 

vildi að ein stelpa og einn strákur yrðu tekin inn en niðurstaðan varð sú að teknir voru inn 

tveir strákar. Hún sagðist ekki hafa getað sannfært strákana um að taka inn eina stelpu. 

Þetta dæmi sýnir enn og aftur að strákarnir velja sitt kyn umfram hitt. Það er oft gert í skjóli 

orðræðunnar um hæfni, það sem í þessu samhengi mætti kalla „hæfnislögmál“. Það koma 

alltaf þau rök  hjá  strákunum  að  það  eigi  ekki  að  taka  inn  stelpu  „bara vegna þess að hún er 
stelpa“.  Strákarnir setja þessar óskráðu hæfniskröfur sem byggja á staðalímyndum kynjanna 

og snúast um það að strákarnir séu tæknisnillingar, fyndnari og kjarkaðri en stelpurnar og 

svo mætti lengi telja. Mótsögnin við þá orðræðu er sú staðreynd að strákarnir taka líka oft inn 

vini sína sem búa þá ekki endilega yfir þessari hæfni. Fyrrnefnd stelpa í myndbandaráði var 

ekki sammála strákunum að stelpurnar í inntökuprófinu hefðu ekki verið jafn hæfar og 

strákarnir sem á endanum voru teknir inn.  

 Hér að neðan má sjá þrástefið um eiginleika strákanna sem eru í myndbandaráðum. Það 

eru þeir sem sækja um, það eru þeir sem eru fyndnir, eru snillingar og búa yfir hæfileikum 

sem þarf til þess að  vera  „teknir  inn“ í ráðið.  

Pétur:  …  þú  þarft  að  vera  smá  tækjanörd,  kannski  ekkert  rosalega  en  þú  þarft  að  
vita  svolítið  hvað  þú  ert  að  gera  í  svona  nefnd  [myndbandaráði]  skilurðu  …  en  það  
eru færri stelpur sem kunna að klippa, taka upp og lýsa og allt það. 

Ákveðin mótsögn við hæfnislögmálið birtist þó seinna í viðtalinu við Pétur. Þá kom í ljós að 

það er ekki eingöngu hæfnin sem skiptir máli þegar kemur að því að mynda hóp sem býður 

sig fram í myndbandaráð. Vinatengsl við formanninn skipta máli því hann tekur einn og einn 

vin sinn inn þótt hann hafi ekki neina ákveðna skilgreinda hæfileika.  

Pétur:  …  ég  tók   inn  í  alvörunni  gæja  sem  ég  þekkti  …  af  því  að  ég  gat  unnið  vel  
með   þeim   ...   skiptir   líka  …  máli að þetta sé skemmtilegt fólk. Það skiptir ekkert 
alltaf máli hver er hæfastur, það skiptir líka máli hverjum getur þú unnið best með. 

Þarna má finna vísun í karlaklúbbinn, þar sem stelpur geta ekki fengið inngöngu, þær eiga 

ekki séns. Meðal karla í karlaklúbbum er hlutverk kvenna einungis það að uppfylla 

kynferðislegar langanir þeirra (Bird, 1996; Flood, 2007). Adams og Coltrane (2005) nefna 

það einnig að strákar læri það fljótt í æsku að þeir eiga að leika við stráka en ekki stelpur. 

Þannig myndast snemma það mynstur að strákar hópa sig saman og stelpurnar verða þessir 

„hinir“ sem hægt er að loka á (Bird, 1996). Það er einnig búið að stimpla inn í börn snemma 

að ákveðnir eiginleikar tilheyra strákum og aðrir stelpum í kynjaðri orðræðu (Adams og 

Coltrane, 2005; Ingólfur Ásgeir Jóhannesson, 2004). Skipan í nefndir og ráð 

framhaldsskólanna virðist fylgja þeim eiginleikum eftir og því eru t.d. íþrótta- og 

myndbandaráð aðallega skipuð strákum (Jakobína Jónsdóttir, 2012; Kolbrún H. 

Sigurgeirsdóttir og Rakel Magnúsdóttir, 2014)    

 Af orðum annarrar stelpu má sjá hvernig hún kemur inn á það sem Pétur sagði hér að 

ofan, að það séu strákar sem séu snillingar og fyndnir en ekki stelpur. 

Katla: Ég  heyri  þetta  miklu  meira  frá  strákum  sko  „stelpur  geta  ekki  verið  fyndnar“ 
„stelpur  eru  ekki  snillingar“ …  það  hefur  alltaf  böggað mig ógeðslega mikið og ég 
hef   soldið   svona  barist   fyrir   því.  Ég  hef   látið  miklu  meira   flakka  …  ef   það   kemur  
eitthvað upp sem mér finnst fyndið, að segja það og ég fæ hlátur en svo hef ég líka 
oft sagt eitthvað og ég hugsa ef þessi hefði sagt það hefði þá komið hlátur ef það 
hefði verið strákur? 

Stelpur  eru  vegna  þessa  ekki  „teknar inn“ í strákahópinn í myndbandaráðinu.  Tilvitnunin að 

neðan  endurspeglar  að  stelpur  eru  „ráðnar inn“ sem sýnir það vald sem strákar í framboði til 

ráðsins, eða þeir sem þegar eru í ráðinu, hafa þegar bæta þarf nýjum meðlimum við.  

Agnar:  …  maður  er  eitthvað  töff,  reyndar  þá  réðum  við  nú  stelpu  inn  í  okkar  ráð,  …  
en  hins  vegar  þá  lék  hún  ekki  mikið  hjá  okkur  …,  það  er  eitthvað  við  þetta  kannski  
finnst krökkum, strákar fyndnari eða eitthvað þannig uhm ég veit það ekki, stelpur 
hafa kannski ekki sama húmor og strákar náttúrulega, það er náttúrulega klárt mál 
og þarna þú veist að þá létum við hana leika vændiskonu í einu atriði, meðan að 
annar var svona þú veist vændiskonukarlinn skilurðu að ráða yfir henni, svo við 
gerðum  eitthvern  sketch  úr  því  ….  

Stelpurnar eru ekki taldar með því þær tilheyra ekki hópnum. Orðin sýna líka hvaða valdi 

strákarnir, sem eru í þessu ráði, búa  yfir.  Jú  þeir  „[ráða] inn eina stelpu“ en hún leikur sama 

og ekkert hjá þeim nema eitt hlutverk og þá er það mjög tákrænt að hún er undirskipuð þeim, 

að leika hóru, á meðan strákurinn leikur karl sem ræður yfir henni. Þetta rímar vel við skipan 

kynjanna innan kynjakerfisins þar sem karlar eru ráðandi (Connell, 1995; Walby, 1997; 

Þorgerður Einarsdóttir, 2004). Hér er einnig að finna vísun í stigveldi grínsins sem Kotthoff 

(2006) hefur fjallað um. Þar sem karlar eru ofar í samfélagstiganum þá leyfist þeim að gera 

grín að konum en ekki öfugt. Mörkin milli þess sem telst grín og kynferðisleg áreitni eru oft 

óskýr. Karlar geta falið sig á bak við grínið og ef þeir eru ásakaðir um kvenfyrirlitningu geta 

þeir svarað: Bara grín (Kotthoff, 2006).  

4.4 Stelpur í  myndbandaráðum 

Hér verður gerð grein fyrir upplifun viðmælenda minna á því að stelpur séu í myndbandaráði. 

Kvenkyns meðlimur myndbandaráðs segir frá sinni reynslu og aðrir nemar sem þekkja til 

segja sína sögu.  

4.4.1 Erfitt að vera eina stelpan með hópi af strákum  

Það kom fram í einu rýnihópaviðtali og tveimur einstaklingsviðtölum að erfitt væri að vera 

eina stelpan í myndbandaráði og að því fylgdi mikil pressa þar sem augu allra væru á því 

sem stelpan í myndböndunum gerði. Í kvennarýnihópaviðtalinu segir Kristín: 

…  nú  er ein stelpa með í [myndbandaráði]  …  það  vita  allir  hver  þessi  stelpa  er  og  
það er rosalega mikil athygli þá og það eru kannski ekki allir sem fíla það að fá 
þessa rosalega miklu athygli hvort sem hún er jákvæð eða neikvæð. Þú ert gerður 

strax  út  með  því  að  vera  stelpa  …  skilurðu að taka þín fyrstu skref skilurðu og allir 
að fylgjast með þér af því að þú skerð þig úr.  

Einn viðmælenda minna hefur upplifað það á eigin skinni að skera sig úr sem eina stelpan. 

Hún  segir:  „Það er erfitt. Það er án djóks mjög erfitt.“. Annar viðmælandi minn kemur einnig 

inn á þennan punkt og segir að hann viti að það geti verið erfitt fyrir stelpu, sem er ein innan 

um  hóp  stráka  í  myndbandaráði,  þó  að  hún  hafi  verið  kosin   inn  í   ráðið.  Hann  segir:   „En ég 
hef samt heyrt að það sé mjög erfitt fyrir hana að vera svona eina stelpan ....“. Hann nefnir að 

það myndast ákveðin stemning í hópnum, t.d. þegar strákarnir vilja spila tölvuleiki og eru þá 

ekki að sinna myndbandagerð, sem verður þess valdandi að henni finnst hún ekki passa 

100% inn í strákahópinn sem endar stundum á þá vegu að þeir búa til efni í myndband þegar 

hún er fjarverandi og saka hana svo um að taka ekki þátt og vera ekki til staðar. Þessi lýsing 

rímar vel við eina af fimm drottnunaraðferðum sem Berit Ås (1981), norskur 

félagssálfræðingur, greindi frá, þ.e. hvernig karlar viðhéldu völdum sínum með því að gera 

konur óvirkar. Sú aðferð kallast „að liggja á upplýsingum“ (n. tilbakeholdelse av informasjon) 

og felur það í sér að ákvarðanir eru t.d. teknar þegar konur eru ekki á staðnum. Það getur átt 

sér stað bæði á formlegan og óformlegan hátt. Það er erfitt fyrir konur að taka þátt ef þær eru 

ekki á staðnum og fá ekki sömu upplýsingar og karlarnir.  

 Á orðum Kötlu hér að neðan má sjá að hún tilheyrir ekki strákahópnum. Hér fjallar hún um 

það þegar myndbandanefndin er að taka inn nýja meðlimi: 

Þetta eru ömurleg rök að taka inn stelpu bara af því að hún er stelpa en af því að 
kynið á ekki að skipta máli núna en það skiptir máli núna þar sem við erum stödd 
og við erum ekki komin á þann stað þar sem það skiptir ekki máli og hérna æ þetta 
böggaði  mig  bara  svo  ótrúlega  af  því  að  ég  var  ein  sem  stóð  á  móti  þeim  …. 

Í þessum orðum endurspeglast að það er erfitt að vera eina stelpan innan um hóp stráka, 

hún hefur ekki sömu völd og þeir. Þó að stelpur séu komnar í ráðin þá heyrast raddir þeirra 

síður en karlkyns meðlimanna. Hér má greina ákveðinn samhljóm við stjórnunar- og 

leiðtogafræðin. Þar er fjallað um það að til þess að raddir þeirra sem tilheyra minnihlutahópi 

heyrist þurfa þær að hafa náð ákveðinni stærð (e. critical mass), sem er um 33 % af 

heildarhópnum, til þess að þær geti haft áhrif (Sinclair,1999). Þetta þýðir að til þess að raddir 

stelpna í myndbandaráðum heyrist þurfa þær að vera einn þriðji af hópunum. Ef við hins 

vegar lítum til kenninga um krítíska gerendur þá er hugsanlegt að einn áhrifamikill 

einstaklingur, hvort sem hann er kona eða karl, geti orðið til þess að tekið sé mark á röddum 

kvenna og sá aðili ýti við öðrum í hópnum sem leiði svo til stefnubreytingar varðandi málefni 

kvenna almennt (Childs og Krook, 2009).  

4.4.2 Skortur á fyrirmyndum fyrir stelpur í myndbandaráði   

Í öllum viðtölunum kom fram að það vantaði fleiri fyrirmyndir fyrir stelpur til þess að þær 

sæktu um í myndbandaráð. Vala, sem var í kvennarýnihópnum, segir: 

Það vantar líka  …  sterkar  fyrirmyndir  í  þessum  geira  fyrir  stelpur  til  að  líta  upp  til,  
„bara vá ég vil vera eins og hún“, en strákarnir horfa á þessi vídeó  og  segja   „vá  
hvað þessi er Cool“ [flottur] ég vil vera eins og hann.  

Eins og fram kom í kafla fjögur eru hlutverk stúlkna sem leika í þessum myndböndum ekki til 

þess fallin að hvetja stúlkur til þess að sækja um og því lítið um fyrirmyndir. Halla kemur inn á 

mikilvægi þess að stelpur fái betri hlutverk sem snúist ekki bara um að vera flottar og heitar. 

Ef markmiðið sé að fá fleiri stelpur í þessi ráð þá þurfi fleiri almennileg hlutverk fyrir þær 

þannig að þær verði sýnilegri. Hún segir: 

... ég held að það  þurfi  svoldið  að  skapa  fyrirmyndir  …  að  fáiði  [myndbandaráðin]  
stelpur sem aukaleikara ef sketsinn snýst um fyrirtækjafund, fáið þá stelpur á 
þennan fyrirtækjafund af því að það breytir engu hvort það er stelpa eða strákur 
skilurðu, til að reyna að sýna stelpunum á bak við tjöldin hvað þetta er ógeðslega 
gaman og þá kannski hafa þær áhuga á að taka þátt.  

Viðar telur einnig að fjölga þurfi stelpum sem leika í myndböndunum til þess að krakkarnir 

venjist því að bæði kynin taki þátt. Þá myndi hlutur kvenna í myndbandaráðum aukast. Hann 

segir:  

Þá er t.d. verið að ræða að fá fleiri stelpur til þess að leika í þessu, þannig að það 
séu  svona  …  viðurkennt  þannig  séð  af  nemendum  að  bæði  kynin  séu  í  þessu  og  
þá  sjá  allir  …  að  það  eru  stelpur  og  strákar  í  myndbandanefndunum. Því fólk horfir 
mikið til þess hvernig var þetta í fyrra og hvernig var þetta þar síðast.   

Það er því lykilatriði að stelpur fái betri hlutverk sem mun þá leiða til þess að fleiri stelpur 

sæki um. Þannig skapast fyrirmyndir sem hvetja stelpur áfram og breyta þeim hefðum sem 

hafa verið ríkjandi í þessum ráðum. Samkvæmt Kötlu, sem hefur staðið í þeim sporum að 

vera eini kvenkyns meðlimurinn í myndbandaráði, er ekki auðvelt að fjölga stelpum í ráðinu.  

Þegar færi gefst á því að taka inn nýja meðlimi gengur stelpum verr en strákum að komast 

að, þar sem meirihlutinn í ráðinu eru strákar og þeir telja stelpur ekki hafa sömu hæfileika og 

þá. Erfitt sé að sannfæra strákana um að taka inn stelpur þó að þær sæki um. Þeir velji 

iðulega stráka inn í ráðið ef það losnar staða og henni finnst það ekki skipta máli hvort þær 

séu hæfar eða ekki, þær eigi ekki möguleika. Katla segir: 

 …  [Þ]egar  að  viðtölin  byrjuðu  að  þá  komu  alveg  rosa  flottar  stelpur  …  við  búin  að  
taka viðtal við alla, líka flotta stráka en stelpurnar alls ekki síðri í rauninni og hérna 
svo fórum við að rökræða hverjir ættu að koma og ég sagði að ég vildi stelpu og 
einn  strák  …  en  það  var  enginn  annar  sem  vildi   stelpurnar  og  ég  spurði  alltaf  af  
hverju og þá komu rök eins og hún er ekki eins metnaðarfull og ég sagði hvað gaf í 

skyn, hvað gaf það í skyn að hún væri ekki eins metnaðarfull og þá komu enginn 
almennileg  rök  við  því  … 

Strákahópurinn hlustar ekki á rök kvenkyns meðlimsins um að taka inn stelpu og það skiptir 

ekki máli hvort kvenkyns umsækjandi sé hæfur eða ekki. Það er kynið sem hefur úrslitaáhrif 

og þar sem strákar eru í meirihluta í myndbandaráðum eiga þeir greiðari aðgang inn í ráðið.  

4.4.3 Stelpur eru ekki eins fyndnar og strákar  

Í viðtali við formann eins nemendafélags kom skýrt fram að fyndni leikur stórt hlutverk í 

myndbandaráðum.  Hann  segir:  „…  þetta er svona þannig ráð að það er verið að vinna með 
húmor og búa til brandara ....“. Kristín segist einnig hafa heyrt að í sumum skólum, þar sem 

nefndin hefur oftast verið skipuð strákum, þá sé auðveldara að búa til skemmtilegt efni þar 

sem   þeir   deili   sama   húmor   „...   af því að þeir þekkjast. Þá er enginn feiminn við að segja 
hugmyndir   sínar   …   “ sem er í samræmi við það sem Agnar, fyrrverandi meðlimur í 

myndbandaráði, segir: 

Strákum finnst meira   fyndnara  allt   svona  …  þú  veist   ríða  og  allt   einhvern  veginn  
þetta   sem   þeir   ná   að   gera   grín   að.   Stelpurnar  …  myndu   koma   með   allt   annað  
sjónarhorn inn á grínið, sem er kannski ástæðan fyrir því að þær bjóða sig ekki 
fram þú veist en þetta hafa alltaf verið strákar og það hefur alltaf verið vinsælt 
þannig af hverju að breyta? 

Í þessum orðum er það alveg skýrt að það eru alltaf fyndnir strákar sem eru teknir inn í 

myndbandaráðið. Þannig að einn aðgöngumiði til að komast inn í myndbandaráð er að vera 

fyndinn og það virðist vera sem stelpur séu ekki álitnar eins fyndnar og strákarnir. Þetta 

kristallast  í  orðum  Kötlu  þegar  hún  segir:  „…  það er búið að stimpla það inn að stelpur séu 
ekki eins fyndnar sem er mjög pirrandi.“.  

Það sem Agnar fjallar um hér að ofan, að stelpur bjóði sig ekki fram, stangast á við það sem 

hefur komið fram í viðtölum mínum við krakkana.  Stelpur eru að sækja um í myndbandaráð 

en þær fá ekki inngöngu samanber orð Kötlu. Í rannsókn Jakobínu Jónsdóttur (2012) kom 

fram að níu strákar og níu stelpur sóttu um að komast í myndbandaráð eins skóla. Engin 

stelpnanna var valin. Það er einnig áhugavert að skoða ummæli Agnars um þá hefð að 

myndbandaráð tilheyri strákunum, að þeir séu „rebel“ [uppreisnargjarnir] og fari ekki eftir 

settum reglum (sjá bls. 51). En það felur ekki í sér að fara á móti ríkjandi hefð og gera 

eitthvað öðruvísi, eins og að fá fleiri stelpur inn í ráðið, heldur felur það í sér að gera áfram 

gróf myndbönd út frá sjónarhorni strákanna – það er ekki pláss fyrir sjónarhorn stelpna.   

 Í blandaða rýnihópaviðtalinu voru bæði kynin sammála því að strákarnir væru oftar með 

grófari húmor út á við. Þó að stelpurnar gætu verið með grófan húmor þá væri það meira í 

litlum lokuðun vinahópum. Það spilar e.t.v. inn í það að strákarnir álíta sig fyndnari og þ.a.l. 

eigi þeir meira heima í myndbandaráðum en þær. En það sýnir einnig hvað rými stelpna er 

minna en stráka í samfélaginu (Walby, 1990). 

 

4.5 Samantekt 

Skapast hefur ákveðin hefð fyrir því innan skólanna að myndbandaráð séu strákaráð. Í 

svörum karlkyns viðmælenda minna endurspeglast að strákar séu hæfari en stelpur þar sem 

þeir hafi eiginleika sem þær hafi ekki. Stelpurnar eru ekki sammála þessu og segja að það 

þurfi að skapa fyrirmyndir svo fleiri stelpur sæki í þessi ráð.  Vald strákanna í 

myndbandaráðum kemur skýrt fram í kynjaðri orðræðu. Upplifun viðmælenda minna á skipan 

í ráðin er aðeins breytileg eftir því úr hvaða skólum þeir koma. Það er sérstaklega tveir 

viðmælendur úr sama skóla sem skera sig úr hvað það varðar. Þeir upplifa skipan í 

myndbandaráð síns skóla á annan hátt en hinir 15 viðmælendur mínir, þar taki stelpur þátt. 

Það kemur samt sem áður fram að strákahópur bað þær stelpur sem eru í myndbandaráði 

þess skóla um að taka þátt í ráðinu.  

5. Birtingarmyndir kynjanna í myndböndunum  

Í þessum kafla er gerð grein fyrir birtingarmyndum kynjanna í myndböndum frá 

myndbandaráðum út frá upplifun framhaldsskólanema á hlutverkum stelpna og stráka í þeim 

(sjá lýsingu í 3. kafla bls. 43-45). Fyrst er farið í að greina frá upplifun stelpnanna og 

strákanna á hlutverkum kynjanna í myndböndunum. Því næst er sagt frá því hverjir fá 

hlutverk í myndböndunum og þar segja m.a. nokkrir fyrrverandi og núverandi meðlimir 

myndbandaráða frá því hvaða stelpur fá hlutverk. Að lokum er sagt frá viðhorfum 

viðmælenda minna til þess ef kynjahlutverkum í myndböndunum yrði snúið við. 

5.1 Upplifun stelpnanna á hlutverkum kynjanna 

Það var mikill samhljómur meðal stelpnanna um hlutverk kynjanna í myndböndunum. Hvort 

sem það voru einstaklingsviðtöl við stelpur, rýnihópaviðtal við stelpuhóp eða rýnihópaviðtal 

við stelpur í kynjablönduðum hóp, þá var niðurstaðan alltaf sú sama, að hlutverkin sem 

kynjunum var úthlutað í þessum myndböndum voru ólík. Katla, einn viðmælandi minn úr 

einstaklingsviðtali, segir að þegar hún hafi séð öll þessi myndbönd saman en ekki bara eitt 

og eitt í einu eins og venjan er, þá komi það svo skýrt fram hvað hlutverk stelpnanna í 

myndböndunum séu einsleit. Sú lýsing kemur endurtekið fram í frásögnum allra stelpnanna. 

 Stelpurnar segja að strákarnir leiki öll aðalhlutverkin, séu aðalmennirnir og að 

söguþráðurinn snúist um þá. Stelpurnar sem birtust voru hins vegar í lélegum 

aukahlutverkum, sögðu fáar línur ef þá nokkrar, þeirra hlutverk var að þegja, vera sætar, 

kynþokkafullar og vera til taks fyrir aðalgæjana. Þessi hlutverk sem þær lýsa og birtast í 

myndböndunum styður enn frekar við þá hugmynd að birtingarmyndir kynjanna í 

myndböndunum séu í samræmi við kenningu Walby (1990) um kynjakerfið og kenningu 

Connell´s (1987;1995) um ríkjandi karlmennsku og styðjandi kvenleika. Ekki er rými fyrir 

hlutverk í þessum myndböndum sem fela í sér kvenleika sem er mengandi (Gyða Margrét 

Pétursdóttir 2012; Schippers, 2007). Strákar birtast í þessum myndböndum sem 

„MENNIRNIR“ sem  hafa  völdin  og  stelpur  birtast  sem  „ÞJÓNAR“ þeirra - hlutverk þeirra er að 

dást að strákunum og sinna þeirra þörfum. Það eru strákarnir sem eru ofar í valdakeðjunni 

og staður stelpnanna er neðar. Lítum á lýsingu þriggja stelpna sem rímar við þetta: 

Vala:  …  mér   fannst  svoldið  svona  eins  og  myndböndin  væru  gerð  af  körlum   fyrir  
karla  …  eins  og  þeir  væru  að  segja  við  hina  karlana  í  heiminum  bara  við  erum  með  
allar   stelpurnar  …   eins   og  myndböndin séu bara gerð fyrir helminginn af íbúum 
jarðar. 

Katla:  Töffaraskapur  alveg  út   í  eitt,  alltaf   svona   rapp  …  „við   förum  á  djammið  og  
hellum í okkur“ …  en  þetta  er  allt  eitthvað  að  „banga chicks“ [ríða stelpum] og mikið 
að  drekka  og  …  dreifa  peningum  út  um  allt  …  .  Þetta  er  allt  svona  þú  veist  svona  
mikilmennsku dæmi einhvern veginn.  

Kristín: Já, þetta er svona þessi kannski ímynd af eitthvað svona refur eitthvað 
svona.  Einhver karlímynd sem er búið að búa til bara í rappi og allskonar svona 
almennum tónlistarmyndböndum bara. Þessi í miðjunni hann á peninga og píur og 
með svona völd líka það virðist vera eitthvað eftirsóknarvert.  

Í þessum svörum má sjá ólíka stöðu kynjanna í myndböndunum. Þau sýna birtingarmynd 

hinnar ríkjandi karlmennsku þar sem strákarnir eru ávallt æðri stelpunum. Þeir eru með 

völdin, peningana og heitustu gellurnar sem lúta stjórn þeirra. Hins vegar þegar 

framhaldsskólastelpur búa til myndband þá finnst stelpunum strákar í myndbandaráði taka 

það fyrir og gera grín að því. Kristín kemur inn á það, í stelpurýnihópaviðtalinu, að það komi 

oft fyrir að þegar stelpur stígi fram og reyni að koma sér á framfæri geri strákahópurinn grín 

að því. Hér má sjá hvernig hún lýsir upplifun sinni af myndböndunum.  

Kristín: Fyrsta myndbandið var bara hópur af drengjum í raun að gera grín að 
myndbandi   sem   stelpa   hafði   búið   til   …   og   það   er   mjög   algengt   að   það   gerist.  
Stelpur reyna að koma sér á framfæri og það er bara rakkað niður og það var bara 
hópur  af  strákum  þar  …  stelpurnar  svona  auka  og  kannski  svona verðlaunagripir 
og í golfmyndbandinu þá eru þær að bera dótið fyrir þá og ganga frá og þá er 
svona aðeins klappað á rassinn bara. 

Í viðtalsbútnum er Kristín m.a. að vísa í tónlistarmyndbandið   „Stingum af“ sem Unnur 

Eggertsdóttir gerði árið 2013 og að strákahópur í myndbandaráði hafi tekið sig saman og 

búið til myndband þar sem gert var grín að myndbandi Unnar. Annar viðmælandi, Katla, 

kemur líka inn á þennan punkt og segir að þessi myndbönd snúist öll um töffaraskap nema 

kannski eitt og þá sé kaldhæðnin allsráðandi og strákahópurinn taki sig saman og geri grín 

að myndbandi sem stelpa hafi gert. Þetta samrýmist núverandi kynjakerfi þar sem konum er 

skipað neðar en körlum og þær stelpur sem reyna að færa sig ofar í kerfinu eru dregnar niður 

með kaldhæðni og gríni. Hér má einnig finna tengingu við hinn svokallaða karlaklúbb sem 

Bird (1996) og Flood (2007) hafa fjallað um. Þar kemur einmitt fram sú tilhneiging strákanna 

að hlutgera konur kynferðislega í þeim tilgangi að sanna karlmennsku sína fyrir 

strákahópunum og ná völdum í nokkurs konar keppni meðal karlanna. Flood (2007) nefnir 

einnig að karlar nýti sér sögur af gagnkynhneigðu kynlífi til þess að styrkja tengsl sín við 

karlahópinn.  

 Í töflu 1 hér að neðan má sjá að þau orð sem viðmælendur mínir notuðu til að lýsa 

hlutverkum stelpna og stráka í myndböndunum eru mjög ólík.  

Tafla 1 - Orð sem notuð voru til að lýsa hlutverkum kynjanna í myndböndunum 

Stelpur um 
stelpuhlutverkin 

Strákar um 
stelpuhlutverkin 

Stelpur um 
strákahlutverkin 

Strákar um 
strákahlutverkin 

Aðstoða Heitar Aðalhlutverk Aðal gæjarnir 

Aukahlutverk Hlutgerðar Aðalmennirnir Dómínerandi  

Draumastelpa strákanna á 

djamminu 

Hlutir Algjörir karlmenn Einsleit hlutverk 

Eru til sýnis Leikföng „Cool“ Fyndnir 

Falleg „Price“ Djamma Gaurar 

Fínar Skraut Flottir Grófir 

Flottar Sætar Fyllerí  Gæjar 

Fylgihlutir Tilkippilegar Hrokafullir Rapparar 

Gellur Verðlaun á djamminu Mikilmennska Sömu karakterarnir 

Heitar Þjónustuhlutverk Peningar Trúðar 

Hlutgerðar Þær eru ekkert Rapparar  

Hlutir  Refur  

Kjánaleg  Ríða stelpum   

Leiðinleg  „The  main  man“  

Leikföng  Töffarar  

Skrautfjaðrir  Þeir eru með yfirhöndina  

Sætar    

Tilbúnar á kantinum    

Þjónustuhlutverk    

  

Orðin í töflu 1 varpa ljósi á það hversu fast ákveðnar staðalímyndir kynjanna eru tengdar við 

hlutverkin sem birtast í þessum myndböndum. Orðin sem notuð eru um kvenkynshlutverkin 

snúast mikið um útlitstengda eiginleika en orð um karlkynshlutverkin eru tengd öðrum 

eiginleikum er snúa að því sem Connell (1995) myndi kalla ríkjandi karlmennsku. Þau tengist 

því að sýna að það eru strákarnir sem eru við stjórnvölinn og eru gerendur en um leið í 

einsleitum hlutverkum.   

 Skoðum aðeins nánar hvað stelpurnar segja um kvenkynshlutverkin í myndböndunum. 

Það er einróma álit stelpnanna að hlutverkin sem stelpum er úthlutað séu „léleg“,  „leiðinleg“, 
„asnaleg“ og ekki til þess fallin að hvetja stelpur til að sækja um í myndbandaráð. Þær séu 

aldrei í aðalhlutverkum og þau fáu hlutverk sem þeim er úthlutað feli það iðulega í sér að 

vera kynferðislega flottar og hafa ofan af fyrir strákunum. Stelpurnar séu í rauninni alltaf að 

leika sama hlutverkið, þ.e. að vera sætar og kynþokkafullar. Þær eru hlutir en ekki 

manneskjur og hlutverk þeirra að vera verðlaun fyrir hina sterku stráka sem birtast í 

myndböndunum.   Í   einstaklingsviðtali   segir   Dagný:   „…   svo   voru   stelpurnar   stundum   bara  

þarna fylgihlutir. Flott að hafa gellurnar við hliðina á sér.“. Sama tón má greina í 

stelpurýnihópnum en þar koma þær Kristín og Vala inn á útlitskröfur sem gerðar eru til 

stelpna sem fá hlutverk í myndböndunum: 

Vala:  Ég held að það séu alveg ákveðnar útlitskröfur sko 
Kristín: Já 
Vala: Ekki spurning 
Rannsakandi:  Hvernig útlitskröfur?  
Vala:  Hávaxnar, grannar, sætar þú veist 
Kristín:  Já 
Vala: Eins og í einu myndbandinu að þá var dimmt og svo kviknuðu 

ljósin og þá var hún ljót og þá bara „Vá   ég   er   ekki   að   fara   heim  
með þér“, bara direct skot þú þarft að vera X falleg til þess að ég 
fari í þig því annars ertu bara ekki þess virði. Sama hvernig 
persónuleika þú ert með og allt það sko. 

Þær voru ekki einar um þessa upplifun. Það kom skýrt fram hjá öllum stelpunum að þær 

stelpur sem fá hlutverk þurfa að uppfylla ákveðnar útlitskröfur. Þær þurfa að vera fallegar, 

grannar,  sætar  og  „sexý“. 

 Stelpunum fannst að strákarnir í myndböndunum færu með öll völdin en stelpurnar væru 

valdalausar. Myndbandsbrot (1. myndbandið, sjá bls. 43) þar sem strákur er á djamminu og 

veiðir stelpu í háf þar sem hún vill ekki sjálf koma með honum heim var oft nefnt í viðtölunum 

við stelpurnar. Vala segir: „Þú veist konan hefur ekkert um þetta að segja. Ef hún á að vera 
veidd  með  þessum  háfi  …  ef  hún  vill  ekki  koma  að  þá  er  hún  bara  veidd  eins  og  þetta með 
Vörutorgsdæmið. Hún hefur ekki val hún er bara hlutgerð.“. Önnur myndbönd voru líka nefnd 

í þessu samhengi, t.d. tónlistarmyndband þar sem stelpa á að vera að veita strák munnmök 

undir borði. Það atriði vakti sterk viðbrögð hjá mörgum viðmælendum af báðum kynjum. 

Frásögn Höllu lýsir vel sjónarhorni stelpnanna þegar hún greinir frá því hvernig strákarnir 

birtast í þessum myndböndum: 

Halla:  Eins  og  þeir  séu  bara  svaka  töffarar  og  algjörir  karlmenn  …  og  að  konurnar  
þjóni þeim algjörlega og því menningunni lýst eins og við tottum þá alla föstudaga 
og að þeir geti klárað okkur allar og eins og við séum bara einhverjir hlutir sem að 
þeir klára, skilurðu bara já og líka og pældu í því ef þetta væri öfugt að stelpur 
myndu segja í vídeóinu að strákarnir í skólanum væru að sleikja þær alla föstudaga 
þá yrði allt brjálað. 

Hér má sjá sterka tilvísun í þau tvöföldu skilaboð sem stelpur og strákar fá í samfélaginu. 

Strákar hafa meira rými þegar kemur að kynverundarsviði kynjakerfisins (Walby, 1990). Þau 

viðhorf að það sama gildi ekki um kynlíf kvenna og karla má tengja við fornar hugmyndir 

eðlishyggjunnar um ólíkt eðli kynjanna. Þar er það talið í eðli karla að stjórna og kvenna að 

hlýða (Sólveig Anna Bóasdóttir, 2008).  

 Katla, sem var í einstaklingsviðtali, og Vala, sem var í stelpurýnihópaviðtalinu, koma báðar 

inn á að það sé fast í samfélaginu að sjónarhornið sé alltaf út frá strákunum. Það samrýmist 

vel hugmyndum Mulvey (1975/2003) um hið karllæga auga myndavélarinnar – að konur séu 

til taks til að sinna þörfum karlanna en ekki sínum eigin. Þau fáu kvenhlutverk sem eru með 

öðrum hætti birtast þá þannig að annað hvort eru þær nöldrandi kerlingar eða verur sem hafa 

ekki sömu líkamsstarfsemi og strákar eins og það að þær eigi ekki að geta rekið við. Katla 

segir: 

Þetta  er  allt  eitthvað  svona  …  „cheap“ [ódýr] húmor. Það er ógeðslega auðvelt að 
gera húmor bullandi af fordómum sem fullt af fólki finnst fyndið en miklu erfiðara að 
gera fyndna hluti sem bitnar ekki á neinum en er samt ógeðslega fyndið en það 
krefst miklu meiri vinnu. 

Þetta  rímar  vel  við  umfjöllun  Ingólfs  Ásgeirs  Jóhannessonar  (2004)  um  hina  „duldu  námskrá“ 

í karlmennsku. Hún felur það m.a. í sér að strákar séu frábærir eins og þeir eru – því þurfi 

þeir ekkert að leggja á sig. 

 Það kemur fram í frásögnum allra viðmælendanna að stelpur eru ekki sýndar á sama hátt 

og strákar í þessum myndböndum. Stelpurnar eru oftast sýndar sem sætir, kynþokkafullir 

hlutir eða á einstaka stað sem umhyggjusamar kærustur. Þetta eru allt dæmi sem lýsa hinum 

styðjandi kvenleika (Connell, 1987; Schippers, 2007). Eiginleikar sem hafa verið nefndir í 

tengslum við hann eru m.a. hlýðni og að uppfylla þrár og langanir karla (Connell, 1987). 

Lýsingar stelpnanna á hlutverkum kvenna í myndböndunum ríma vel við þá kenningu 

Connells (1987).  

 Næst er ætlunin að líta aðeins betur á það hvernig strákarnir upplifðu myndböndin.  

5.2 Upplifun strákanna á hlutverkum kynjanna 

Upplifun strákanna á hlutverkum kynjanna í myndböndunum var á svipuðum nótum og 

stelpnanna. Þeir bentu á að það væru strákar í öllum aðalhlutverkum sem stafaði auðvitað af 

því að það væru aðallega strákar sem skipuðu myndbandaráðin og stelpurnar væru meira 

sem skraut og hlutir. Strákarnir í kynjablandaða rýnihópnum nefndu að hlutverk stelpnanna í 

myndböndunum væri að vera „leikföng“,  „price“ eða  „einhvers konar verðlaun á djamminu“.  

 Strákarýnihópurinn var á sama máli og hér má sjá þá ræða hlutverkin: 

Einar:  Það er náttúrulega alveg STRÁKAR bara ef við byrjum á því sko. 
Pétur:  Já. 
Davíð:  Síðan þegar að stelpurnar komu fyrir að þá voru þær alveg meira 

og minna skraut eða hlutir. 
Einar:  Já já, alveg klárlega eiginlega. 
Axel:  Það er hálf þreytandi að horfa á þetta þegar maður sér svona mikið 

af þessu. 
Rannsakandi:  Getur þú lýst því sem er þreytandi? 
Axel: Bara að sjá stráka alltaf   í   sama   karakternum   vera   „OH   YEAH“ 

eitthvað í jakkafötum og rappa hvað það er gaman að drekka og 
næla sér í stelpur og þetta er löngu orðið þreytt sko. 

Einar: Þetta var allt rosa keimlíkt bara á ákveðnum stöðum sko. 
Axel:  Já. 

Í þessum viðtalsbút má sjá að lýsing strákanna rímar algjörlega við lýsingar stelpnanna hér 

að   ofan,   það   eru   strákar   í   öllum   aðalhlutverkum   og   þeir   eru   „aðalgæjarnir“ og stelpurnar 

„fylgihlutir“. Einnig birtist ákveðinn pirringur í svari Axels á því að hlutverk strákanna sé alltaf 

það sama í þessum myndböndum og það vanti alla nýbreytni í þau. Þess má geta hér að 

Axel nefnir að það ríki aðeins önnur myndbandahefð í skólanum sem hann er í. Kristín og 

Axel koma úr sama skóla og hún nefnir það líka í stelpurýnihópaviðtalinu.  Hún  segir:  „Það er 
svolítið önnur myndbandastemning   í   [okkar   skóla]  …   alla vega síðustu tvö, þrjú árin hafa 
stelpur alltaf verið í ágætis hlutverkum, eru að syngja með og eitthvað svoleiðis.“. Það kemur 

einnig fram að strákarnir í strákarýnihópnum þekktu til myndbanda sem skóli Axel hefur 

framleitt og taka þeir undir með honum um að þar séu gerð allt öðruvísi og frumlegri 

myndbönd en í þeirra eigin skóla. Það sem er áhugavert hér er að ekkert í lögum 

nemendafélags þess skóla kveður á um að bæði kynin þurfi að vera í nefndum og ráðum. En 

samkvæmt Kristínu og Axel er það óskráð regla í þeirra skóla að reyna að hafa bæði kynin í 

framboði í nefndum og ráðum og í tilfelli myndbandaráðs eru meðlimir af báðum kynjum þó 

strákarnir séu fleiri. Þau útskýra það ekki nánar en að það þyki sjálfsagt meðal nemenda að 

ráðin séu skipuð báðum kynjum. Það er því hugsanlegt að þar hafi krítískir gerendur e.t.v. 

verið að verki og haft þau áhrif að sjálfsagt þyki að stelpur séu með í myndbandaráðum og 

komi fram í því efni sem búið er til. Til upprifunar þýðir krítískur gerandi, að einstaklingur eða 

hópur, hvort sem hann er kvenkyns eða karlkyns, kemur á stefnubreytingu í þágu kvenna 

(Childs og Krook, 2009).  

5.3 Hver fær hlutverk í myndböndunum? 

Flest öll hlutverkin eru leikin af strákum, bæði meðlimum í myndbandaráðunum en einnig er 

algengt að þeir fái karlkyns vini sína til að leika. Það eru þó ekki endilega allir í ráðinu sem 

leika þar sem sumir sjá um upptöku atriðanna, lýsingu og tæknileg atriði. En hvað með 

hlutverk stelpnanna? Hverjar er valdar í þau þegar fáar eða engar stelpur eru í 

myndbandaráðunum? Í frásögnum viðmælendanna, bæði stráka og stelpna, fer skipan 

stelpna í hlutverk fram á tvennan hátt.    Annað  hvort  eru  valdar  „sætar  busastelpur“, þ.e. þær 

sem   eru  með   yfir   þúsund   „Like“ á mynd af sér á Instagram, eða þá að vinkonur stráka í 

myndbandaráði eru fengnar til að leika og þær biðja svo vinkonur sínar að taka þátt. Það 

kemur einnig fram að vinkonur strákanna leika yfirleitt ögn skárri hlutverk en busastelpurnar.   

 Hér má sjá strákarýnihópinn útskýra hvaða stelpur fá hlutverk í myndböndunum. Ég vil 

taka það fram að þrír af þeim fjórum strákum sem voru í þessum rýnihóp hafa verið eða eru í 

myndbandaráði. 

Rannsakandi:  Hvaða stelpur fá þá hlutverkin? 
Davíð:  Það eru heitustu gellurna sko. 

Rannsakandi:  En eruð þið sammála? 
Pétur:  Já, ef það er í þeim tilgangi, sem það er mjög oft, að sýna upp á að 

við  erum  með  heitari  gellur  …  þá  er bara náttúrulega tekið skilurðu 
busastelpurnar sem eru tæpar skilurðu. 

Rannsakandi:  Hvað meinarðu með eru tæpar? 
Pétur:  Sem eru skilurðu soldið svona þekktar, gellur sem eru með 1000 

like á Instagraminu og svona dót skilurðu svoleiðis, þá er tekin hún 
til að hampa henni, ÞETTA er FACE, þetta er stelpan okkar hérna. 

Hér má túlka það sem svo að þeim stelpum sem er umhugað um útlit sitt og birta margar 

myndir  af  sér  á  Instagram  séu  „tæpar“ og séu ekki alveg með allt á hreinu. 

 Davíð, Einar og Pétur eru allir sammála því að stelpur fái hlutverk út frá útliti en Axel 

segist   ekkert   tengja   við   það   að   stelpur   séu   ráðnar   af   því   að   þær   séu   „heitar gellur“. Í 

framhaldi af því spinnst sú umræða að hluti af kvenhlutverkunum sé leikinn af vinkonum 

strákanna.   

Pétur:  En ef þær eru í öðrum hlutverkum þá eru þær bara oft vinkonur 
skilurðu. 

Einar:  Já vinkonur. 
Pétur:  Ef þær eru að leika í sketch á móti okkur eins og við erum stundum 

að gera, það eru náttúrulega ekki allir sketchar svona ógeðslegir ef 
það eru flott hlutverk þá bara er það stelpa sem maður þekkir eða 
heldur að geti leikið vel. 

Það   er   þá   í   lagi   að   „sætar   busastelpur“ fái léleg hlutverk sem snúast um það að vera 

kynferðislegir hlutir en ef hlutverkin eru önnur þá eru fengar stelpur sem eru aðeins hærra í 

stigveldinu, þ.e.a.s. vinkonur strákahópsins. Það kemur skýrt fram í viðtölunum að þeir 

strákar sem eru í myndbandaráði hafa sterka stöðu innan félagslífs viðkomandi skóla. Þeir 

eru taldir vinsælir og þegar nýjar stelpur byrja í skólanum finnst þeim spennandi ef þessir 

strákar biðja þær um að vera með í myndbandsbút og segja fæstar nei við því. Það vilji flest 

allir koma sér á framfæri og vera áberandi. Katla nefnir að það séu ekki eingöngu 

busastelpur sem vilji taka þátt í myndböndunum en að þær sem séu eldri láti ekki plata sig út 

í allt eins og þær yngri geri. Það  tengist e.t.v. því sem Pétur sagði hér ofar – að sumar 

busastelpur   væru   „tæpar“. Stelpurýnihópurinn kemur inn á völd strákanna í 

myndbandaráðunum þegar þeir fá busastelpur til að vera með í myndbandi. 

Karen:  Það er bara þegar maður er að byrja í nýjum skóla og svona 
[strákar] sem eru í nefnd eru geðveikt töff að reyna að fá mann í 
eitthvað myndband, maður myndi aldrei segja nei skilurðu þegar 
maður er svona lítill. 

Vala:  Svoldið svona nýtt kjöt bara. 
Karen: Já síðan er þetta sýnt og það vita allir hver þú ert, smá. 
Vala:  Já þú ert að reyna að koma þér inn í félagslífið. 
Kristín:  Fimmtán sekúndna frægð. 

Þetta sýnir að strákarnir í myndbandaráðunum velja yngstu stelpurnar til að leika hlutverk 

sem þær eldri myndu ekki vilja leika enda kemur það sterkt fram í tali stelpnanna að þær 

myndu sjálfar ekki vilja leika þau kvenhlutverk sem sýnd eru í þessum myndböndum. Það var 

líka samhljómur hjá þeim um að þær hefðu engan áhuga á að vera í einhverju 

þjónustuhlutverki fyrir strákana, hvort sem það væri að veita þeim kynlífsþjónustu eða að 

útbúa mat handa þeim. Kíkjum á dæmi úr tveimur einstaklingsviðtölum. 

Halla:  ….  ég  held  að  ástæðan  fyrir  þessu  sé  að  áhugaleysið  er  hjá  stelpum  af  því  
að hlutverkin sem þær fá í þessum myndböndum eru svo léleg og leiðinleg það er 
bara þú veist verið að gera lítið úr þeim og við horfðum á [myndbandið] og í 
undirmeðvitundinni er okkar hugsun, jáá viljum við vera þarna, af hverju er ég að 
vilja vera stelpan sem er látin totta strákinn þarna. 

Dagný: Þú veist, hún eitthvað að vakna um nóttina og bjóðast til að búa til handa 
honum eitthvað að borða skilurðu, af hverju ekki bara hann að fara sjálfur að fá sér 
eitthvað að borða. 

Það er áhugavert að sjá út frá þessum umræðum að það eru tveir hópar af stelpum sem fá 

hlutverk í myndböndunum, annars  vegar  sætar  busastelpur  sem  eru  „tæpar“, þær fá hlutverk 

sem  snúast  um  það  að  vera  „kynþokkafullar“ og  „flottar“ og eru þá hlutgerðar sem nokkurs 

konar  „verðlaunabikar“ fyrir „aðalgæjana á djamminu“. Þær eru ekki valdar í hlutverkið út af 

leikhæfileikum eða persónuleika heldur eingöngu vegna útlits. Hins vegar eru það vinkonur 

strákanna sem fá hlutverk sem eru bitastæðari og ekki alveg jafn niðrandi. Niðurstaðan er því 

sú að fimmtán eða sextán ára stelpur sem vilja komast í myndband hjá myndbandaráði og 

verða  þekkt  andlit  í  skólanum  þurfa  að  sýna  fram  á  það  að  þær  séu  „sætar“ og  „sexý“. Það 

gera þær með því að birta myndir af sér á Instagram og   fá   fjöldann   allan   af   „lækum“. 

Leikhæfileikar eru ekki alltaf nauðsynlegir til að fá hlutverk, það virðist vera nóg að geta 

þagað, hlýtt og verið sæt. Í flest stelpuhlutverkin veljast þá stelpur sem eru busar, óreyndar 

og ekki búnar að átta sig á félagslega umhverfinu í skólanum og hvernig allt virkar. Eldri 

stelpur hafa ekki áhuga á þessum hlutverkum og taka því ekki þátt nema þær séu vinkonur 

strákanna og þeim bjóðist betri hlutverk. Þau eru þó ekki áberandi í myndböndum frá 

myndbandaráðum framhaldsskólanna. En hvað finnst krökkunum um það ef hlutverkunum í 

myndböndunum væri snúið við? 

5.4 Hlutverkum kynjanna snúið við 

Það kemur almennt fram hjá stelpunum að til þess að fá fleiri stelpur í myndböndin þurfi að 

breyta   hlutverkunum   sem   þeim   er   úthlutað   eða   eins   og   Vala   segir:   „… sýna að þær hafi 
eitthvað meira um þetta að segja en að mæta og vera sætar.“. Það ríki ákveðin tvöfeldni í 

samfélaginu um hvað megi gera eftir því hvoru kyninu þú tilheyrir. Í því samhengi er gott að 

skoða hvað viðmælendunum finnst um það ef hlutverkum kynjanna í myndböndunum er 

snúið við. Fram komu mjög ólíkar skoðanir hjá bæði strákunum og stelpunum við þá 

tilhugsun, sumum fannst það vera skringilegt og að það myndi hneyksla alla, á meðan öðrum 

fannst það vera frábært og að það myndi vekja jákvæða athygli. Þó er algeng sú skoðun, 

bæði meðal stelpna og stráka, að ákveðinn hópur myndi tengja það við það að femínisminn 

væri að taka yfir og að það væri ekki jafnrétti ef stelpur yrðu í meirihluta hlutverka í 

myndböndunum. Katla tekur það fram að ef hópur stelpna myndi allt í einu birtast og gera 

svona myndbönd þá myndu koma alla vega athugasemdir   um   það   eins   og      „…   það er 
kommentað á allt ef það eru bara stelpur og það kæmi örugglega þú veist að stelpur væru 
ekki fyndnar eins og kemur mjög oft, maður finnur fyrir því mjög. Það kæmi örugglega fullt af 
viðbrögðum þetta væri örugglega ekki eins svona mainstream [ríkjandi stefna] eða þetta 
myndi ekki fara breiðast út eins, fólk myndi ekki sækjast eins eftir því að horfa á þetta sem er 
fáránlegt.“. 

 Strákarýnihópurinn telur að fólk myndi hafa húmor fyrir því núna ef hlutverkum kynjanna 

yrði snúið við og það væri gaman að sjá það gert. En þeir skynja þó ákveðna tvöfeldni í því 

að þegar stelpur gera það sama og strákar eru að gera í myndböndum þá er það talið vera 

fyndið en á annan hátt en þegar strákar gera það. Hér má sjá hvað strákarnir segja við því ef 

hlutverkum í myndbandi tvö væri snúið við og það væri strákur undir borði að veita stelpu 

munnmök. 

Pétur:  Ég held að fólk ja ég veit það ekki. 
Einar:  Ég held að ef það yrði gert núna að fólk myndi hafa húmor fyrir því 

smá skilurðu. 
Axel:  Mér þætti geggjað að sjá það sko. Það yrði bara geggjað 

skemmtilegt eða þú veist. 
Einar:  Ég held að fólk myndi hlæja að því sko, bara út af því að það er 

svo skrýtið samt. 
Axel:  Já nákvæmlega. 
Einar:  Sem er soldið fáránlegt. 

Það er greinilegt á þessum upplifunum að það eru ákveðin fyrirfram gefin hlutverk sem 

kynjunum er ætlað að framkvæma og hér má finna sterka tengingu við greiningu West og 

Zimmerman (2011/1987) á framkvæmd kyngervis. Þar koma þau einmitt inn á það að við 

sem einstaklingar lærum snemma að framkvæma okkar kyngervi eftir því hvort við erum 

stelpur eða strákar og það gilda ekki sömu leikreglur eftir því í hvorum flokknum við lendum. 

Þannig að þegar einstaklingar framkvæma hluti sem eru ekki í takt við þeirra kyngervi þá 

kemur svo sterkt í ljós hversu kynjað samfélagið er. Það birtist meðal annars í svörum 

strákanna  hér   fyrir  ofan   í  þeirri  birtingarmynd  að  það  væri   „skrýtið“ og  „skemmtilegt“ að sjá 

stelpur í öðrum hlutverkum en þær eru vanar að vera í í samfélaginu okkar. 

Stelpurýnihópurinn segir að það myndu allir taka eftir því ef hlutverkunum í myndböndunum 

væri snúið við. Það myndi skapa umræður sem væri e.t.v. ákveðinn upphafspunktur en það 

myndi líka alltaf ákveðin stimplun eiga sér stað um að þarna væri á ferðinni stelpur sem væru 

„athyglissjúkar“ og  „uppreisnargjarnar“. 

Vala:  Að þetta væri  svona  geðveikt  „rebel“ [uppreisnargjarnar] konur sem 
að væru eitthvað svona já þær væru svona þú veist ég held að það 
mynda alveg soldið svona vera í umræðunni að þær væru háværar 
væru svolítið athyglissjúkar og eitthvað svona. 

Kristín:  Það myndi alla vega starta [hefja] umræðu. 
Vala:  Já. 
Kristín:  Bara ekki spurning sko. 
Karen:  Soldið eins og hvað heita þær aftur Reykjavíkurdætur. Þær byrjuðu 

eitthvað af því að þær eru svo mikið að gera myndbönd og vera 
töffarar skilurðu. 

Kristín:  Já það er eins og þær sem gerðu þarna Næs í rassinn sem fengu 
bara þvílíkan skít fyrir það sko. 

Þetta fellur vel inn í hugtakið mengandi kvenleiki sem Schippers (2007) kom fram með og 

fjallar um þær konur sem falla ekki í hið hefðbundna skilgreinda kvenhlutverk og fara á skjön 

við það sem samfélagið gerir ráð fyrir að konur eigi að gera. Það eru fleiri viðmælendur sem 

nefna Reykavíkurdætur sem dæmi um það þegar stelpur fara inn á svið sem strákar hafa 

einir haft leyfi til að vera á. Það kom oft fram í viðtölunum við strákana að þeim fannst skrýtið 

að heyra stelpur rappa kynferðislega texta þó að þeir væru vanir því að heyra strákar rappa 

slíka texta. Agnar kemur inn á það atriði í einu einstaklingsviðtalinu.  

Agnar: Það myndi ekki  passa  einhvern  veginn  …  að  heyra  þær  segja  þetta  allt  sem  
strákar   segja   …   síðan allt í einu þegar konur fara að gera þetta …   einhver  
femínista   rapphljómsveit   út   í   bæ  að  þá  er  það  …  svona  á  móti  og  þá  verða  allir  
einhvern veginn svona hissa og svaka sjokkeraðir sko þannig að ég hef svo sem 
ekki á móti því að það sé skipt um hlutverk en ég held að það yrði mjög skrýtið. 

Hér er skýrt að það gilda ekki sömu lögmál fyrir stráka og stelpur í menningunni. Hvort sem 

það er að leika eða rappa texta sem strákar eru vanir að gera, þá vekur það furðu og eftirtekt 

ef stelpur gera það sama og strákar eru búnir að vera gera lengi eða eins og Viðar kemur inn 

á að öllum þætti fáranlegt að sjá stelpurnar í hlutverkum strákanna og þá í hlutverkum sem 

þær eru vanar að vera í. Hann segir: „þá  fyrst  myndi  það  stinga  í  augun  fyrir  fólk  því  það  er  

einhvern  veginn  ekki  það  sem  við  sjáum  í  tónlistarmyndböndum  …“. Sú túlkun kemur sterkt 

fram í ummælum krakkanna að ef stelpur léku þau hlutverk sem strákar eru að leika í 

þessum myndböndum þá yrði því tekið sem gríni og þætti ekki töff eins og þegar strákar eru í 

þessum hlutverkum.  

 Hér að lokum verður komið inn á atriði sem kom fram í öllum viðtölunum þegar 

myndböndin voru rædd og tengist því sviði kynjakerfisins er lítur að kynverund einstaklinga 

og þeim tvöföldu skilaboðum til kynjanna um það hvað sé leyfilegt þegar kemur að kynlífi (e. 

sexual contact) – það gildir ekki það sama eftir því hvort þú ert stelpa eða strákur (Walby, 

1990). Viðmælendum mínum fannst viðhorfin almennt vera að strákar hefðu meiri rétt á því 

en stelpur að sofa hjá mörgum af gagnstæðu kyni, en voru flest ekki sammála því. Strákarnir 

fengju  það  orð  á  sig  að  þeir  væru  „aðalmennirnir“,  „meistarar“ og  „töffarar“. En stelpur fengju 

orð  á  sig   fyrir  að  vera   „hórur“, „druslur“ eða  að  vera   „auðveldar“ ef þær væru með fleiri en 

einum strák á skömmum tíma. Hér fyrir neðan má sjá tilvísun í slíka upplifun úr 

einstaklingsviðtölunum. 

Dagný: Gella sem er búin að sofa hjá mörgum strákum hún er bara DRUSLA, 
HÓRA og eitthvað en strákarnir er bara AÐALMAÐURINN. 

Halla:  „…  mér  finnst  stundum  ef  stelpur  eru  með  mörgum  að  þá  er  hún  AUÐVELD  
en ef strákur er með mörgum að þá er hann svona MAÐURINN. 

Pétur:  …  þetta  er  alveg  þannig  þú  veist  að  gæjar  sem  sofa  hjá  mörgum  stelpum  
eru alveg LEGEND  …  og  stelpur  sem  sofa  hjá  þremur  gæjum  skilurðu  kannski  á  
einu ári skilurðu, hún er DRUSLA, HÓRA. 

Þau nefna það mörg að þetta sé samt eitthvað að breytast en það gerist afskaplega hægt. 

Stelpurnar segja að þó strákar séu duglegir að nota þessi orð á stelpur þá séu stelpur líka 

duglegar að stimpla aðrar stelpur með þessum orðum. Það sést líka á upplifun 

viðmælendanna á birtingarmyndum stelpnanna í myndböndunum að hlutverkin sem þeim er 

úthlutað passa vel við það sem þau Dagný, Halla og Pétur lýsa hér að ofan.  

5.5 Samantekt 

Í öllum einstaklings- og rýnihópaviðtölunum kemur skýrt fram, bæði hjá strákunum og 

stelpunum, að hlutverk kynjanna í myndböndunum séu ólík. Viðmælendurnir lýsa hlutverkum 

stráka og stelpna í myndböndunum sem einsleitum og að þau sjái skýran greinarmun á 

hlutverkum kynjanna í þessum myndböndum. Strákarnir eru allsráðandi og leika öll 

aðalhlutverkin og einnig mörg aukahlutverk.  Þeir birtast sem töffarar, kaldir gaurar sem eru 

til í allt, hvar og hvenær sem er, eru umvafðir gellum og eru stöðugt að stunda kynlíf, djamma 

og djúsa. Þau hlutverk falla vel að kenningu Connells (1995) um ríkjandi karlmennsku og 

einnig karlaklúbbsumfjöllun Bird (1996) og Flood (2007). Stelpurnar eru aukaatriði og eru 

einna helst notaðar sem skraut. Þær eiga að vera sætar, heitar og flottir aukahlutir. Þetta 

rímar við hugmyndir Schippers (2007) um styðjandi kvenleika, það er ekki pláss fyrir þær 

sem sýna mengandi kvenleika. Þær eiga að vera til í tuskið í þessum myndböndum en í 

frásögnum krakkanna er raunveruleikinn annar og stelpur sem sofa hjá mörgum fá fljótt á sig 

druslustimpilinn. Tvöföld skilaboð kynjakerfisins eru enn til staðar (Walby, 1990). Stelpurnar 

eru oft valdar í hlutverkin út frá útlitslegum kröfum, ekki leiklistarhæfileikum, og eru oft á 

tíðum í yngsta aldurshópi nemenda, þ.e.a.s. busastelpur. Gerðar eru kröfur um fjölda af 

„lækum“ á Instagram sem sönnun þess að þær uppfylli ákveðnar útlitskröfur en á sama tíma 

eru þær sagðar „tæpar“ ef þær hugsa um of um útlit sitt. Ef betri hlutverk slæðast með þá 

falla þau oft í skaut vinkvenna strákanna í myndbandaráðunum. 

 Það kemur skýrt fram að ef kynjahlutverkum í myndböndunum væri snúið við þá myndi 

það  vekja  eftirtekt  og  þá  helst  vegna  þess  að  það  þætti  „fyndið“ og  ekki  „töff“ að sjá stelpur í 

þessum klassísku strákahlutverkum. 

 Í næsta kafla er gerð grein fyrir myndbútum sem eru ekki leiknir og eru teknir í tengslum 

við félagslíf framhaldsskólanemanna og birtir á samfélagsmiðlum. Þetta eru annars vegar 

myndbútar sem myndbandaráð tekur upp og hins vegar upptökur af snjallsímum þeirra sem 

mæta á viðburði á vegum nemendafélaga  framhaldsskólanna. 

6. Opinbert einkalíf framhaldsskólanema 

Í  þessum  kafla  verður  fjallað  um  fyrirbærið  „opinbert  einkalíf“. Það felur í sér þá birtingarmynd 

að félagslíf framhaldsskólanema sé gert opinbert með þeim hætti að það er birt á 

heimasíðum og facebooksíðum nemendafélaganna og á youtube.com. Myndskeið og myndir 

eru tekin upp á snjallsíma og geta dreifst til mismunandi síðna á netinu. Þessi myndskot eru 

oft birt án samþykkis þeirra einstaklinga sem í þeim birtast. Það sem er áhugavert að hafa í 

huga hér er hvar mörkin á milli þess sem telst einkalíf og þess sem telst opinbert liggja þegar 

félagslíf framhaldsskólanna er skoðað. Myndböndin sem myndbandaráðin framleiða sýna 

viðburði úr lífi nemanna bæði í opinbera lífinu, t.d. frá skólaferðalögum og böllum, en einnig 

úr einkalífi, t.d. úr svefnherbergi þeirra. Dæmi um hið síðarnefnda eru hin svokölluðu 

„nýnemavakningarmyndbönd“22 sem hafa viðgengist í allmörgum skólum. Þau fela í sér að 

hópur eldri nemenda (oft strákahópur), sem hleypt er inn á heimili nýnema, vekur þá með 

látum. Sýnt er inn í svefnherbergi nemenda, þeir fáklæddir, stelpurnar að reyna að fela 

líkama sinn og ómálað andlitið með sæng og strákar halda fyrir klofið á sér til að fela 

morgunstandpínuna. Viðbrögðin sem nýneminn sýnir eru fest á filmu í þeim tilgangi að 

skemmta öðrum nemum. Þessi myndbönd eru svo sett á Youtube.com þar sem allir geta séð 

þau. Mörkin milli þess sem telst vera einkalíf og opinbert líf eru þar með orðin nokkuð óljós. 

Hér má aftur tengja við kenningu Jameson um það þegar eftirmyndin sem verður aðalatriðið, 

hin flata ímynd nýju tækninnar, sem sést á tölvu eða sjónvarpsskjám (Ritzer, 2000). 

Frummyndin skiptir ekki lengur  máli  heldur  „stælingin“ á henni, það sem birtist á skjánum.  

 Í þessum hluta er ætlunin að skoða hvernig nemarnir upplifa að tekið sé myndband af 

þeim og það sett á netið, án þeirra leyfis. Fyrst verður rætt um myndbandsbúta sem 

myndbandaráð taka og sýna nemendur í félagslífinu. Síðan verður farið yfir upplifun 

viðmælenda af myndbroti af strák og stelpu sem tekið var upp á snjallsíma fyrir utan skólaball 

og fór eins og eldur í sinu meðal framhaldsskólanema (rannsakandi sá ekki umfjöllun um 

þetta atviki í fjölmiðlum). Vert er að benda á að þessar tvær ólíku aðferðir við að taka upp 

myndbönd eiga það sammerkt með leiknu myndböndunum sem rædd voru í síðasta kafla að 

þau sýna einnig ólíkar birtingarmyndir kynjanna. Byrjum á að skoða efni frá 

myndbandaráðum. 

 

                                                 
22 Hér má sjá tvær slóðir á YouTube með dæmum af slíkum myndböndum. 
https://www.youtube.com/watch?v=wwq2X0bE3Gk 
https://www.youtube.com/watch?v=xWSgaCYEST4 

6.1 Myndbandsbútar frá myndbandaráðum 

Eitt af myndböndunum fimm sem viðmælendur mínir horfðu á innihélt sýnishorn af hinum og 

þessum viðburðum sem höfðu átt sér stað í félagslífi viðkomandi skóla. Þar mátti sjá m.a. 

sýnt frá nýnemaferð og busaballi. Viðmælendur mínir sögðu það algengt að slík myndbrot 

væru sýnd.  Í  myndbandsskoti  frá  busaballi  má  sjá  það  sem  krakkarnir  kalla  „sleikmyndbönd“, 
þar sem strákar og stelpur eru að kyssast. Hér á eftir verður gerð grein fyrir reynslu 

framhaldsskólanemanna af slíkum myndskotum og hvernig þau upplifa birtingu þeirra á 

netinu.  

 Það er ekkert nýtt að krakkar kyssist á framhaldsskólaböllum og er það hluti af því að 

þroska kynveru sína. Það sem er nýtt í dag er að tæknin er slík að það þarf bara að ýta á 

einn takka og þá er mynd eða myndbandsbútur kominn inn á netsíðu á veraldarvefnum. Í 

mörgum tilfellum hefur sá eða sú sem er á myndinni ekkert um það að segja hvað verður um 

viðkomandi mynd. Fyrr á þessu ári var fyrrverandi kærasti stúlku dæmdur fyrir að dreifa 

myndum af henni á netinu án hennar samþykkis og byggði sá dómur á almennum 

hegningarlögum og barnaverndarlögum (Lög nr. 19/1940; Lög nr. 80/2002). Fréttir af ungum 

stúlkum sem orðið hafa fyrir því að myndum af þeim er dreift á netinu, án þeirra samþykkis, 

hafa reglulega skotið upp kollinum í fjölmiðlum en það bendir til þess að ekki sé um einstök 

tilfelli að ræða. Sumar þessara stúlkna tóku eigið líf í kjölfar slíkra myndbirtinga („Drógu  upp“, 

2014; Erla Hlynsdóttir, 2014; Dufour, 2002; Kristjana Björg Guðbrandsdóttir, 2015; Sveinn 

Arnarson, 2014). Ljóst er að hluti af staðalbúnaði nútíma barna og unglinga eru hin og þessi 

snjalltæki23 (Hundley og Shyles, 2010). Á flestum þeirra er hægt að taka ljósmyndir og 

hreyfimyndir og setja þær á netið. Þekkt er að unglingar stofni síður á samfélagsmiðlum, eins 

og Myspace, undir nafni annarra nemenda sem þeim er illa við og skáldi þar upp ýmislegt til 

að gera lítið úr þeim ((Hundley og Shyles, 2010). Mér finnst vert að hafa þetta í huga í 

eftirfarandi umfjöllun um myndbirtingar af nemum sem eiga sér stað á skólaböllum.  

 Það kemur margt  áhugavert   í   ljós  þegar   „sleikmyndböndin“ eru rædd. Þar má nefna að 

viðmælendum af báðum kynjum finnst óþægilegt að slík myndbönd séu birt en einnig að þau 

finni fyrir mikilli pressu á myndbandaráð að sýna slík myndbönd þar sem þetta sé vinsælt hjá 

krökkunum. Þó hér sé aðallega verið að tala um myndbönd þá kemur einnig fram að það 

sama á við um ljósmyndir. Eftir böll bíða þau og vona að ekki birtist myndir af þeim á netinu 

kyssandi einhvern/einhverja.  

Dagný: Maður fer inn á síðuna bara ógeðslega stressaður og skannar í gegnum 
myndirnar og gáir hvort maður sé nokkuð á einhverri mynd. 

                                                 
23 Með snjalltæki á ég við ýmiss konar nútímatæki eins og snjallsíma og spjaldtölvur sem tengjast 
netinu.   

Sú spenna gagnvart myndbirtingum kemur fram í viðtölum mínum við stráka jafnt sem 

stelpur. Einnig má skynja á frásögnum þeirra að aukið álag fylgir þessu – það er ekki nóg að 

passa upp á að útlitið sé í takt við það sem þykir flott heldur þarf nútímaunglingurinn að 

skanna í gegnum fjöldann allan af myndum og myndbútum á netinu ef ske kynni að birst hafi 

einhver asnaleg og óviðeigandi mynd af þeim. 

 Að mati viðmælenda minna er ástæðan fyrir gerð „sleikmyndbanda“ sú að fólki finnst 

fyndið að sjá þetta. Það er vinsælt hjá stórum hópi nemenda og myndbandaráð framleiða 

það sem stór hópur nemenda vill sjá. Það má í þessu samhengi benda á að enginn þeirra 

sem rætt var við hafði áhuga á því að birtast í slíku myndskoti. Þau nefna það einnig mörg að 

þau hafi setið fyrir framan tölvuna og beðið í ofvæni eftir að myndir af böllum birtust til þess 

að geta skannað yfir þær hvort slík mynd eða myndskot hafi birst af þeim í sleik. Hér ræðir 

Katla, sem var í myndbandaráði, um reynslu sína af slíkum myndböndum. 

Katla: Nákvæmlega. Þú veist þetta er alveg já. Ég hef einmitt oft hugsað um þessa 
sleika að það er rosa fyndið að hafa þetta og þetta er rosa mikið fólk vill sjá þetta 
og það er svo mikið verið að gefa fólki sem það vill. Og auðvitað finnst ekkert öllum 
slæmt að hafa þetta skilurðu, finnst bara fyndið en svo er þessi hópur sem vill ekki 
hafa þetta. Og finnst asnalegt að koma og segjast ekki vilja hafa sem mér þú veist 
já sem er ógeðslega leiðinlegt því svo er þetta þarna alltaf. 

Þau voru öll sammála því að það væri ekkert spennandi að lenda í myndskoti hjá 

myndbandaráði   á   balli   eða  eins  og  Pétur   segir:   „Það reyna allir að forðast þetta á böllum, 
maður nennir ekkert að lenda í vídeó hjá [myndbandaráði] blindfullur, það er ekkert gaman. 

Orð   Dagnýjar   „..ég hef aldrei komið í svona myndbandi, ég forðast alltaf myndavélarnar“ 

rímar vel við það sem Pétur sagði hér að ofan. Þau eru fleiri sem tala á svipuðum nótum og 

segja að þetta séu oft myndskot af stund sem er ekkert endilega að sýna þeirra bestu hlið.  

Síðan geti allir séð þá stund endalaust á netinu, bæði foreldrar og framtíðarvinnuveitendur. 

Hér að neðan má sjá strákarýnihópinn ræða þessi mál og það er greinilegt að þeir gera sér 

grein fyrir því að þessi myndskot geta farið víða á veraldarvefnum. 

Pétur:  Já nákvæmlega, svo kemur þetta út á netinu skilurðu og þú ert 
með pabba þinn á facebook og það kemur þú varst bara að kyssa 
einhverjar 7 stelpur skilurðu. Það er ekkert alveg það besta sem þú 
getur lent í skilurðu. Það á líka bara það sem gerðist á ballinu á 
bara heima þar. 

Davíð:  Já. 
Axel:  Svo líka þetta verður þarna að eilífu, þetta er ekkert að fara af 

netinu. Sonur þinn getur séð þetta skilurðu, dóttir þín, bara mamma 
og pabbi þín full á þessu balli. 

Davíð:  Líka næsti vinnuveitandi þinn. 
Pétur:  Já. 
Davíð:  Taggar nafnið þitt. 

Bæði stelpurýnihópurinn og Katla komu inn á þennan punkt að það væri ekkert gaman að 

foreldrar eða ættingjar sæju slíkar myndir/myndskot af þeim á netinu. Þær koma einnig inn á 

að það sem fer á netið er komið þangað til að vera. 

 Nokkrir viðmælenda minna sem hafa verið í eða eru í myndbandaráðum nefna að það 

komi  iðulega  fyrir  eftir  böll  eða  á  ballinu  að  krakkar  komi  og  biðji  um  að  „sleikmyndir“ af þeim 

séu ekki birtar. En það sé líka oft að krakkarnir spái ekkert í það að verið sé að taka myndir 

af þeim fyrr en þetta birtist á netinu. Katla segir að hún hafi fengið nokkrar slíkar beiðnir frá 

bæði stelpum og strákum og henni finnist sjálfsagt að verða við beiðnum þeirra og taka þær 

myndir út. Þær stelpur sem hafa haft samband við hana taka það sérstaklega fram að þær 

hafi samband við hana af því að hún sé stelpa. Hún hefur það á tilfinningunni að þær þori 

ekki að hafa sambandi við strákana sem eru með henni í myndbandaráði. Lítum á orð Kötlu:  

Katla: Ég held það sérstaklega hjá stelpunum, af því að þær tóku það alveg fram 
„ég  sá  að  þú  ert  eina  stelpan“ og ég skil það vel, mér sjálfri myndi finnast óþægilegt 
að hringja í einhvern gaur og bara „hey  viltu  taka  út  sleik  dæmi“. 

Annar viðmælandi minn, Einar, sem er í öðrum skóla en Katla, segist einnig hafa verið 

beðinn um að taka út slík myndskot og að honum finnist sjálfsagt að virða óskir fólks um að 

birta  ekki  „sleikmyndir“ af þeim sem vilji það ekki. Það sem er áhugavert að sjá í svari hans 

er það vald sem þeir sem eru með myndbandsupptökutækin hafa yfir öðrum nemendum. Það 

er ekki þar með sagt að allir misnoti slíkt vald en engu að síður eru dæmi um það að 

meðlimum í ráðinu séu boðnir  peningar  frá  nemum  til  að  tryggja  að  „sleikmyndbönd“ séu ekki 

birt í myndskeiði. Einar segir: „…einn gæinn var byrjaður að bjóða okkur tíuþúsundkarl bara 
strax að leggja inn á okkur….já  og  ein  stelpan  byrjaði  að  bjóða  okkur  afslátt  í  [fyrirtæki sem 
hún vann í]…“. Tekið skal fram að Einari fannst fáranlegt að vera boðnir þessir hlutir en það 

sýnir e.t.v. valdleysið og vanmáttinn sem viðkomandi nemar hafa gagnvart þeim sem eru 

með myndavélarnar. Í sumum tilvikum voru það krakkar sem voru að halda fram hjá 

kærustu/a   og   Einar   segir   í   því   sambandi   „…   Þá kemur siðferðisleg spurning, eigum við 
[myndbandaráð] að gera þetta? Eigum við að nota valdið til þess að eyðileggja kannski 
samband eða eitthvað svona?“. Hann tekur það skýrt fram að þeir hafi tekið út þá sem báðu 

um það. Í strákarýnihópnum kom fram að það ætti ekki að fara framhjá neinum ef verið væri 

að taka myndskot af viðkomandi á balli þar sem það væri svo mikil lýsing á þeim. Það væri 

ekki alltaf eins auðvelt að vita það ef verið væri að taka ljósmynd. Eins kemur fram hjá 

sumum viðmælenda minna að krakkarnir séu búnir að fyrirgera sínum réttindum með því að 

mæta drukkin á ballið og að þau viti fyrirfram að það séu bæði ljósmyndarar og 

myndbandaráðsmeðlimir á svæðinu að taka myndskot. Ekki voru allir sammála því að það 

gæfi þeim sjálfkrafa leyfi á því að birta allt sem kæmi fyrir á ballinu, að fólk ætti rétt á að ráða 

því hvaða myndir væru birtar af því á netinu. Hér er vert að minnast á að skólastjórnendur 

hafa forræði yfir félagslífi framhaldsskóla samkvæmt lögum 92/2008 og þeir eiga að geta sett 

skýrari reglur um þessi mál þannig að ljóst sé hvar mörkin liggja varðandi starfsemi 

myndbandaráða. Viðmælendur mínir voru mörg á því að krakkarnir væru ekkert mikið að 

velta því fyrir sér að þessi myndskeið enduðu á veraldarvefnum. Lítum á hvað Viðar segir um 

það atriði. 

Viðar: Ég held að það sé voða lítið verið að pæla í þessu  …  þessi  eilífð  sem  er  
þarna, ég held að það sé mjög lítil hugsun í því, hugsunin er bara að taka þetta upp 
gera eitthvað fyndið og koma því til sem flestra og þá er internetið notað sem miðill.  
En þeirra [myndbandaráðsins] vegna mætti svo öruggleg taka þetta aftur niður sko 
en það nátturlega verður ekkert gert og hver sem er búinn að ná í þetta og getur 
gert hvað sem er við það. 

Mjög misjafnar skoðanir komu fram meðal viðmælendanna á því hversu auðvelt væri að 

fjarlægja   „sleikmyndir“ af netinu. Það færi algjörlega eftir því hvaða einstaklingar væru í 

ráðinu hverju sinni. Það væri yfirleitt auðveldara að láta fjarlægja ljósmyndir en 

myndbandsbúta sem væru komnir á netið. Dagný segir að hún hafi einu sinni lent í því að 

það birtist ljósmynd af henni í sleik og hún hafi beðið ljósmyndaklúbbinn að taka hana út sem 

þeir  hafi  svo  gert.  En  hvað  varðar  myndböndin  segir  hún:  „…  þú veist maður verður að passa 
sig [á myndavélunum]“. Karen, sem er úr öðrum skóla, segir hins vegar að það sé tekið skýrt 

fram á heimasíðu ljósmyndaklúbbsins í hennar skóla að engum myndum sé eytt. Það er 

greinilega mjög mismunandi hversu auðvelt er að láta fjarlægja myndir eða myndskot sem 

nemendur vilja ekki hafa af sér á netinu. Auk þess nefndu þau það mörg að ef þetta væri 

komið á netið þá væri auðvelt að hlaða myndunum eða myndskotunum niður og þannig væru 

þessi myndskot til að eilífu. Hér fjallar Katla um það þegar sleikmynd er komin í myndband 

frá myndbandaráði. 

Katla: Þá er þetta bara komið. Það er rosalega erfitt að taka það til baka. Sem er 
ógeðslega leiðinlegt því þótt að þú takir vídeóið út af netinu, að þú getur 
downloadað vídeóinu um leið og það er komið. Og sérstaklega ef það er einhver, 
sérð einhvern vin þinn í ballsleik í einhverju vídeóinu að þá ertu bara Úúúú og 
downloadar því skilurðu. 

Í strákarýnihópnum kom fram að það eru bæði strákar sem vilja ekki að það birtist 

„sleikmyndir“ af þeim en einnig ákveðnar týpur sem vilja vera á mörgum slíkum myndum. 

Einn viðmælandi minn orðar það þannig að fá viðurnefnið „Oh  karlinn“. Þá séu þeir í raun að 

sanna karlmennsku sína fyrir félögunum með því að reyna að birtast í mörgum 

„sleikmyndböndum“. Agnar sem er í öðrum skóla en Pétur kemur líka inn á þessa 

sýndarmennsku strákanna og   segir:   „ég held að það sé sérstaklega hjá strákum, þeir fara 
bara að gera „high five“ ef þeir sjá einhvern vin sinn vera bara með þessari hérna og þessari 
hérna og kannski þrjár stelpur sem að næst á vídeóið.“. Pétur nefnir að honum finnist að það 

sem  gerist  á  þessum  böllum  eigi  ekki  „að vera svona opinbert.“. Fólk eigi að geta farið á ball 

og skemmt sér án þess að það birtist á netinu eða skrifað sé um það í slúðurblöðum skólans. 

Þar virðist sem aðalmálið sé hver fór heim með hverjum en það komi engum við nema 

viðkomandi einstaklingum.  

 Blandaði rýnihópurinn úr skóla utan af landi var með aðeins annan vinkil á 

myndbirtingarnar. Þau greindu frá því að myndböndin hjá þeim væru sýnd í heild sinni í 

skólanum en væru síðan klippt til áður en þau væru sett á YouTube. Þegar þetta væri komið 

á veraldarvefinn gætu allir séð þetta og það eigi kannski ekki allt sem gerist í félagslífi 

framhaldsskólanema heima þar.   

 Til að draga þetta aðeins saman má nefna að út frá svörum viðmælenda minna er ljóst að 
„sleikmyndir“ á skólaböllum eru staðreynd. Þær eru teknar af myndbandaráðunum til þess að 

skemmta öðrum nemendum og eru sýndar t.d. í skólanum í hádegishléi eftir ball eða bara á 

heimasíðum nemendafélaganna og YouTube. Það vildi ekkert þeirra að slíkt myndband væri 

tekið upp af þeim sjálfum og mörg þeirra höfðu farið yfir fjölda ballljósmynda eða 

myndbandsbúta til að kanna hvort einhver mynd birtist af þeim. Það má einnig velta fyrir sér 

því valdi sem krakkarnir í myndbanda- og ljósmyndaráðunum hafa yfir krökkum sem þau ná 

myndum af. Misjafnar frásagnir viðmælenda minna benda til þess að ekki séu allar myndir 

fjarlægðar þó einstaklingar biðji um að slíkt sé gert. Einnig að þegar myndband er komið á 

netið þá er það ekki aftur tekið því það er mjög auðvelt að taka afrit af því. Frásögn frá því að 

myndbandameðlimum séu boðnir peningar til þess að ekki verði birtar myndir af krökkum í 

sleik er líka vísbending um það mikla vald sem þeir hafa yfir ákveðnum hópi samnemenda 

sinna. 

 Í næsta hluta ætla ég að greina frá annars konar myndbirtingu sem einnig á sér stað í 

félagslífi framhaldsskólanema og á það til að öðlast eigið líf í netheimum.  

6.2. Myndbandsbútar teknir upp á snjallsíma 

Annað fyrirbæri tengt myndbirtingum á netinu kom ítrekað fram í viðtölum mínum við 

framhaldsskólanema á höfuðborgarsvæðinu. Það tengist því að allir eru í raun með 

myndbandsupptökutæki í símunum sínum í dag. Þó að það sé ekki beint efni sem 

myndbandaráð eru að senda frá sér, verður að varpa ljósi á það fyrirbæri í stuttu máli.  

 Fyrirbærið sem um ræðir tengist myndbirtingum á netinu og snýr að því þegar nemendur 

eru   fullir   og   gera   einhvern   „skandal“ á balli eða fyrir utan ball. Atvik eru oft tekin upp á 

snjallsíma nærstaddra nemenda og send áfram til annarra nemenda – þannig dreifist eitt 

atvik fljótt á milli nemenda og fer víða. Atvik sem átti sér stað í einum framhaldsskóla spurðist 

út til allra framhaldsskóla á höfuðborgarsvæðinu á innan við sólarhring með aðstoð 

nútímatækninnar. Það atvik var ítrekað nefnt af viðmælendunum þar sem myndband, sem 

tekið var fyrir utan skólaball, af stelpu og strák í samförum gekk á milli nemenda í ólíkum 

skólum. Níu nemendur úr fimm mismunandi skólum nefndu öll þetta atvik, en hvað finnst 

þeim um það að krakkar séu að senda slík myndskeið áfram? 

 Bæði strákunum og stelpunum fannst ekki í lagi að senda slík myndskeið áfram. Einn 

þeirra tók það þó skýrt fram að þau sem lendi í slíkum atvikum geti sjálfum sér um kennt ef 

þau eru það full á balli að þau láti ná af sér mynd sem síðan er send áfram. Sá einstaklingur 

minntist ekki á ábyrgð þeirra sem ákveða að senda slíkt myndskeið áfram og má nefna það 

hér að viðkomandi tók þátt í að dreifa þessu myndskeiði og lýsti því skýrt að hugsunin á bak 

við það hafi ekki verið að þetta færi út um allt á netinu heldur einungis að deila þessu með 

nokkrum vinum. Hinir viðmælendurnir komu einmitt inn á þann punkt að hugsunin hjá 

krökkum sem senda slík myndskeið áfram sé ekki að þetta fari út um allt og endi á netinu.  

 Út frá svörum þeirra má sjá að síminn er orðinn nokkurs konar framlenging á 

einstaklingnum sjálfum og í dag þegar einhver atburður gerist þá er hann tekinn upp og dreift 

til vina sem fyrst. Þetta má tengja við hugmyndina um að eftirmyndin fer að skipta meira máli 

en frummyndin og hún öðlast svo sitt eigið lífi (Jameson, 1984 í Ritzer, 2000). Það er gert 

með einum smelli á símanum og þá er myndskeiðið eða myndin búin að öðlast eigið líf á 

netinu og viðkomandi einstaklingur hefur enga stjórn á því hvað verður um hana. Þetta byrjar 

oft á því að einn nemandi sendir á þrjá vini og þeir senda svo á sína vini og þannig er kominn 

af stað bolti sem erfitt er að stoppa.  

Katla: Þetta er örugglega eins og með hefndarklám. Fólk fattar ekki að það sé ekki 
í lagi að dreifa og ég meina ef þú ert búin að dreifa einhverju einu að þá fer þetta 
inn á síðu og verður þar að eilífu. Ég held að það sé að fólk áttar sig ekki á þvi, 
bæði hjá stelpum og strákum held ég. Þau eru bæði að dreifa þessu. 

Bæði kynin taka þátt í að dreifa þessum myndskeiðum. Í strákarýnihópnum nefna þeir einnig 

að þeir hafi ekki orðið varir við að strákar yrðu fyrir hefndarklámi eins og stelpur. Það væru 

ekki  að  birtast  „typpamyndir“ af strákum á netinu í hefndarskyni. Axel útskýrir það á þann hátt 

að það sé af því að önnur viðmið gildi í samfélaginu varðandi líkama karla og kvenna og 

hvað sé leyfilegt.  

Pétur:  Maður heyrir aldrei neitt um hefndarklám á stráka. 
Axel:    Það er alveg rétt. 
Pétur: Ég hef alla vega aldrei séð neitt um það í fjölmiðlum, skilurðu, 

einhverja typpamynd skilurðu, það hefur aldrei komið fram. 
Axel:   Samfélagið segir að það sé meira í lagi heldur en hvernig líkami 

konunar birtist heldur en karlsins. 
Pétur:  Já nákvæmlega. 

Þetta er gott dæmi um að kynjakerfið hefur áhrif á okkar daglega líf, konum og körlum leyfist 

ekki það sama (Walby, 1990). Birtingarmynd þess í samfélaginu er t.d. á þann hátt að ef 

stelpa lætur ekki að stjórn þá birtir fyrrverandi kærasti myndir af henni naktri, á netinu, til þess 

að  „hegna“ henni. Annað birtingarform er að stelpur sem haga sér eins og sumir strákar og  

eiga marga bólfélaga fá á sig druslustimpilinn á meðan strákarnir fá það orð á sig að vera 

aðalmennirnir fyrir sömu hegðun. Það kom líka berlega í ljós þegar viðmælendurnir ræddu 

þetta tiltekna atvik þá vissu allir deili á stelpunni en færri á stráknum sem var í myndskeiðinu. 

Athyglin í frásögnunum var mest á viðkomandi stúlku. Lítum aðeins á það hvernig 

strákarýnihópurinn upplifir að óviðeigandi myndum er dreift áfram af samnemendum: 

Einar:  Mér finnst það ógeðslegt eða þú veist. 
Pétur:  Mér finnst það bara komið út fyrir öll velsæmismörk skilurðu. Þetta 

er alveg fyndið þegar þú sérð vin þinn sem er á lausu fara í sleik 
við  einhverja  gellu  …  og  þú  ferð  og  tekur  myndir  af  því  skilurðu  …  
en þegar einhver er að gera það eða eitthvað svona eitthvað sem 
þú átt ekkert að sjá og svo sendir það á milli eins og nektarmyndir 
af stelpum sem eru að ganga, þetta er bara glæpur finnst mér. 

Axel:  Já. 
Pétur: Og þú veist gæinn sem tekur myndirnar og sendir myndirnar hann 

á bara að fara í fangelsi. Hann er bara að skemma mannorð. 
Davíð:  Stundum skilur maður ekki einu sinni hvernig þetta kemst svona 

ógeðslega hratt út um allt. 
Einar:  Já. 

Þeir eru sammála því að það sé ekki í lagi að senda slíkar myndir áfram og að það sé í raun 

verið að brjóta á manneskjunum sem eru á myndinni eða myndskeiðinu. Tæknin í dag er slík 

að myndskeið eru fljót að breiðast út og þegar krakkarnir smella á símann og áframsenda 

myndskeið, þá gerist það svo hratt að þeim gefst ekki tími til að hugsa um það hversu 

alvarlegar afleiðingar einn smellur á símann getur haft fyrir samnemendur þeirra. Í því 

samhengi bendi ég aftur á frásagnir ungra kvenna og ættingja unglingsstúlkna í fjölmiðlum 

sem hafa lent í erfiðleikum vegna mynda sem var dreift á netinu án þeirra vitundar og 

samþykkis   („Drógu   upp“, 2014; Erla Hlynsdóttir, 2014; Dufour, 2002; Kristjana Björg 

Guðbrandsdóttir, 2015 og Sveinn Arnarson, 2014). Pétur kemur í þessu sambandi inn á að 

það  sé  ákveðin  siðblinda  hjá  fólki  varðandi  hvað  það  leyfi  sér  að  gera.  Hann  segir:  „…fólk er 
bara siðblint í dag yfirhöfuð með svona tækni af því að það fattar ekki að það eiga allir síma 
og það eru allir sífellt tengdir netinu og það er svona strákar sem gera þetta taka mynd að 
þeir sjá ekkert að þessu.“. Með vísan í kenningu Jameson þá hefur eftirmyndin öðlast sitt 

eigið líf í flötum ímynduðum tækniheimi þar sem frummyndirnar skipta ekki lengur máli, hinar 

raunverulegu tilfinningar eru ekki lengur til (Ritzer, 2000). Þetta rímar einnig vel við 

karlaklúbbinn og þær hugmyndir um ríkjandi karlmennsku sem þar koma fram um að konur 

séu kynferðislegir hlutir og að strákar læri snemma að þeir eigi að aftengjast tilfinningum 

sínum. Það gerir það að verkum að auðvelt er að senda áfram kynferðislegar myndir af 

konum.  Það  er  hluti  af  því  að  vera  „karlmaður“ að sýna strákahópnum hollustu (Bird, 1996, 

Flood, 2007). Atvikið sem var nefnt hér ofar um samfarir stelpu og stráks sýnir að í dag, með 

tilkomu símanna og internetsins, geta   nemendur   orðið   „þekktir“ í samfélaginu án þess að 

hafa nokkuð um það að segja sjálfir. Það er tekið myndskeið af þér, t.d. 16 ára, undir áhrifum 

áfengis í kynferðislegum athöfnum á balli, eitthvað sem er einkamál þessara tveggja 

einstaklinga og enginn annar átti að sjá, og á innan við sólahring þekkja allir andlit þitt, margir 

eru búnir að fletta þér upp á Facebook og þekkja þig úti á götu. Skæld eftirmynd þín hefur 

öðlast sjálfstætt líf sem frummyndin hefur engin völd yfir (Jameson, 1984 í Ritzer, 2000).  

Vala í stelpurýnihópnum kemur með áhugaverðan vinkil á það hvernig sami gjörningur, að 

birta myndir af fólki í leyfisleysi, fær ólíka merkingu eftir því hver setur þær inn á netið. Lítum 

á orð hennar: 

Vala: Mér finnst líka voðalega spes því ég held að flestir líti neikvætt á svona síður 
á netinu þar sem menn eru að setja inn myndir af stelpum. Ég held að það sé bara 
samfélagslega  viðurkennt  að  það  sé  bara  rangt  ….  en  hérna  um  leið  og  þetta  ert  
þú að taka myndband og þú sendir á vin, þá er það í lagi.  En í rauninni - er þetta 
ekki sami gjörningurinn? Þú ert að setja þetta á netið. Ef þessir eru að setja þetta á 
netið þarna, ég meina þú getur ekki verið að gagnrýna eitt og gert þetta svo á 
annan hátt en samt sami hluturinn.  

Þarna erum við aftur komin að því sem Pétur nefndi hér að ofan að það sé e.t.v. ákveðin 

siðblinda í gangi meðal krakka um hvað má og hvað ekki og að þeir geri sér ekki grein fyrir 

því hvaða afleiðingar gjörðir þeirra geta haft á aðrar manneskjur. Þegar þau voru spurð út í 

hvort það breytti einhverju hvort viðkomandi aðilar sem væru teknir upp á myndband væru 

undir áhrifum áfengis voru þau sammála því að svo væri ekki. Það væri aldrei réttlætanlegt 

að senda slík myndskeið áfram. Kristín í stelpurýnihópnum sagði að það væri einfaldlega 

verið að brjóta á persónufrelsi fólks. Þetta rímar við það sem kemur fram í 234. gr. almennra 

hegningarlaga:  „[h]ver,  sem  meiðir æru annars manns með móðgun í orðum eða athöfnum, 
og hver, sem ber slíkt út, skal sæta sektum eða [fangelsi] allt að 1 ári.“. Í 210 gr. a. almennra 

hegningarlaga nr. 19/1940 segir jafnframt:  

Hver sem framleiðir, flytur inn, aflar sér eða öðrum eða hefur í vörslu sinni 
ljósmyndir, kvikmyndir eða sambærilega hluti sem sýna börn á kynferðislegan eða 
klámfenginn hátt skal sæta sektum eða fangelsi allt að 2 árum ef brot er stórfellt. 
Sama gildir um ljósmyndir, kvikmyndir eða sambærilega hluti sem sýna 
einstaklinga 18 ára og eldri á kynferðislegan eða klámfenginn hátt, enda séu þeir í 
hlutverki barns, eða ef líkt er eftir barni í slíku efni þó að það sé ekki raunverulegt, 
svo sem í teiknimyndum eða öðrum sýndarmyndum.  

Þar  segir  enn  fremur  að  „[h]ver sem skoðar myndir, myndskeið eða aðra sambærilega hluti 
sem sýna börn á kynferðislegan eða klámfenginn hátt á netinu eða með annarri upplýsinga- 
eða fjarskiptatækni skal sæta sömu refsingu …“. Vert er að minnast á það aftur að fyrir 

Alþingi liggur nú frumvarp til breytinga á almennum hegningarlögum, þar sem lagt er til að 

lögin verði færð nær nútímanum og taki á þeim nýju brotum sem hafa orðið til með tilkomu 

tölvutækninnar og internetsins. 

 Það sem frásögn krakkana gefur til kynna er að það gætir ákveðins misræmis meðal 

krakkanna um það hvers konar myndefni telst í lagi að senda áfram. Þau gera sér grein fyrir 

því að það er ekki í lagi að dreifa nektarmyndum af einstaklingi sem núverandi eða 

fyrrverandi kærasti tók í einkalífinu. Þau nefna að það sé samt hópur af nemendum sem taki 

þátt í því að dreifa myndbroti, eins og því sem lýst er hér að ofan, án þess svo mikið sem 

hugsa út í hvaða afleiðingar það geti haft fyrir þessa einstaklinga. Hér má aftur finna tengingu 

við kenninguna um eftirmyndir og frummyndir þar sem hugmyndin um skælda eftirmynd hefur 

tekið völdin af frummyndinni (Ritzer, 2000). Það kom skýrt fram að það eru stelpur jafnt sem 

strákar sem taka þátt í að dreifa þessum myndbútum og að meira er talað um stelpurnar sem 

birtast í slíkum myndskotum en strákana. Sú frásögn passar við atvikið sem ítrekað kom fram 

í viðtölunum. Það vissu allir hver stelpan var en færri hver strákurinn var. Einn viðmælandinn 

tók   svo   til   orða:   „Það var geðveikt mikið SECRET [leyndarmál] hver hann er. Ég veit hver 
hann er en það var bara þú mátt ekki tala um hver strákurinn er en það vissu allir hver 
stelpan er.“. Þetta fellur vel að umfjölluninni um kynjakerfið þar sem ekki gilda sömu viðmið  

fyrir stráka og stelpur þegar kemur að kynverundinni (Walby, 1990). Strákar hafa þar meira 

rými en stelpur (Andrea J. Ólafsdóttir og Hjálmar Sigmarsson (2006); Sólveig Anna 

Bóasdóttir, 2008; Walby, 1990).   

 Nútímatækni er komin til að vera og hún er hluti af lífi ungs fólks og því mikilvægt að  

skólayfirvöld séu með á nótunum þegar nútímatækni fleygir fram og ný þekking verður til. 

Þau þurfa m.a. að fræða nemendur um að það geti varðað við lög að dreifa ákveðnum 

gerðum mynda eins og fram hefur komið. Einnig eru hugmyndir Fredrik Jameson um 

fyrirmyndir og eftirmyndir áhugaverðar í þessu sambandi (Ritzer, 2000), þar sem fyrirmyndin 

skiptir ekki lengur máli heldur stælingin af henni þ.e.a.s. eftirmyndin. Benda má á að 

frummyndirnar hafa tilfinningar en eftirmyndirnar skortir allar raunverulegar tilfinningar. Með 

það að leiðarljósi þarf að reyna að vekja unglinga til meðvitundar um að að baki hverri mynd 

sem send er áfram er manneskja af holdi og blóði sem hefur tilfinningar.  Með þá vitneskju að 

veganesti má leiða líkur að því að krakkarnir verði líklegri til að taka meðvitaðar ákvarðanir 

og hugsi sig tvisvar um áður en þau ýta á takkann á símanum og senda mynd/myndskeið 

áfram í leyfisleysi.  

7. Samantekt á niðurstöðum og lokaorð 

Hér verður rannsóknarspurningum svarað og í lokin varpa ég fram eigin vangaveltum um 

kynjajafnrétti innan félagslífs framhaldsskólanna og í samfélaginu almennt. 

7.1 Helstu niðurstöður dregnar saman 

7.1.1. Birtingarmynd kynjanna í myndböndunum og val í myndbandaráð 

Þegar upplifun viðmælenda minna, af báðum kynjum (strákum og stelpum), á 

birtingarmyndum kynjanna í myndböndunum er skoðuð kemur berlega í ljós að þau byggja á 

staðalímyndum kynjanna þar sem strákar ríkja og stelpurnar eru undirskipaðar. Kynjunum er 

úthlutað ólík hlutverk í myndböndunum. Strákarnir eru gerendur og fara með öll aðalhlutverk. 

Þeir birtast sem aðalgæjarnir og töffarar sem eru alltaf til í drátt og drykkju. Aukahlutverk 

stelpnanna snúast um það að þjóna strákunum og skreyta tilveru þeirra. Þær eru 

kynferðisleg viðföng. Það eru strákar sem semja, leikstýra og taka upp myndböndin og það 

er þeirra sjónarhorn sem birtist. Sú sýn myndbandanna fellur vel að þeirri gagnrýni sem 

Mulvey (1975/2003) hefur sett fram á form kvikmynda almennt, að þær séu gerðar út frá hinu 

karllæga auga. Sjónarhorn stelpnanna sést hvergi. 

 Þessi upplifun viðmælenda minna á myndböndunum rímar vel við kenningar um 

kynjakerfið sem gerir ráð fyrir að karlmenn séu ofar kvenmönnum í þjóðfélagsstiganum 

(Walby, 1990; Þorgerður Einarsdóttir, 2006). Viðmælendum mínum finnst hlutverk stelpna og 

stráka í myndböndunum tengjast þeim eiginleikum sem hafa verið eignaðir hvoru kyninu fyrir 

sig og birtast með skýrum hætti í myndböndunum að því leyti að stelpurnar hlýða og uppfylla 

óskir strákanna. Á meðan koma strákarnir fram sem þeir sem öllu stjórna og fá það sem þeir 

vilja og ekki er mikið pláss fyrir annars konar karlmennsku. Ef hún birtist þá er hún iðulega til 

að gera grín að því sem kvenlegt er. Það er í samræmi við umfjöllun Bryndísar 

Björgvinsdóttur (2012) og Kotthoff (2006) um kynjað grín.  Hlutverk stelpnanna, að dást að 

strákunum og lúta þeirra stjórn, rímar vel við þá eiginleika sem kenningar um styðjandi 

kvenleika hafa varpað fram og hlutverk strákanna, að vera við völd og stjórna, smellur vel við 

eiginleika ríkjandi karlmennsku (Connell, 1987, 1995; Ingólfur Ásgeir Jóhannesson, 2004; 

Schippers, 2007).  

 Umræðan hér að ofan fellur einnig vel að upplifun viðmælenda minna á skipan í 

myndbandaráð. Í mörgum framhaldsskólum hefur skapast sú hefð að myndbandaráð tilheyri 

strákunum. Það kom sterklega fram í viðtölunum. Þegar ummæli strákanna voru skoðuð í 

tengslum við val í myndbandaráð kom í ljós kynjuð orðræða. Hún fólst m.a. í því að strákum 

voru eignaðir ákveðnir eiginleikar eins og það að vera fyndnir, hafa tækniþekkingu og vera 

með snilligáfu til að komast í ráðið. Stelpur voru ekki taldar hafa þessa eiginleika. Þetta 

smellpassar inn í kenningu Connell (1995) um ríkjandi karlmennsku og umfjöllun Ingólfs 

Ásgeirs Jóhannessonar (2004) um skólun í karlmennsku. Það sama var upp á teningnum í 

rannsókn á krökkum í efsta bekk grunnskóla. Þar kom, fram þegar krakkarnir stóðu frammi 

fyrir vali, þá voru strákar oftar valdir í hópavinnu þar sem þeir voru á ýmsan hátt álitnir hæfari 

s.s. greindari, fyndnari og meiri leitogar (Berglind Rós Magnúsdóttir, 2002). 

 Kvenkynsviðmælendur mínir voru ekki allir sammála því að strákar hefðu einir þessa 

hæfileika. Það kom hins vegar fram að stelpum gengur oft erfiðlega að sannfæra strákana 

um að þær séu jafn hæfar og þeir þar sem þær tilheyra ekki rétta hópnum. Í því samhengi 

má horfa til umfjöllunar Bird (1996) um karlaklúbbana. Þar kom fram að strákar umgangast 

aðra stráka og mynda  karlaklúbba sem m.a. viðhalda ríkjandi karlmennsku. Karlmennsku 

sem telst ekki ríkjandi er ekki flaggað í karlaklúbbunum. Strákar hafi lært snemma að 

aftengjast tilfinningum sínum, þeir gráti ekki, séu sterkir og leiki við stráka og það þyki ekki 

karlmannlegt að leika við stelpur (Bird, 1996; Ingólfur Ásgeir Jóhannessson, 2004). Þessi 

lýsing rímar vel við frásögn viðmælenda minna þar sem fram kemur að það eru 

strákavinahópar sem halda sig saman og sækja um inngöngu í myndbandaráðin. Þeir eiga 

fáa vini úr hópi stelpna og því séu ráðin skipuð strákum í miklum meirihluta. Innihald 

myndbandanna verði því í samræmi við það.  

 Bird (1996) kemur einnig inn á að strákahópurinn noti kynferðislega hlutgervingu kvenna 

til þess að halda völdum sem samrýmist vel hugmyndum í umfjöllun Kotthoff (2006) og 

Bryndísar Björgvinsdóttur (2012) um húmor og brandara. Myndböndum frá 

myndbandaráðum er ætlað að vera fyndin. Sú fyndni birtist í myndböndunum fimm einmitt á 

þann hátt að stelpur eru hlutgerðar á kynferðislegan hátt, þær eru ekki sýndar sem hugsandi 

manneskjur. Önnur birtingarmynd grínsins kemur inn á stöðu kvenna og þá á þann hátt að 

þar sem stelpur eru lægra settar en strákar er í lagi að gera grín að þeim (Kotthoff, 2006). 

Þrír kvenkynsviðmælendur mínir nefna dæmi úr myndbandsbút (sjá myndband 1) þar sem 

strákahópur gerir grín að stelpu sem er að koma sér á framfæri í tónlistarheiminum. Það 

þykir fyndið að sjá stráka herma eftir hlutverki stelpna í tónlistarmyndbandi. Aðalgrínið er að 

strákahópurinn er að framkvæma kyngervi kvenna og það þykir fyndið. Hér erum við komin á 

kunnuglegar slóðir en í umfjöllun þeirra West og Zimmerman (2011/1987) um það hvernig 

félagslegt umhverfi hefur áhrif á það hvaða hegðun telst kvenleg og karlmannleg kemur fram 

að við sem einstaklingar framkvæmum okkar kyngervi eftir því hvort við erum stelpur eða 

strákar. Það taka allir eftir því ef fólk fer út fyrir hið viðurkennda norm. Í því ljósi var áhugavert 

að heyra viðbrögð framhaldsskólanemanna við því að snúa kynjahlutverkunum við í 

myndböndunum og það kemur berlega í ljós að samfélagið gerir ólíkar kröfur til kynjanna. 

Þau segja öll að það myndu allir taka eftir því ef hlutverkum væri snúið við og viðbrögð við 

því eru allt frá því að vera skemmtilegt, fyndið, skrýtið og yfir í að það sé túlkað sem andóf 



  

 

 83 

ákveðinna baráttukvenna. Það síðast nefnda væri þá merki um hinn mengandi kvenleika 

sem Schippers (2007) hefur fjallað um. Samfélaginu þykir ekki við hæfi að konur geri allt sem 

karlar hafa alltaf gert og spilli þannig fyrir því fyrirkomulagi sem ríkt hefur í kynjakerfinu á milli 

ríkjandi karlmennsku og styðandi kvenleika og verði þar með mengandi. Það er bersýnilegt á 

svörum strákanna að það að snúa hlutverkum við og sjá stelpur í hlutverkum sem strákar eru 

vanir að fara með hefur ekki sömu merkingu og þegar þeir fara með þau hlutverk. Það þykir 

ekki töff og fyndið á sama hátt, heldur hlægilegt sem enn og aftur styður við núverandi skipan 

kynjakerfisins (Walby, 1990).  

 Af sautján viðmælendum sem komu úr sjö framhaldsskólum, voru aðeins tvö þeirra sem 

upplifðu skipan í myndbandaráð með öðrum hætti en hin fimmtán. Þeim fannst stelpur og 

strákar í sínum skóla taka virkan þátt í myndbandaráðinu. Vert er þó að benda á að í því 

tilfelli var það hópur stráka sem bað stelpurnar um að taka þátt í framboðinu. Það er í 

samræmi við frásögn annarrar stelpu og stráks sem hafa bæði verið í myndbandaráði. Þær 

fáu stelpur sem bjóða sig fram og ná alla leið inn í ráðið eru valdar af strákahópnum til að 

vera með.   Sú   hefð   hefur   myndast   að   myndbandaráð   séu   „strákaráð“ og þó að einstaka 

stelpa fái að vera með þá fjölgar ekki í þeim hópi þrátt fyrir aukinn áhuga stelpna þegar 

nýjum meðlimum er hleypt inn í ráðið. Þessi rannsókn sýnir að þó að stelpur sæki um í 

myndbandaráð þá velur strákahópurinn þær ekki. Í rannsókn Jakobínu Jónsdóttur (2012) 

kom þetta líka fram, þ.e. að þó að jafn margar stelpur og strákar sæktu um í myndbandaráð 

þá væru þær ekki valdar. Rannsókn Berglindar Rósar Magnúsdóttur (2002) sem gerð var á 

efri bekkjardeild í grunnskóla bendir til hins sama. Strákar völdu stráka sem leiðtoga en ekki 

stelpur. Stelpur völdu hins vegar bæði kynin sem leiðtoga. Þetta gefur e.t.v. ákveðna 

vísbendingu um það af hverju það gengur hægt að breyta þeirri hefð sem hefur myndast í 

kringum myndbandaráðin.   

 Þegar fólk er valið í ráð og nefndir skólanna hafa staðalímyndir kynjanna áhrif á það 

hvaða ráð og nefndir tilheyra strákum og stelpum. Hefðir sem hafa myndast í skólunum spila 

þar líka stórt hlutverk.  En þegar nefnt er að það séu fleiri strákar en stelpur á ákveðnum 

ráðum og nefndum heyrist oft sagt að það geti allir boðið sig fram, stelpur jafnt sem strákar. 

Það er alveg rétt en út frá leiðtoga- og stjórnunarfræðum má setja spurningamerki við það 

hversu jöfn sú staða er? Sú hugmynd að leiðtogi sé karlkyns og þurfi ákveðna eiginleika sem 

tengdir hafa verið því karllæga, t.d. kappsemi, sjálfstæði og metnaður, skapar ákveðnar 

staðalímyndir sem verða til þess að konum gengur erfiðar að fóta sig í þessu hlutverki (Eagly 

og Carli, 2007; Goffee og Jones 2000; Guðný Guðbjörnsdóttir, 2007; Hackman og Johnson, 

2013; Sinclair, 1999).   Ef stelpur eru undir 33% meðlima í ráðinu má gera ráð fyrir að raddir 

þeirra heyrist ekki og að þær geti ekki aukið hlut kvenna í ráðinu né haft áhrif á að auka og 

breyta hlutverki stelpna í myndböndunum (Sinclair 1999). Í því ljósi má benda á að 

viðmælendur mínir nefna það öll að strákar séu iðulega í meirihluta í þessum ráðum en það 

þurfi að skapa fleiri fyrirmyndir fyrir stelpur til þess að fleiri stelpur fari að taka þátt og sæki 

um í myndbandaráð. Það er hins vegar ljóst að þó að ein og ein stelpa fái að vera með í 

myndbandaráði þá fjölgar þeim ekki. Ástæðan er sú að strákahópurinn er í meirihluta og fer 

með völdin í ráðinu. Ef nemendur vilja að nýjar hefðir skapist og stelpur eigi raunverulega 

möguleika þá þurfa nemendafélögin að beita sér fyrir því með skipulögðum hætti. Þetta 

breytist ekki að sjálfu sér og spurning hvort ekki þurfi að skikka félögin til þess að hafa 

lágmark 40% af hvoru kyni? Einnig er vert að minnast á umfjöllun Childs og Krook (2009) um 

að ekki sé sjálfgefið að sjónarmið í þágu kvenna hljóti hljómgrunn þó að þeim fjölgi og auka 

þurfi vitund um mikilvægi kynjajafnréttis á þessu sviði samfélagsins, þ.e. í myndbandaráðum 

og myndbirtingum á vettvangi framhaldsskólanna. Þannig er mögulegt að fá annað 

sjónarhorn á myndböndin og eitthvað nýstárlegt verður til. 

7.1.2. Myndbirtingar á netinu  

Í félagslífi framhaldsskólanema tíðkast það að myndbandaráð sé á böllum og taki m.a. upp 

„sleikmyndbandsbúta“. Það er gert til þess að skemmta öðrum nemendum skólans því það 

þykir fyndið að sjá það. Þessi myndskeið fara hins vegar líka út á veraldarvefinn þar sem allir 

sem hafa áhuga geta horft á. Í viðtölunum kom fram að sumir strákar vilja vera í mörgum 

slíkum myndbandsbútum og þá með sem flestum stelpum, í þeim tilgangi að sanna 

karlmennsku sína fyrir strákahópnum. Sú lýsing á vel við umfjöllun Bird (1996) og Flood 

(2007) um karlaklúbbana þar sem fram kom m.a. að þar haldi karlar við ákveðnum 

hugmyndum er tengjast ríkjandi karlmennsku eins og t.d. að keppast um það hver komist yfir 

flestar konur og að hlutgera þær. Það gerir menn að meiri karlmönnum. Enginn viðmælenda 

minna í þessari rannsókn vildi hins vegar að slíkt myndbrot myndi birtast af sér og mörg 

þeirra könnuðust við það að bíða „stressuð“ hvort slík mynd birtist af þeim. Það gat bæði 

verið myndbandsbútur og ljósmynd frá ljósmyndaklúbbnum. Það fór misjöfnum sögum af því 

hversu auðvelt væri að fá slíkar myndir/myndbúta fjarlægða en þó kom fram að erfiðara væri 

að láta fjarlægja myndbandsbút eftir að hann hefði verið birtur og kominn á netið.  

 Upplifun framhaldsskólanemanna á myndbirtingu myndbanda sem teknar eru á snjallsíma 

og sett á netið benda til þess að þau vita að það sé ekki rétt að gera það. Það sé verið að 

brjóta á rétti fólks. Reynsla þeirra af slíkum tilvikum bera þess þó merki að þau séu að sjá 

slík myndskeið og sum þeirra sendi þau áfram. Það á við um stelpur jafnt sem stráka. Það er 

ekki endilega gert í þeim tilgangi að hrella þann eða þau sem birtast í myndskeiðinu heldur til 

þess að deila upplifun sinni af ákveðnum atburði með vinum sínum. Það verður svo til þess 

að myndskeiðið er komið út um allt á veraldarvefnum. Ef þetta er skoðað út frá hugmyndum 

Jameson (Ritzer, 2000) þá má líkja myndskeiðunum við eftirmyndir og frummyndirnar, þ.e. 

raunverulegu einstaklingarnir sem eru á myndinni, eru ekki lengur aðalatriðið – það hefur 

orðið til einhvers konar „stæling“ á þeim atburði sem átti sér stað í fortíðinni og hann hefur 

öðlast sitt eigið líf í netheimum. Það kom skýrt fram í viðtölunum þegar ákveðið atvik, sem 

bar ítrekað á góma í nokkrum viðtölum, var rætt að algengara sé að talað sé um stelpurnar 

sem birtast í slíku myndbroti en strákana. Hugsanlega tengist það þeim hluta kynjakerfisins 

þar sem körlum leyfist meira en konum á sviði kynverundar og því beinist athyglin öll að 

stelpunum í myndbútunum (Walby, 1990). Þetta má einnig tengja við hið karllæga 

sjónarhorn, sem  Mulvey (1975/2003) hefur fjallað um, að það séu konurnar sem eru til sýnis 

ekki karlarnir. 

 Einn viðmælandi minn tók það sérstaklega fram að það væri eins og krakkarnir áttuðu sig 

ekki á því að með því að áframsenda slík myndbrot væru þau í rauninni að fremja sama glæp 

og strákar sem senda myndir í hefndarskyni af fyrrverandi kærustum sínum.  

  Viðtöl   við   framhaldsskólanemana   í   þessari   rannsókn   sýndu   að   hugtakið   „hefndarklám“, 

sem kemur fyrir í breytingartillögu á almennum hegningarlögum (Þingskjal nr. 668/2014-

2015), er ekki nægilega lýsandi fyrir þann raunveruleika sem á sér stað í netheimum í dag. 

Tillaga   Kvennéttindafélags   Íslands   (2015)   um   að   nota   orðið   „hrelliklám“ hefur mun víðari 

skírskotun til þessa fyrirbæris sem felur í sér að myndir af fólki eru birtar á netinu án 

samþykkis þess. Það er ekki alltaf gert í hefndarskyni, það getur verið gert í algjöru 

hugsunarleysi, en það hefur samt slæmar afleiðingar fyrir þá manneskju sem fyrir því verður. 

 Í ljósi ofangreindra niðurstaðna er ljóst að skólayfirvöld verða að auka fræðslu um beitingu 

nútímatækni og friðhelgi einkalífs. Með aukinni fræðslu og umfjöllun er e.t.v. hægt að draga 

úr þeim fjölda einstaklinga sem verða fyrir barðinu á fólki sem sendir áfram myndbrot af þeim 

í hugsunar- og/eða skeytingaleysi. 

7.2 Lokaorð 

Þegar litið er til niðurstaðna standa strákar og stelpur ekki jafnfætis þegar kemur að 

myndböndum og myndbandaráðum almennt. Þær kynjuðu birtingarmyndir sem 

framhaldsskólanemarnir sem tóku þátt í rannsókninni báru kennsl á, þ.e. að strákarnir séu 

ríkjandi í öllum aðalhlutverkum og stelpurnar undirgefnar í hlutgerðum aukahlutverkum, 

einskorðast ekki við þennan vettvang. Þessar kynjuðu birtingarmyndir endurspegla þær 

staðalímyndir kynjanna sem fyrirfinnast í samfélaginu og því þarf að horfa á þetta í stærra 

samhengi. Hugmyndir þeirra eru ekki gripnar úr lausu lofti heldur hefur samfélagið áhrif á 

okkur öll. Það er e.t.v. erfitt að breyta rótgrónum hugmyndum um kynjahlutverk hjá eldri 

kynslóðinni en það er hægt að breyta viðhorfum yngri kynslóða. Það má gera bæði með því 

að efla fræðslu til nemenda um jafnréttismál í skólum (kynjafræði og kynfræði) og eins að 

fræða kennara um mikilvægi þess að þeir ýti ekki undir hinar stöðluðu kynjaímyndir, að 

stelpurnar séu betri í að gera ákveðna hluti og strákar aðra. Við öll erum hluti af samfélagi 

sem hefur áhrif á okkur og það á við um mörg okkar að við festumst oft í að flokka ákveðna 

hluti  sem  „stelpuverk“ og  „strákaverk“. Þess vegna er svo mikilvægt að við kveikjum á fleiri 

„jafnréttisljósum“ meðal almennings hvort heldur sem það eru nemendur, kennarar eða aðrir 

þegnar landsins, þannig að ekki þyki lengur sjálfsagt að flokka getu okkur og hæfileika eftir 

því hvaða líffræðilega kyni við tilheyrum.  

 Í viðtölum mínum við framhaldsskólanema kom fram að mörg þeirra höfðu ekki fengið 

neina jafnréttisfræðslu í skólanum og einnig fannst þeim kynfræðslan sem þau höfðu fengið 

ekki skila miklu.  Þetta er í samræmi við rannsókn Jakobínu Jónsdóttur (2012) en hún greindi 

frá því að flestir framhaldsskólanemar sem hún tók viðtöl við sögðust ekki hafa fengið neina 

jafnréttisfræðslu í skólanum og að sú þekking sem þau hefðu á jafnrétti og femínisma væri 

fengin úr fjölmiðlum, bíómyndum og af internetinu. Það er því ef til vill ekkert skrýtið að 

myndbönd frá myndbandaráðum sýni þessa kynjuðu birtingarmynd þar sem strákarnir eru 

aðalmennirnir og stelpurnar skrautið. Ef við tökum mið af bíómyndum og 

tónlistarmyndböndum þá er það ekki sú uppspretta sem eykur jafnréttisvitund ungmenna því 

þær styðja flestar við núverandi staðalímyndir sem má tengja við ríkjandi karlmennsku og 

styðjandi kvenleika.  Í ríkjandi kynjakerfi er lítið pláss fyrir mengandi kvenleika. 

 Út fá niðurstöðum þessarar rannsóknar má einnig velta því fyrir sér hvort myndbönd frá 

myndbandaráðum séu framleidd fyrir annað kynið en ekki bæði. Þá má benda á að stelpur 

eru um helmingur nemenda í framhaldsskólum og spurning hvort félagsgjöld þeirra eigi að 

renna í það að borga undir myndbandaráð sem búa til myndbönd sem snúast um það að 

hlutgera konur og hampa körlum? Ég minni á að samkvæmt lögum eru það skólayfirvöld sem 

bera ábyrgð á félagslífi framhaldsskólanema (Mennta- og menningarmálaráðuneytið, 2011) 

og endurskoðuð jafnréttislög sem tóku gildi árið 2008 eru skýr um það að skólum beri að 

stuðla að auknu jafnrétti kynjanna og veita nemendum jafnréttisfræðslu (lög nr. 10/2008, gr. 

23).   Í   lögunum   er   sérstaklega   tekið   fram   að   meðal   markmiða   laganna   sé   að   „breyta 
hefðbundnum kynjaímyndum og neikvæðum staðalímyndum um hlutverk kvenna og karla.“  
(lög nr. 10/2008, gr.1.). Af upplifunum þeirra framhaldsskólanema sem ég tók viðtöl við  

uppfylla skólayfirvöld ekki þessi skilyrði hvað varðar myndbönd frá myndbandaráðum. 

 Niðurstöður þessarar rannsóknar og þeirrar umræðu sem birst hefur í samfélaginu bendir 

til þess að börn og unglingar þurfi meiri fræðslu um jafnrétti og kynfræðslu. Þegar ég segi 

kynfræðslu á ég ekki við fræðslu sem fjallar eingöngu um sjúkdóma og líffræði, heldur líka 

um kynlíf sem hluta af eðlilegu lífi mannsins. Unglingar þurfa að fá fræðslu um þessa hluti í 

skólanum en ekki bara í gegnum misgóðar veitur internetsins.  Það þarf að fjalla um fleira 

sem skiptir máli eins og tilfinningar, sjálfsvirðingu og ýmis praktísk atriði sem þau eru með 

spurningar um. Ég tel að ef við náum meira jafnrétti á kynverundarsviðinu þá hafi það áhrif á 

önnur svið mannlífsins og þar með kynjakerfið. 

 Á námsskeiðum sem ég hef setið sem tengjast kynja- og kynfræði hefur mér oft verið 

hugsað til þess hvað þessi fög tengjast. Kynjakerfið hefur áhrif á það hvað telst eðlilegt að 

kynjunum leyfist þegar að kynlífi kemur. Viðmælendur mínir, hvort sem það voru strákar eða 

stelpur, töluðu um að þrátt fyrir að það væri búið að opna aðeins á umræðuna um að stelpur 

hafi líka rétt til að stunda kynlíf eins   og   strákar   að   þá   fengju   stelpur   fljótt   á   sig   „druslu-

stimpilinn“ ef þær væru með fleiri en einum á ákveðnu tímabili en það sama gilti ekki um 

stráka, þeir væru aðalmennirnir. Í þessu samhengi tel ég mikilvægt að kynja- og kynfræði 

verði kennd saman í efstu bekkjum grunnskóla og/eða fyrsta bekk í framhaldsskóla.     

 Á Íslandi státum við okkur oft af því hvað það ríki mikið jafnrétti meðal kynjanna. Í því 

sambandi má nefna áru kynjajafnréttis, þá upplifun bæði kvenna og karla, að jafnrétti 

kynjanna sé náð þó reyndin sé önnur (Gyða Margrét Pétursdóttir, 2009). Þó að fólk upplifi 

það að jafnrétti sé náð er ekki endilega víst að töluleg gögn eins og t.d. kynjahlutföll í 

stjórnum fyrirtækja eða ráðum og nefndum framhaldsskólanna styðji við þá upplifun (Kolbrún 

Hrund Sigurgeirsdóttir og Rakel Magnúsdóttir, 2014; Þórður Snær Júlíusson, 2015). Í 

samfélagslegri umræðu heyrist oft endurtekinn orðrómur um að stelpur og konur geti líka sótt 

um hinar og þessar stöður og því sé það þeim að kenna að ekki séu fleiri stelpur – til að 

mynda  í  myndbandaráðum  framhaldsskólanna.  „Þær geta líka sótt um“ sagði einn strákanna. 

Ég vísa í hugtakið karlaklúbbinn svokallaða og bendi á þá staðreynd að þrátt fyrir að bæði 

kynin geti sótt um í nefndir og ráð þá er sterk tilhneiging hjá körlum að halda sig við sitt kyn 

(Bird, 1996). Strákar kjósa stráka á meðan stelpur kjósa stráka og stelpur (Berglind Rós 

Magnúsdóttir, 2003) og það þarf ekki stærðfræðing til að reikna það dæmi til enda. Strákar 

eru í meirihluta í myndbandaráðum, íþróttaráðum og vinna t.d. formannskjör í 

femínistafélögum (Kolbrún Hrund Sigurgeirsdóttir og Rakel Magnúsdóttir, 2014; Halla 

Harðardóttir, 2014; Hanna Rún Sverrisdóttir, 2013). Þessu er auðvelt að fletta upp á 

heimsíðum nemendafélaganna. Vert er að benda á að félagslíf í framhaldsskólum 

endurspeglar í stærra samhengi margt það sem á sér stað úti á hinum almenna 

vinnumarkaði. Kynin læra margar grunnleikreglur í samskiptum við hvort annað í skólunum 

og þau fylgja þeim svo áfram út í atvinnulífið þar sem strákar halda áfram að vera leiðtogar 

og stjórna. Samfélagið styður það fyrirkomulag og þar með viðhelst áfram núverandi 

kynjakerfi.  

 Samkvæmt íslenskum lögum ber skólayfirvöldum skylda til að fræða unglinga og börn um 

jafnrétti (Mennta- og menningarmálaráðuneytið, 2011; Lög nr. 10/2008; Lög nr. 92/2008). 

Ekki gafst færi á í þessari ritgerð að fara yfir texta í íslenskum skólabókum en rannsóknir 

sýna að þeir eru oft á tíðum mjög kynjaðir og við erum því enn að ala börnin okkar upp við 

það að stelpur eiga að gera ákveðna hluti en strákar aðra (Kristín Linda Jónsdóttir, 2011). 

Möguleikar kynjanna til þess að verða jöfn verða að engu ef skólayfirvöld, með stuðningi 

stjórnvalda, axla ekki ábyrgð og taka þátt í að umbylta ríkjandi fyrirkomulagi og skapa meira 

rými fyrir bæði kynin. Sama á við um þá sem finnst þeir ekki eiga heima í öðrum hvorum 

flokkanna. Fyrsta skrefið í þá átt er að veita jafnréttisfræðslu í bæði grunn- og 

framhaldsskólum. Þá fyrst er möguleiki að við sjáum fleiri stelpur sem þora að stíga fram og 

gera það sem þær langar en ekki bara það sem kyngervi stelpna leggur upp með að þær 

megi gera, þ.e. að láta lítið fyrir sér fara og vera sætar. Þá fyrst megum við eiga von á því að 

sjá jafnari kynjahlutföll í öllum nefndum og ráðum framhaldsskólanna og síðar meir á öllum 

sviðum samfélagsins. 

 Jákvæð teikn eru þó á lofti í jafnréttismálum framhaldsskólanna um þessar mundir.  

Nemendafélag Verzlunarskóla Íslands setti nýlega í lög sín ákvæði er lúta að jafnrétti og þar 

er m.a. komið inn á að allir nemendur skuli hafa aðgang að ráðum og nefndum óháð kyni, 

kynhneigð eða þjóðerni. Haldið verður utan um kynjahlutföll í ráðum og nefndum. Einnig er 

þar ákvæði um að í þáttum, sem nemendafélagið tekur þátt í að framleiða, þurfi að vera 

a.m.k. tveir kvenmenn (Lög N.V.F.Í., 2014). Sama þróun á sér stað í Menntaskólanum í 

Reykjavík (MR) þar sem vinna við jafnréttisstefnu skólafélagsins er langt komin og áætlað að 

hún muni liggja fyrir í upphafi næsta skólaárs (Sigmar Aron Ómarsson formaður Skólafélags 

MR, munnleg heimild, 15. apríl, 2015). Þess má geta að fulltrúar ofangreindra skóla sátu 

aðalþing Samband íslenskra framhaldsskólanema (SÍF) 2014, þar sem umræður um 

kynjahlutföll í félagsstarfi framhaldsskólanna sköpuðust í kjölfar kynningar á úttekt á félagslífi 

framhaldsskólanema (Kolbrún Hrund Sigurgeirsdóttir og Rakel Magnúsdóttir, 2014).  Ekki er 

ólíklegt að með áframhaldandi og stóraukinni fræðslu muni sama þróun eiga sér stað í fleiri 

framhaldsskólum á landinu. Það verður því fróðlegt að sjá hver áhrifin verða á kynjahlutföll í 

nefndum og ráðum í framtíðinni. Vonandi sjáum við þá fleiri stelpur bjóða sig fram í 

myndbandaráð þegar nýjar hefðir hafa mótast og nýjar kvenkyns fyrirmyndir verða til.  

 Ég vil að lokum benda á að bakslög í jafnréttisbaráttu eru þekkt í sögunni. Þess vegna 

megum við ekki sofna á verðinum og segja að jafnrétti sé náð. Benda má á þá jákvæðu 

umfjöllun í fjölmiðlum undanfarið um stofnun hinna fjölmörgu femínistafélaga í 

framhaldsskólum landsins. Það er frábært að sjá vakningu meðal ungs fólks á þessum 

málefnum. Þó ber að varast að ekki er nóg að stofna félag með því nafni, af því að það er 

„inn“ í dag, ef félagsmenn vita ekki hvað orðið femínisti felur í sér. Enn og aftur bendi ég á að 

það eru skólayfirvöld sem bera ábyrgð á félagslífi framhaldsskólanna samkvæmt lögum og vil 

ég hvetja þau til að stuðla enn betur að auknu jafnrétti kynjanna í góðu samstarfi við 

nemendurna sjálfa.  Eftir að hafa hitt nokkra formenn nemendafélaganna á aðalþingi SÍF 

síðastliðið haust og heyrt hugmyndir þeirra um hvernig hægt væri að bæta jafnrétti kynjanna í 

félagslífi framhaldsskólanna er ég þess fullviss að það er hægt. Það er kannski ekki hægt að 

breyta aldagömlum hugmyndum kynjakerfisins á einni nóttu og bakslög eru þekkt. En dropinn 

holar steininn. 

10. Viðaukar 

Viðauki 1 – Samþykkisblað, einstaklingsviðtöl 

 
Háskóli Íslands Rannsakandi: 
Félagsvísindasvið                                                Rakel Magnúsdóttir 
Stjórnmáladeild 230374-4819 
Kynjafræði Meistaranemi  
Haustmisseri 2014 í Kynjafræði 
   
 
 
Trúnaðaryfirlýsing og samþykki vegna þátttöku 
 
 
 
 
Farið verður með öll gögn þessarar rannsóknar sem trúnaðarupplýsingar. Þátttakendum 
verða gefin gervinöfn og öllum gögnum verður eytt að lokinni afritun og greiningu viðtala. Auk 
þess verður gætt til hins ítrasta að ekki verði unnt að rekja persónugreinanlegar upplýsingar 
aftur til þátttakenda í meistararitgerðinni. Þátttakanda er frjálst að hætta þátttöku í 
rannsókninni hvenær sem á viðtali stendur. 
 
 
Ég undirritaður/undirrituð samþykki hér með að gerast þátttakandi í meistararannsókn um 
upplifun framhaldskólanema á myndböndum frá myndbandaráðum framhaldskólanna. 
 
 
 
 
 

_____________________ 
Dagsetning og staður 

 
 
 

____________________________ 
Undirskrift þátttakanda 

 
 
 

___________________________ 
Undirskrift rannsakanda 

Viðauki 2 – Samþykkisblað, rýnihópaviðtöl 

 

Háskóli Íslands Rannsakandi: 
Félagsvísindasvið                                                Rakel Magnúsdóttir 
Stjórnmáladeild 230374-4819 
Kynjafræði Meistaranemi  
Haustmisseri 2014 í Kynjafræði 
  

Trúnaðaryfirlýsing og samþykki vegna þátttöku 

 

Farið verður með öll gögn þessarar rannsóknar sem trúnaðarupplýsingar. Þátttakendum 

verða gefin gervinöfn og öllum gögnum verður eytt að lokinni afritun og greiningu viðtala. Auk 

þess verður gætt til hins ítrasta að ekki verði unnt að rekja persónugreinanlegar upplýsingar 

aftur til þátttakenda í meistararitgerðinni. Þátttakanda er frjálst að hætta þátttöku í 

rannsókninni hvenær sem á viðtali stendur. 

 

Við undirrituð samþykkjum hér með að gerast þátttakendur í meistararannsókn um upplifun 

framhaldskólanema á myndböndum frá myndbandaráðum framhaldsskólanna. 

 

____________________________ ____________________________ 

Undirskrift þátttakanda Undirskrift þátttakanda 

 

____________________________ ____________________________ 

Undirskrift þátttakanda Undirskrift þátttakanda 

 

____________________________ ____________________________ 

Undirskrift þátttakanda Undirskrift þátttakanda 

 

 

______________________ ___________________________ 

Dagsetning og staður Undirskrift rannsakanda 

Viðauki 3 – Viðtalsrammi, einstaklingsviðtöl 

Inngangur að viðtali og minnispunktar 
 

Viðtalið hafið með almennum umræðum til að gera samskiptin afslappaðri. 

Muna að segja þátttakanda eftirfarandi: 

x Hver ég er, hvað ég er að rannsaka og hvers vegna. 
x Hvað á að gera við upplýsingarnar. 
x Ég heiti nafnleynd og að notast verði við gervinöfn og fullum trúnaði heitið. 
x Læt vita hvað viðtalið tekur langan tíma. 
x Fá leyfi til að taka upp viðtalið. 
x Biðja þátttakanda að skrifa undir samþykkisblað. 
x Þakka þátttakanda fyrir að vilja spjalla við mig. 

 
Muna að taka fram að það eru enginn rétt eða röng svör. Ég vil einungis heyra hvernig þú 
upplifir hlutina. 
 

Viðtalsrammi: 

x Aldur 
x Fjölskylduhagir  

o  samsetning fjölskyldunnar 
o  Systkyni 

x Skóli  
o  á hvaða ári? 
o  hefur þú verið í einhverjum nefndum? 
o  hefur þú fengið einhverja kynjafræðikennslu? 

x  
x Myndböndin  

o  Hvað heldur þú að þú hafir séð mörg myndbönd frá myndbandráðum 
áður en ég sendi þér þessa 5 linka? 

o  Hvar nálgastu þau helst? 
o  Hvar eru þau vanalega sýnd? 
o  Hvað  fannst  þér  um  myndböndin  sem  ég  sendi  þér  „link“ á? 
o  Fannst þér eitthvað líkt með myndböndunum?  

� en ólíkt? 
o  Hvernig fer val í myndbandaráðum fram? 
o  Telur þú ástæðu til að breyta því hvernig valið fer fram? 

� hvernig? 
o  Af hverju heldur þú að það séu svona fáar stelpur í myndbandaráði? 
 Hér kynni ég niðurstöður skýrslunnar þar sem fram kom að 58 strákar á 
móti 6 stelpum er í myndbandaráðum. 
o  Hvernig er valið í hlutverk í myndböndunum? 
o  Hverjir semja handritið? 

o  Hvernig finnst þér kynin birtast í myndböndunum?  
o  Er munur á hlutverkum þeirra? (Í hverju liggur sá munur?) 
o  Ef ég bið þig að ímynda þér að kynjahlutverkunum sé snúið við, væri 

upplifun þín af því að horfa á þetta eitthvað öðruvísi? 
o  Hvaða áhrif heldur þú að það hefði á áhorfið ef það væru fleiri 

stelpur í aðalhlutverkum? 
o  Heldur þú að það að meirihluti einstaklinga í myndbandaráðum séu 

strákar hafi áhrif á hversu fáar stelpur birtast í þessum 
myndböndum? 

o  Til hverra telur þú að myndböndin höfði? 
o  Hvað finnst þér um hlutverk strákanna í myndböndunum? 
o  Hvað finnst þér um hlutverk stelpnanna í myndböndunum? 
o  Hvernig finnst þér hlutverk stelpnanna í myndböndunum passa við 
það sem gerist í raunveruleikanum? 

o  En hlutverk strákanna? 
o  Hvernig viðbrögð hafa myndbönd úr þínum skóla fengið? 

� frá nemendum? 
� skólayfirvöldum, kennurum? 
� foreldrum? 

o  Þurfa skólayfirvöld að samþykkja myndböndin? 
x Aðrir punktar 

o  Nýnemavakningar 
o  Upptökur af viðburðum alltaf til á netinu 
o  Er eitthvað annað sem þú vilt að komi fram? 

 

Muna að nota opnar spurningar og H-spurningar: 

- Hvers  vegna…?  (til  að  dýpka  svör) 

- Hvernig..? 

- Muna ekki óþolinmóð ef þagnir 

Muna í lok viðtals: 

x Hvort það sé eitthvað annað sem þátttakandi vill taka fram? 
x Fá leyfi til að hafa samband aftur  
x Þakka fyrir viðtalið 
x Ef ekki næst að klára allar spurningarnar að fá leyfi til að senda þær á viðkomandi 

með tölvupósti 

Viðauki 4 – Viðtalsrammi, rýnihópaviðtöl 

Inngangur að viðtali og minnispunktar 
 

Viðtalið hafið með almennum umræðum til að gera samskiptin afslappaðri. 

 

Muna að segja þátttakanda eftirfarandi: 

x Hver við er, hvað við erum að rannsaka og hvers vegna. 
x Hvað á að gera við upplýsingarnar. 
x Ég heiti nafnleynd og að notast verði við gervinöfn og fullum trúnaði heitið. 
x Læt vita hvað viðtalið tekur langan tíma. 
x Fáum leyfi til að taka upp viðtalið. Láta vita að upptökum verði eytt þegar búið er að 

vinna með gögnin. 
x Biðja þátttakandur að skrifa undir samþykkisblað. 
x Útskýra reglur t.d að einn tali í einu, kynna sig með fornafni og segja til aldurs. 
x Þakka þátttendum fyrir að vilja spjalla við okkur. 

 

Muna að taka fram að það eru enginn rétt eða röng svör.  

Allar skoðanir eru mikilvægar.  

(Muna að festa sig ekki við viðtalsramman, spurningar geta komið í annarri röð og 

viðbótarspurningum bætt inn út frá umræðum sem skapast í hópnum.) 

Viðtalsrammi: 

 

x Allir byrja á að kynna sig og gott að fólk nefni aldur  
x Hafið þið verið í nefndum eða ráðum (virk í félagslífinu)? 
x Hafið þið fengið einhverja kynja- eða jafnréttisfræðslu í skólanum? 

 

x Myndböndin  
o  Hvað fannst ykkur um myndböndin sem við sýndum ykkur? 

(Hvað vakti helst athygli ykkar í myndbandinu?) 

o  Hvað fannst ykkur líkt með myndböndunum?  
� en ólíkt? 

o  Hvernig finnst ykkur kynin birtast í myndböndunum?  
o  Er munur á hlutverkum þeirra? (Í hverju liggur sá munur?) 

� Hvað finnst þér um hlutverk strákanna í myndböndunum? 
� Hvað finnst þér um hlutverk stelpnanna í myndböndunum? 

o  Ef ég bið ykkur að ímynda ykkur að kynjahlutverkunum sé snúið við, 
væri upplifun ykkar af því að horfa á þetta eitthvað öðruvísi? 

o  Hvaða áhrif haldið þið að það hefði á áhorfið ef það væru fleiri stelpur 

í aðalhlutverkum? 
o  Haldið þið að það að meirihluti einstaklinga í myndbandaráðum séu 

strákar hafi áhrif á hversu fáar stelpur birtast í þessum myndböndum? 
� Það hefur komið fram í viðtölum að það séu oft busastelpur 

sem leika í myndböndunum. Af hverju haldið þið að svo sé? 
o  Hvernig finnst ykkur hlutverk stelpnanna í myndböndunum passa við 
það sem gerist í raunveruleikanum? 

� En hlutverk strákanna? 
o  Af hverju haldið þið að það séu svona fáar stelpur í 

myndbandaráðunum?  Hér nefni ég niðurstöður skýrslunnar að 58 
strákar á móti 6 stelpum sé í myndbandaráðum. 

o  Hver er ykkar tilfinning fyrir húmori kynjanna, eru þau með svipaðan 
húmor? 

� Hvað haldið þið að sé ólíkt?  
o  Hvernig fer val í myndbandaráð fram í þínum skóla? 
o  Telur þú ástæðu til að breyta því hvernig valið fer fram? 

� Hvernig? 
 

o  Er eitthvað annað sem þú vilt að komi fram? 
 

Muna að nota opnar spurningar og H-spurningar: 

- Hvers  vegna…?  (til  að  dýpka  svör) 

- Hvernig..? 

- Muna ekki óþolinmóð ef þagnir 

 

Muna í lok viðtals: 

x Taka saman það helsta sem hefur komið fram í umræðunum 
x Ef einhver óljós atriði fá betri upplýsingar um þau  
x Hvort það sé eitthvað annað sem þátttakendur vilji taka fram? 
x Fá leyfi til að hafa samband aftur  
x Þakka fyrir þátttöku 

 

Auka punktar: 

x Nýnemavakningar 
x Upptökur af viðburðum alltaf á netinu, Spáið þið eitthvað í það? Skoðið þið strax 

myndir sem eru settar inn á vefinn? 
x Hvað finnst ykkur um þegar e-r gerir skandal á t.d. skólaballi og aðrir áframsenda 

myndskeið sem þeir/þær hafa tekið upp á símana sína? 


